
Звонко ТАНЕСКИ                           

УДК 821.163.3-1 

ЉУБОВНИКОТ ОД ЕРАТА НА ПРОСВЕТИТЕЛСКИОТ 

ПАТРИОТИЗАМ 

 
Пцуев на државата, да знаете, колку за себе, 

и на онаа првата, 

и на оваа вторава, 

зашто морав да го напуштам Краков не сакајќи 

минатата пролет (кон средината на април – за перфекционистите!), 

а колку само ми се остануваше, да знаете,  

да си поспијам „во меката постела“ барем  

уште една недела. 

 

Плус. Бонус. Гратис. 

 

Можеа барем да ми прогледаат низ прсти, 

како замена за недобиениот, за ненадоместениот орден за 

храброст, 

зашто заслугите беа поголеми овој пат 

(иако, за волја на вистината, не беа истите од историски карактер!). 

 

Тврдам. Ве убедувам. 

 

Значи, да воведеа шенген љубов 

без ограничувања, без стереотипи, без предрасуди, 

ќе ни беше полесно да го чуваме патриотизмот, 

оној папагалскиот, најдрагиот! 

 

Оној наметнатиот, овој вродениот. 

 

Додека не го воведат, да се насладиме заемно 

сегде кај што нè нудат со молби и со проект (ох, мојот омилен 

термин!), 

зашто одбиените понуди се сигурни фабрички грешки, 

направени од оние што заминаа пред нас, давајќи бесмртен аманет. 

 

Да ја фрлиме постмодерната во првиот контејнер – 

давам чесен љубовен предлог, 

да се удриме во глава, да се тапнеме по рамо. 

 

Како досега. 

 

Остатокот од изми-те е веќе луксуз. 

 

Ете ја нашата преродбенска песна, 

напишана врз бело носно шамиче, 

а свиткана во мојот дупнат џеб. 
 

 
ПОЕТСКИ ЕПИГРАМ ЗА ДВАЕСЕТ И ПРВИОТ ВЕК 
(со мала, но несебична помош од неколкумина словачки литерати) 

 

„Поети од цела Европа обединете се, бирократите веќе се 

обединија“,  

зар против тоа не треба да се измисли солиден рецепт? 

 

Бирократот е во многу нешта далеку понебезбеден лик отколку 

познатата карикатура на комунистичките естради во 

централноевропското подрачје. Евробирократот, сепак, нема 

господар! Боледува од најлошата форма на алергија, затоа и 

неговата арогантност не треба да нè чуди! 

 

Затоа и литературата е веќе форма на одмазда. Ги плаќа сметките 

на судбината, на другите, а во прв ред – своите. Со камата. 

 

Потврдите и документите што треба да им се дадат на бирократите 

се повеќе отколку пречките на коњските егзибиционистички трки. 

А, таквите пречки ги издржува само силен натпреварувач. Поетот, 

секако, не е таков. 

Со бирократите може успешно да војува само бирократ. И тоа 

тактички. 

 

Затоа, на литературата овде ѝ останува да ја прифати бескрајно 

отворената можност за премин од комунистичкиот харем во 

капиталистичкиот бордел. Бидејќи, сега веќе секој оди „на своја 

тура“. Потешко е, да признаеме, тоа што во таквата медијална 

атмосфера – оригиналната литература мачно бара „љубовник“. А, 

мастурбацијата со тек на време станува досадна и надминлива. За 

среќа, уште живееме во време кога функционираат Дарвиновите 

закони, кои впрочем ги копира и економијата на слободниот пазар. 

 

Од друга страна, пак, за жал, не е восхитувачки ни животот на 

независниот уметник: 

„Некогаш – да не дозволи да го купат! 

Денес – како да се продаде!“ 

 

Заклучок (заокружете – во кое време активно суштествувате?): 

 

а. Камено време 

б. Бронзено време 

в. Хартиено време 

(време на бирократски хартии од „преценета“ вредност) 

 

Среќните добитници се молат, со хамбургери во рацете и со 

инстант–пијалак,  

да ги заземат своите места на SMS poetry квизот. 

Почнува манифестацијата SLАM POETRY на BBC и на CNN. 

 

 

ДЕМОКРАТОТ - ДЕМОН 
  

Демонот на демократијата, маската на државната вистина, 

тврдата волја на мнозинството, колективната убеденост 

да се сменат дневните гласила за тапани, правосмукалката за 

брезова метличка 

во мракот да се ориентираме според допирот наместо според 

сијалицата (кој рече, не знам, да не забораваме на ултиматумот) 

да не мора да даваме отчет, да не ги затвораме зборовите во 

хартијата. 

И каменот да го насочиме право и директно во првиот демократ 

кој бара сличен на себе само за да може да каже 

Ние 
  
 

ОПТОВАРУВАЊЕ 
 

Кога општеството нема веќе никого кому може да му верува, 

го избира помалото зло. 

И секогаш се случува истото: помалото расте 

и станува неподносливо тешко 

 

оптоварување 
 

 
НАШАТА ТАТКОВИНА 
 

Во медиумскиот молк наоколу 

зборовите се принудени да шумат во саксиите со цвеќиња 

нашите тела од рекламните билборди не ги измачува ништо толку 

колку празните прегратки 

 

нашата татковина е таму, каде што историјата тргнала по погрешен 

пат 

каде што срцето станало орган за вид: пештера 

што ги прима сите одгласи во себе за да траат долго 

бидејќи платата останува премногу мала за сите ќефови  

Радован П. ЦВЕТКОВСКИ 

                                                          УДК 821.163.3-1 

СЕ ВРАЌАМ ДА НЕ СЕ ЗАБОРАВИМЕ 

 

Се враќам  

како надојден бран кон тебе 

да не се заборавиме 

зашто ти ме викаш, 

јас те барам 

да потечеме во една река 

од спомени надојдени 

и никогаш, 

никогаш да не се разделиме. 

Се враќам 

да одронам спомени, 

да одронам мисли 

срце радост да наполнам 

поголема од твојата големина. 

 

Се враќам 

на ливадите од моето поднебје... 

Легнат на заклана трева 

да ги наслушам 

босите стапалки 

разиграни по брегот на реката, 

да го начујам клепањето на коси, 

мукањето на говедата, 

гласот на жетварската песна. 

 

Се враќам кон тебе 

да не се заборавиме, 

зашто ти ме викаш, 

јас те барам 

да потечеме во една река 

од спомени надојдени 

и никогаш, 

никогаш да не се разделиме. 
 
НАШИТЕ ДВЕ РАЃАЊА СО ТЕБЕ 

 
Две раѓања наши 

во извор се обидовме да потечат, 

да личат на утрини во роса од сребро, 

да личат на молитви и причесни 

пред татков олтар на љубов во трпки нежни 

под зенит на припек зажарен што гори. 

 

Моето е суша 

во избор гргор од камења кога ѕвони, 

кога корен врзува со друг извор 

меѓу два пресушени септември. 

 

Твоето е 

топлина меѓу земја и небо 

прелет – камен врз камен 

во темел кога се става. 

Јас припек – години од камења и трње, 

ти оган запален од Климент 

исправен пред црвен меч 

и уште триж други 

зборот стар и по нас да се чува. 

 

До тебе меѓу копја и виулици 

оттаму прелетавме, 

пат минавме преку море камено, 

камења резбаревме за нови храмови, 

живи извори откопувавме 

да бидат пат 

до друго море зад брегови што мами. 

ПРЕДАЧКА 

 

Бел облак 

на крст старата врзала. 

Меѓу два прсти 

во струни облакот го молкне. 

И онака старечки 

на орото од вретеното 

чудно струните ги заигрува. 

 

 

ПИЈАН 

 

Во жолт измаглен круг 

дрворедот со мене трча. 

 

Под нозете на обете страни 

калдрмата се кикоти. 

 

Кикотот ја крши улицата 

во сокачињата ситни. 

 

На каде да одам и кого да стасам 

во ова време невреме од дожд. 

 

 

ПУКНАТИНА ВО ДУШАТА 

 

Меѓу реката, 

наспроти најубавата глетка, 

и моите очи 

нурнати во вишините на небото 

ми се исцртува пукнатина 

висока колку планина. 

Горе гороцветна синевина 

недофатна за мојата мисла, 

овде реката распослана виделина 

дури до лозјата. 

 

Меѓу нив и тежината на небото 

јас со пукнатината во душата – 

и за стравот во очите на Галето, 

и за небото распукано 

што нѐ позема на тој пат. 

 

 

ПРИКАЗНИТЕ 

 

Имавме пред порта 

еден камен жив 

со дедо ми што си умре. 

 

Не знам кој го донесол 

а уште помалку  

кој го наместил  

за седење. 

 

А јас го помнам 

по приказните 

од скутот на дедо ми, 

учејќи ги зборовите  

на јазикот наш. 

Никола ИЛИЈОВСКИ 

                                                           УДК 821.163.3-1 

ГОЗБА 

 

Имам сѐ: 

Простори засадени со забранети овошки 

и ветрови што го разнесуваат нивниот мирис. 

Имам вистини што треба да се докажуваат 

и време за враќање. 

 

Имам сѐ:  

Мисли засадени во сонот 

и желби до крајот на времето. 

Имам песни што не се напишани 

и одлежано домашно вино. 

 

Ги размножувам желбите во градините на времето. 

Така наздравувам со непознатото. 

 

Имам сѐ: 

Сонце што го породува денот 

и месечина што се пресоблекува во ноќта. 

Имам повеќе прашања со помалку одговори 

и недовршени соништа. 

 

Имам сѐ: 

Галаксии што се приближуваат 

и брегови римувани со себе. 

Имам планети што треба да се откриваат 

и отворено сино небо. 

 

Ги размножувам желбите во градините на времето. 

Така танцувам со непознатото. 

 

Имам сѐ: 

Облаци што патуваат до недоглед 

и дождови што ја опиваат земјата. 

Имам планини за освојување 

и векови за векување. 

 

Имам сѐ: 

Време зад мене, време пред мене 

и време што никогаш нема да умира. 

Имам толку колку што ми треба 

и ништо повеќе. 

 

 

ГРАДИНА ОД ПРОСТОР И ВРЕМЕ 

 

Во вистината засадив зборови 

и им реков да молчат 

до крајот на времето. 

 

На времето му дадов градина од простор за размислување. 

Таму ферментираат сите забранети овошки. 

Од нив правам вино и раздавам по светот. 

 

Така му се насладувам на постоењето. 

 

Во слободата засадив волја 

колку што собира во просторот 

и помислив дека нема што повеќе да кажам. 

 

На слободата ѝ дадов градина од време за премислување. 

Таму одново се создаваат сите земски потопи. 

Од нив правам езера и ги вдлабнувам таму каде што има простор. 

 

Така му се насладувам на постоењето. 

 

Моите зборови молчеа оти во молк беа родени, 



РАСТ – списание за книжевност, уметност и култура 
 

 

Бр. 20                                                                  2019 год. 
 

 

15 

додека овошките ферментираа 

и времето се опиваше 

по слободна волја. 

 

 

РАСИТНУВАЊЕ 
 

На крајот од денот 

Сѐ тргнува по својот пат 

Светлината се губи во темнината 

Крупните саати бегаат од ситните 

Новото се издвојува од старото 

И едвај е неважно 

Што било и што ќе биде. 

Сѐ се сведува на константно раситнување 

и пребројување на тоа што останува 

Слободната волја мора да остане. 

На крајот од денот 

Бавно старееме 

Но, не се забележува. 

Времето безмилосно истекува 

Но, секогаш има време: 

За нова игра 

За нови желби 

За вечни одлагања 

И премислувања, понекогаш 

На крајот од денот 

Некои почнуваат 

А други застануваат 

Некои сакаат да се одморат и да заборават. 

Времето лажно умира во сонливата ноќ 

И по навика уживаме во новите мисли. 

Сѐ се сведува на раситнување: 

Ноќите во утра 

Годините во месеци 

Месеците во денови 

Девизите во денари 

Желбите во илузии 

Грозјето во вино 

Виното во песна. 

На крајот од денот 

Бавно старееме заедно со времето 

И таквото чекорење  

Воопшто не звучи лошо. 

 

 

ПРОДАВНИЦАТА ЗА ДОЛНА ОБЛЕКА 

 

Кога поминав покрај продавницата за долна облека 

помислив на тебе мила моја. 

Небото беше обично 

како и претходниот ден. 

 

Кога поминував оттаму, одев бавно 

и ги замислував твоите брадавици 

како ќе изгледаат во градникот на излогот. 

Небото повторно му се додворуваше на сонцето 

и беше сосема сеедно 

дали возот ќе задоцни и овој пат. 

 

Пред излогот стоеше русокоса жена 

и во усните ѝ гореше тивок оган. 

Посакав силно да замјаукам,  

како мачор на почетокот од февруари 

и да ѝ ги кажам сите неважни нешта 

што остануваа чудни  

во метафизиката на слободната волја. 

 

Кога поминав оттаму 

сѐ се случуваше брзо иако одев бавно. 

Кире НЕДЕЛКОВСКИ                  

УДК 821.163.3-1 

МАРКОВ МАНАСТИР 

 

Ме мами тешката тишина 

Да влезам и да проверам 

Што е точно а што е само верба 

Наследена од нашите дедовци. 

 

Влегувам во древната тишина 

Влегувам во друштвото 

На многуте маченици и чесници 

Се Шетам меѓу чисти испосници. 

 

Тишината излегува во нов век 

Во некои нови размисли 

Тишината е нашата иднина 

Нова височина на согледбите. 

 

Марковиот манастир ме мами 

Да си ги проверам мислите 

Да си ја проверам тишината 

Со што ќе биде пополнета. 

 

  
БЛАГОСЛОВЕН… 
 (во спомен на Анте Поповски) 

 

Во Калишта ти кажав 

Дека ќе те паметам со „Татковина“. 

Кратките песни секогаш се Големи 

Кога ја носат душата 

На својот народ. 

Ние 

Продолжуваме да Патуваме 

Како молитви низ времето 

Со сите собрани сознанија 

Барајќи плодна почва 

За зборовите 

И за добрините. 

Верувањето станало Преобразба 

А јас 

Благословен 

Знам 

Дека внимателно ме Слушаш 

И ме гледаш 

Седнат 

Меѓу ангелите. 

Сега и двајцата сме Манастири – 

Синевини кои внимаваат 

На својот народ… 

 

  
МАЈКАТА НЕ УМИРА… 
 

Повторно си Говори преку тебе 

Чекори исправено со тебе 

Те советува и брани 

Ти си за неа секогаш дете. 

 

Повторно ги собира сите роднини 

Да јадат и пијат со неа 

Да ја споменуваат по добри дела 

Нели мајка си е мајка?… 

 

Повторно си Чекори со тебе 

Како ангел кој се Појавува 

Секаде каде што ти е тешко и важно 

Да те утеши мирно. 

Мајката како Татковината не умира 

Те следи цел живот 

Сака да се браните и оправдувате 

Каде што е потребно и нужно 

 

Нели мајката си е секогаш мајка?… 

 

 
ПРИЧИНИ ЗА ПРАШАЛНИЦИ 
 

Кој си верува во задгробен Живот 

Нека си верува 

Како крајна утеха 

Дека нема да Исчезне. 

 

Има многу причини за прашалници 

Но повторно Господ не одговара 

Каде и како се Собираат 

Толку многу луѓе на оној Свет. 

 

Секој човек си има свој Одговор 

Свои причини за прашалници 

Лесни или тешки објаснувања 

Но ете Господ не се Појавува 

 

Само ја продолжува мистеријата. 

 

  
ГОСПОД Е ГОЛЕМ… 
 

Гледа во сите Светови 

Слуша што се Случува 

Така велат повеќето луѓе. 

Тој е Творецот на сите утехи 

Тој е Создателот на сите надежи 

Така веруваат повеќето луѓе. 

 

Голем е Господ 

Влегол и во мене 

И ме Тера да го запишувам. 

 

Моќен е Господ 

Невидливо ме Исцрпува 

За да остане Нешто и од мене. 

 

 

РАЈОТ БИЛ НА ЈУГ 
 

Веруваат дека Таму имало 

Добра клима и храна. 

 

Таму имало градови и долини 

Народот вели за мртвите биле. 

 

Значи Рајот бил на југ 

Каде што имало и мртви мориња. 

 

Таму имало стари библиотеки 

Во кои се проучува светов. 

 

Веруваат дека војните престанале 

Таму немало причини за војување. 

 

Никој повеќе не знае 

Дали има место во Рајот. 

 

Никој овде не знае 

Со колку добрини се влегува Таму. 



РАСТ – списание за книжевност, уметност и култура 
 

 

Бр. 20                                                                  2019 год. 
 

 

21 

Славица ГАЏОВА СВИДЕРСКА        

УДК 821.163.3-1 

ОСТАТОЦИ ОД ДЕНОТ 

 

Тие не можат да се исфрлат 

како остатоци од храна 

ниту како кутија 

од која сме го извадиле подарокот 

Тие остануваат во затворени сфери  

што лебдат на месечева светлина 

се апсорбираат во пукнатините на ѕидовите 

се сместуваат во фугите меѓу плочките 

во меѓупросторот на две прозорски стакла 

невидливо висат  

меѓу алиштата што се сушат на терасата 

не можеш да ги истриеш 

од дланките како нечистотија 

не почитуваат ритуали и хигиена 

не можеш да се отарасиш од нив 

иако силно ги затвораш вратите 

молчеливо стојат  

во клетки на просторот со меморија за времето 

 

Остатоци од денот, 

дали од нив 

се рециклира животот? 

 

  
ВРЕМЕТО ЗАСТАНУВА 
 

Времето застанува пред децата 

што живеат во камионите со лубеници 

и со искината церада 

низ чии дупки слегува месечината 

а потоа легнува  

меѓу куклите од кои останале само торза 

Времето застанува пред напуштените куќи 

со отворени покриви 

откриени тајни од старите долапи 

чајот исушен на пенџерето  

што сè уште ја чека својата врела вода 

и шпоретите што мирисаат 

на свежо замесен зелник во недела 

 

Времето застанува пред пожолтениот весник  

оставен со децении зад авлијата 

 

во него може да го прочитаме 

она што ќе се случи утре 

 

 

ПЕЈЗАЖ 
Сирија 

 

Среде урнатините на Алепо 

еден човек 

продава златни рипки 

во пластично кесе.  

 

Купувачите 

немаат нозе да стигнат до продавачот 

немаат раце да посегнат по кесето 

 

имаат само очи 

што нема кој да ги затвори 

Златко ЖОГЛЕВ                                  

УДК 821.163.3-1  

ГРЕШКИ 

 

Ги имало, разни секогаш,  

Секаде и од различен сој, 

Не се добројуваат никогаш,  

Тие навистина се без број. 

 

Ги правеле и ќе ги прават  

Луѓето кога нешто слават. 

 

Ќе ги прават луѓето довек, 

Луѓето со карактер секаков,    

сè дур постои и еден Човек, 

умен, добар или било каков. 

 

Грешки со раката – постапки, 

дела 

(Lapsus manae), 

Јазични грешки – со изговорен 

збор 

 (Lapsus linguae), 

Грешки со умот – со помисла  

(Lapsus mentis). 

 

Нивната смисла, иако затскриена,  

Бог-Творецот на овој Свет ја дал, 

Луѓето да учат да се издигнуваат,  

да не пропаѓаат во темнина и кал. 

 

 

ПРОСТУВАЊЕ 
 

Ако беше тоа толку лесно  

На другите да им се прости, 

Сите ќе простуваа свесно 

Не ќе беа на светов само гости. 

 

А за вистински да се прости,   

треба да се слуша, да се гледа 

треба злобата да се премости 

да остане таа сал сенка бледа. 

 

Оној лесно ќе прости  

кој  разбрал 

Кој не може да прости  

тој не разбрал. 

 

Оној кој секогаш  

внимателно чуе и слуша  

Нема никогаш  

да заглави во грев до гуша 

Кој внимава секогаш 

што ќе каже и што ќе рече 

Ќе се ослободи од она  

што во пропаст го влече. 

 

Кој може да прости  

ќе се ослободи 

Од оковите тешки  

што ко роб го држат. 

 

Кој може да прости  

тој ќе се спаси 

И себе но и другите. 

 

Затоа прости  без услов  

без  никакво барање 

Прости веднаш и овде  

без никакво одлагање. 

 

Прости  

простено да ти биде, 

За да се растовариш, 

за да се ослободиш, 

за да се спасиш. 

 

Прости  

простено да ти  биде, 

И од Бога   

и од луѓето. 

 

 

ТУКА СМЕ 
(Нѐ има) 

 

Нѐ имало и тогаш 

Кога според некои 

Не требало да нѐ има 

 

Нѐ има и денес 

Кога многумина 

Не сакаат да нѐ има 

 

Ќе нѐ има и тогаш 

Кога не ќе веруваат 

Дека ќе нѐ има. 

Петар НАНЕВСКИ                              

УДК 821.163.3-1 

НАШИНЦИ 

 

Меѓу две зори тргнаа 

во лисјето надвиснато 

ридје расте на ридјето 

 

И нешта заборавени 

во устите понесоа 

ветер вадат од градите 

 

Од срцата длабоки 

ги острат мотиките 

чинот на небо го есапат 

 

Во сонцето се еднакви 

посилни од гласот 

подолги од бакнеж 

 

Примракот во песна отворена 

режачи го испиваат 

ако се селани - наши се. 

 

 

ПОМИН  
 

Зрело поле откопав 

во батакот на реките 

светам со фантазија 

 

Денот ќе го проѕевнам 

во мало барде шарено 

сладам сон на нозете 

Отаде Калница 

аргатите во врбите 

краден бостан гризаат 

 

Метејќи селанките  

утрово го чуркаат 

следува Понеделник 

 

Миженка разиграни 

коњите преврискаа 

се готвиме за вечера. 

 

 

ПРАШАЊЕ 
 

Птиците преку бавчите 

ги разнишале ѕвездите 

- за кого наѕвездувам 

 

Коњите на две нозе 

го чепкаат небото 

- за кого занебувам 

 

Со пазуви отворени 

се плештат облаците 

- за кого наоблачувам 

 

Додека страдам повеќе 

с а к а м. 

 

 

ОДМОР  
 

Пердето на зората 

на вејки го обвисивме 

низ нивите 

 

Ни боја ни ветрови 

не носат воларите 

најголем верник засакавме 

 

Во врелите јаболки 

го чукнавме сонцето  

под небо со птици се смееме 

 

Сакаа да смислуваат 

дождлаците богови  

на ражени зрна одмораме. 

 

 

БЛИСКУ ДО МЕНЕ 
 

Жнеари врват во сонцето 

близу небото богато 

мене сенки ми цртаат 

 

Меѓу очи и тревите 

овдешен ден смислуваат  

име ми пишат на птиците 

 

До крајот на Одите 

мека песна никнуваат 

велејќи ме пред луѓето 

 

Станувам најсреќник 

низ патишта и коприви 

за Ваташа ме сводничат  

 

Денес во Февруари  

и доаѓа пролетта. 

ШУМА 
 

Зад зеленото гумно 

огнени врати отвора 

муграта 

 

Во видикот пресен  

прстите на багремот  

плискаат југовина 

 

Патот на росите вчера 

носеше леб од јачмен 

 

Престол на муграта 

на зелена трага правам 

со компас на градите 

 

Крајот започнува  

од некаде до секаде 

во мене. 

Милица ДИМИТРИЈОВСКА РАДЕВСКА 

                                                            УДК 821.163.3-1 

OГАН 

 

Прпори огнот 

Воздишки благословени 

Се лизга по мракот 

По телото на ноќта 

Исцртува гравури 

Пукаат коските на стравот 

Светлинки аберџии 

Искрат во очите 

И го прелажуваат сонот светрум. 

 

 

ЗАВИСТ 
 

Си можел 

Чуму лутина 

Чуму дразби 

Чуму чумоглави преселници 

Да можевте 

 ќе бевте пред него, 

 а не со него. 

 

 

ШАХОФСКА ФИГУРА 
 

Рскотници, плускотници! 

У бре, де бре, 

Охо, хо, хо браво 

Што ќе беше фалби,  

Што ќе беше топорења 

Ки, ки, кикотници.. 

Ц, ц, ц, цивкаат, чкртаат неволно 

Во сенка од дланките непорочните 

И што дека, и кому му е гајле 

Ех, да бевме таму ние 

Намнисуваат отсутните 

Така е како што е, збор да нема 

По завршената партија шах 

Фигурите се собираат во кутијата. 

 

 

ПОСЛЕДИЦА 
 

Што направивте?  

Сè! 

Каде е тоа сè? 

Тука некаде, никаде.. 

Кој виде, виде... 

Кој не гледа, ќе прогледа. 

 

 

СÈ-НИШТО 
 

Со години 

Ги испраќаш и ги пречекуваш 

А ти останува само миг празнина 

Во сето е ништото 

Во ништото е целоста на светот. 

 

 

КРТ 
 

Во пролет баба ми намнисуваше- 

-Кртот пак ми ја расипа градината! 

Оган го изгорел! 

И налеваше вода, 

Водје, бели водје 

И се слеваа низ дланките, по браздите 

Да го сотре кртот. 

Денес во пролет 

Баба ми одамна ја нема 

Но други кртови ми ја расипуваат браздата 

Ми го нагризуваат зборот 

Ми го басросуваат полето 

И налевам како баба,  

Водје,  бели водје 

Да го однесе матната  

Да го сотре кртот. 

 

 

КРСТОПАТ 
 

Се крстат на крстопат 

Раскостени од криви клетви 

Се крстат од умора 

Од пакоста што ги сени 

Дланките ги жулат 

три прсти им се раздиплуваат 

од навики злогорди 

крс нозе седнати во мислата 

сноват како нави 

демек се што ќе дојде 

водата в неврат ќе го поштоми. 

Михајло СВИДЕРСКИ         

УДК 821.163.3-1 

ГРАНИЦА 

(Од необјавениот поетски ракопис Граница) 

 

*** 

пасош 

што не вреди 

име 

што го заборавив 

презиме 

на кое не се сеќавам 

адреса 

на која можеби никогаш 

нема да се вратам 

 

 

*** 

пред мене и зад мене 

луѓето заминуваат 

и веќе нема да се вратат 

не знам што е поголемо 

сонцето 

или мојот народ  

по светот 

 

 

*** 

заминувајќи 

нозете ги пакувам во куферот 

рацете во ранецот 

телото излегува низ вратата 

душата останува дома 

легнува на креветот и не сака 

да стане 

поделен сум на две половини 

како 

Кипар 

 

*** 

заминувам од дома 

одам без да запрам 

што може да стори 

скршен човек 

правам големи чекори 

како да ја преминувам 

Рио Гранде. 

 

 

*** 

заминувам 

илјада мечеви 

ме распарчуваат 

ме делат 

ме ситнат 

ме смалуваат 

ме тераат да се одречам  

од себеси 

како Македонија 

 

 

*** 

заминувам и мислам 

колку лесно може 

да те избркаат од дома 

бомби 

авиони 

хаубици 

беспилотни летала 

хемиски оружја 

си одам  

низ рушевините на своето битие 

како да ја напуштам  

Сирија 

 

 

*** 

Заминувајќи 

од Египет 

до Аушвиц 

разни вавилонци 

крстоносци и инквизитори 

ни ја пишуваат историјата 

го сонувам прогонот на Израил 

моите синџири се невидливи 

на мојот пат го нема Мојсеј 

да го подели морето кон Ханан 

оти јас не се враќам дома 

одам во обратен правец 

кон својата 

Ветена Земја 

 

 

*** 

ми кажаа 

дека умрела мајка ми 

во рацете на татко ми 

вести на радио 

глад поради сушата 

водоводните претпријатија нè прежеднуваат 

рудниците на белците нè затрупуваат 

плантажите нè умртвуваат 

денес господарат и со сонцето 

го палат и го гасат по желба 

затоа дење е жешко 

а ноќите се студени 

чекорам како во празно 

и секој чекор ме враќа наназад 

којзнае колку празно 

ѝ било срцето на мајка ми 

кога ја оставив 

низ песокта како низ облаци 

да ја напуштам 

Африка 

 

 

*** 

молитва 

со еден збор 

нè создаде 

и со еден збор  

можеш да нѐ растуриш 

ти што од земја 

си ни ги изделкал  

предците 

покажи ни го патот 

оти кај тебе нема граници 

нема граници 

 

 

*** 

каде и да одиш  

насекаде си странец 

дури и во својот дом 

 

 

*** 

Во раката го стискам писмото од брат ми 

живее во Њујорк 

во гарсониера 

и со години  

гледа низ стаклото кон улицата 

далеку од сите случувања 

на неговата адреса не стигнуваат пратки 

освен списанијата за кои се претплатил 

не доаѓаат пријатели 

освен мачката  

што има посебен отвор  

на долниот агол во вратата 

тој нема пропуштени 

телефонски повици 

ниту предлози за вечера 

поубаво им е на бездомниците 

пишува 

оти тие својата самотија 

 ја живеат под отворено небо 

 

 

*** 

мислам како и јас  

да го почнам моето писмо 

драг брате, 

јас немам дом 

ниту прозор низ кој гледам во улиците 

и не се плашам од самотијата 

со денови стојам 

помеѓу бодликавите жици 

со кои нè оградуваат 

иако сум меѓу стотици луѓе 

сепак сум сам и не можам да ги прескокнам 

ѕидовите што ни ги поставуваат 

сам плачам и сам се смеам 

и јас како и бездомниците од Њујорк 

живеам под ведро небо 

 



РАСТ – списание за книжевност, уметност и култура 
 

 

Бр. 20                                                                  2019 год. 
 

 

38 

*** 

спијам 

повторно некаде заминувам 

нов пат 

ново небо 

и нова земја 

ако смртта е преселба 

те молам да трае кратко 

не сакам повторно 

да талкам 

 

 

*** 

одам 

без престан 

четириесет дена 

по сопствената пустина 

и камењата ги гледам 

како лебови 

ветрот како вода 

сѐ победувам 

заради тебе 

 

 

*** 

не заминувај  

остани во својот 

дом 

како во небеско  

жилиште 

остани во својот  

дом 

како траење 

во бескрајот 

Во Мојот Дом 

Снежана СТОЈЧЕВСКА                

УДК 821.163.3-1 

РАМНОТЕЖА 

 

Циклусот е секогаш ист 

смртта отвора врата за нов живот. 

Невидлива нишка во универзумот 

го одржува балансот 

меѓу душите на небото 

и оние на земјата. 

 

 

СЕМЕЈСТВО 
 

Понекогаш мојот син 

се однесува како да ми е татко, 

а јас мајка на мојата мајка. 

 

На момент најмладиот станува најстар, 

а најстариот сè почесто тежнее кон детство. 

 

Годините го губат своето значење, 

но љубовта останува иста 

универзална и чиста. 

 

 

ВАШИТЕ ДЕЦА НЕ СЕ ВАШИ ДЕЦА* 
 

Најтешките работи во животот се  

да бидеш добар родител 

и добар партнер. 

Нема школа што те подготвува за тоа. 

 

Мајчинската љубов е посесивна, 

многу често и опсесивна. 

Долго размислував како да ја дозирам. 

Тенка е линијата на која балансирам. 

На крајот сознав дека треба да бидам  

доволно блиску кога му требам,  

но доволно далеку за да му оставам простор 

да расте 

да не го задушам 

да го оставам да дише. 

 

Љубовта треба да дише  

за да може да живее. 

 

*Стих од песната „За децата” од Калил Џибран  

 

 

САУДАДЕ 
 

На панаѓур 

во мал град, застанат во времето, 

група трубачи ги минуваат крчмите 

свирејќи весела, гласна музика. 

 

На пауза седнуваат на плоштадот 

да одморат, 

но не престануваат да свират 

тивко за своја душа. 

 

Мојот син ги слуша 

и ми вели: 

Кога свирачите свират за себе, 

свират само тажни песни. 

НА ПРЕПАД 
 

Недостигот ќе те стигне 

кога сè ќе стивне, 

кога најмалку очекуваш 

тешката рака на тагата 

те повлекува надолу. 

 

ЛЕБДЕЊЕ 
 

Фати го ракавчето 

и протни го рачето 

низ ракавот на џемперчето, 

за да не ти се набере кај лактот. 

– ми вели татко ми 

додека ме подготвува за во градинка. 

 

Потоа ми ги облекува хулахопките 

и со нив ме крева во воздухот. 

Се смеам и лебдам 

во рацете на оној што ме створил. 

 

И сега исто така лебдам во рацете на Творецот. 

 

ДЕСЕРТ 
 

Кога ќе посакав нешто благо, 

а дома немавме ништо такво 

татко ми во мала стаклена чаша, 

на рака, ми матеше една жолчка 

со лажичка шеќер и какао. 

 

И денес кога ќе се сетам 

тоа е вкусот на моето детство. 

Скромно, но полно со љубов. 

Петко ШИПИНКАРОВСКИ             

УДК 821.163.3-1 

СЕДНА МЕЃУ БОГОВИТЕ НА ДРАМАТА 

  На Горан Стефановски 

 

Утрово протече дојавата – 

замина без најава во вечноста 

ги одвлече мистериите –  

тајните што те прогонуваа  

на нескротеното „Диво месо“ 

на едни „Тетовирани души“  

заглавени во „Клинч“!... 

А јас, те познавам од објавите и  

репродукцијата на твоите размисли 

што од „Скок во место“  

ги однесе во длабоката „Црна дупка“,  

на највисоката „Кула вавилонска“, 

ѝ им врежа белези, но не лузни...! 

Го навелича и „Гоце“ и „Сараево“ –  

ги прослави,  

им ги врза јазлите  

како примка  

на „Старец околу вратот“, 

заробен да виси,  

во „Оаза на мирот“ да ги брои надежите, 

како на „Јане Задрогаз“... 

Зајадливо почна да ги 

обезличуваш опачините, 

мудро да ги жигосуваш како 

„Иднината никако да дојде,  

минатото никако да си отиде, 

а ние овде глумиме сегашност“... 

Или пак,  

од лондонскиот „Хајд парк“ 

ќе крикнеш: „Сега му е мајката“... 

И повторно направи скок,  

но овој пат од ББС стигна 

разгласот за неверата, 

за твоето заминување.  

Не,  

за твојата вечност разгласи, 

на твоето место меѓу 

боговите на драмата... 

Седна покрај „Чиракот Шекспир“, 

да чиракуваш на големиот 

занает што го имаше, 

за „нустрификација-верификација“ 

на богатството што ни го остави 

посиромашно уште за многу богатства,  

а имаше време да ги направиш, 

зошто прерано нè напушти 

за да живееме и се радуваме на  

твојата оставина;  

меѓу штиците  

да уживаме,  

да играме,  

да се радуваме... 

И со восхит да те следиме во размислите 

за она што беше вчера,  

и она што доаѓа, 

и она што сега го живееме 

во мигот, во вечноста...  

Патувај пријателу, 

патувај на патот без враќање,  

патувај меѓу ѕвездите и боговите, 

сега и за секогаш, 

и во век и векови, 

Амин! 

ГИ СИМНУВАМ ЅВЕЗДИТЕ 
 

Ноќва во тучен лонец се тркалаш, сону мој! 

Една по една разиграни 

се валаат в пепелишта: 

надежта и големата лага; 

утрата розови – 

соништа бладаат; 

закрепостени барони 

на вавилонската царштина кумуваат. 

Оставаат пустош во руинираните утра. 

Пагани и лилјаци расткајуваат платна; 

изворишта секнуваат, 

в гора коски в пепел танцуваат, 

а чиниш урна плови по Ганг. 

А јас, оставам пораки. 

Глуви друмови 

на закраставен пиреј рикнуваат. 

Се раѓа ден. Ѕвезди симнувам. 

На пространа ледина блесоци. 

Отаде злото никнуваат моите воини. 

 

 

ГОЛА МЕСЕЧИНКА 
 

Оѕвездена со отворени очи го свлекуваш сонот  

и го оставаш ко гола ѕвезда во синилата  

на океанот на вљубените корали.  

Во длабок сон и ко срничка пред бодна  

прегратка на луто копје. 

 

Блажина на твоето прво недорасонето бистро око,  

зајадливо го довикнуваш прстенот 

и опеаниот наш покрстен дар  

во испредените бели пелени. 

Нагрбена ко развезана бела шара,  

одблеснуваш, гола месечино кутната на  

белите присои во планината на одгламнетите пеки  

во мачји притаи ги довлечкуваш  

моите љубовни намизи  

и свлекувања на топлите облажени сништа.     

 

 

ПРИКАЗНА ЗА МОЈАТА ПЛАНЕТА 
 

Облечена во виножито бои, ѕвездо, 

нурната во студените кладенци, локаш. 

Часкум, опулуваш кон разбранетите потоци  

на ведата планина, горделива, разнобоена блескаш. 

Ти, планетна убавица, 

што разиграни коси вееш– 

Чинам ждребица  

во цветна ливада отскокнуваш. 

Крадешкум ме облева мирис на  

напупени божури 

кротејќи ја залудената дива мисла. 

Напоркум, твоите разиграни струни 

ја повикуваат самотијата на зачмаените мераци,  

отпосле,  

се раѓаат никулци на кротки намизи –чинам, 

пролетни ветрови на подгорени –  

недопрени љубови  

ги красат заледените брегови. 

И гледам, босонога подрипнуваш  

небаре срна по росниот сон, ведра пловиш! 

Ги ловиш распосланите виножити зраци. 

Ја секнуваш страста, жедта... 

И како напоена еребица во цвркот летнуваш, 

на рабјето на приказната, и на мојата планета, се губиш. 

Елизабета ЈОНЧИЌ               

УДК 821.163.3-1 

СЕВЕРНО ОД МЕНЕ 

 
Северно од мене гледам мои луѓе 

зборуваат туѓ јазик. 

Северно од мене се кршат копја на бесот 

а волците завиваат со страшен рев. 

Северно од мене гинат неиспилени желби 

обесени во лакома страст. 

Северно од мене мрзне Јужниот пол.  

Шестарот на времето исцртува линија 

што нема крај.  

Повторно исто, секогаш исто во еден здив. 

Земјата на која што стојам 

доживеа ново раѓање. 

Овие грутки, овој камен, оваа вода немаат почва. 

Овие грутки се ќерки на прогон 

овој камен е круна на злото 

оваа вода не припаѓа на никој. 

Само северот го бара југот 

лутајќи под северно небо без ѕвезда. 

Северно од мене срцето си го запалувам 

дното на бунарот го бакнувам без капка вода да се напијам.| 

Житниот клас со здивот го узревам 

со сонце го измесувам 

на срце го испекувам. 

Откршувам жестоки воздишки 

кога името ѝ го споменувам. 

Северно од мене ова сакање е притисок на цела гравитација, 

а осудата, чин на згнасување самиот од себе.  

ЛУЃЕ КАКО СОНЦЕ 
 

Луѓето се како сонцето 

изгреваат, 

светат или греат, 

и, заоѓааат... 

Разликата е, што не се знае 

дали после зајдисонцето 

имаат можност за 

повторно изгревање. 

Проблемот на сонцето се ветрот и облаците. 

Ако тоа ја продре душата на облакот 

среќно ќе си е сонцето. И облаците со него. 

Ама ако надвиснат темничишта над него  

и зраците ако ги вкочанат 

нема душа за него, 
тогаш, темна е приказната... 

 

ЗДРОБЕНО СОНЦЕ 
 

Го дробат сонцето. 

Црвено. 

Ослободете го редот 

зошто толку тисканици 

на патот кон бездната 

Зошто го дробат сонцето? 

Очите не гледаат кај носат нозете  

или разумот потајно прилегнал  

заборавил да се разбуди, 

па налудничаво затаил. 

Ете, го дробат сонцето 

па ги постилаат зраците  

како камењишта 

чиниш со нив ќе ги покријат сите ридишта 

сите планиништа и водишта 

за да го затнат  лелекот 

што ечи црвено од изворната плот. 

Од изворот кон понорот  

го дробат сонцето. 

Ги кршат зраците аждерите ненаситни. 

 

 

ДИВО СОНЦЕ 
 

Дојдоа нови утра потковани  со реа на безумие. 

Уште не зазорени ја изгубија девственоста клети... 

Како подгорени темјанушки сега им тежат клепките 

од срамот (ако воопшто го имаат) темновиолетово. 

Телата им се расцепени од стравот, 

Како карпи под силен земјотрес и  пети што газат камен. 

Сонцето се раскина  Се закачи  на копје со ѕвезда на врвот . 

Дојдоа нови утра со реа од коњски копита 

и тежок збор што  ја закла веќе распараната утроба 

видоизменувајќи ја родовата именка . 

Тупотот нивни ми ја разјадува душата  

како прегладнето орлиште  кине ли кине лакомо 

од внатре , од внатре од целото... 

Дојдоа нови утра со чакарести очи и растроени погледи. 

Здиви сонцето! Здиви сонцето! Што да прави? 

Ни  нагоре  ни надолу, се збрливи од болка  

зошто грееше толку колена од Мајка 

за помајка да го укори,  

самото кутро не се знае... 

Сонцето, здиви сонцето во новите утра. 

НА(В)РЕДЕНИ ЗБОРОВИ 
 

Еве ги копам зборовите од утробата на душата 

за да ги наредам , така убаво да ги наредам, израмнам 

да дишат место мене. 

Олеснето. 

Зашто кога се е израмнето 

кога се е наредено во ред 

сите вресоци на срцето се јаловат. 

Мазно. 

Празно. 

Ете ја клепам насмевката  

го острам нејзиното сечило 

за да ја исечам тагата под коренот 

ќе оплодам сјај 

за да свети место мене. 

Сјајно. 

Празно. 

Не можам да се начудам  

кој ли толку безмилосно ја убива радоста. 

Не знам како така наеднаш 

нешто видот ни го зеде 

па ѕвериме во празно 

како ништото да е китка од први пролетни цветја. 

Како р`ѓата  што го јаде железото и полека го темнее 

така нас нешто очите ни ги гризе, ни ги темнее 

Оф! Не можам да гледам како здиви изгризаното сонце! 

А се надевавме на нови утра. 

Нови и убави утра. 

Адем АБДУЛАХУ                     

УДК 821.18-1 

НИШТО ВЕЌЕ НЕ Е КАКО НЕКОГАШ  
 

Нити проповедниците  

ги прават обредите како некогаш...  

Ги дигитализирале  

активностите.  

Верниците ги нема,  

Сега четири - пет луѓе,  

ги посетуваат Божјите храмови ...  

Нити овци веќе има,  

копнееш да сретнеш едно стадо, еден овчар ...  

Ниту, во училиштата е исто  

желба ти е да слушаш и гледаш  

жубор на деца по пат и ходници...  

Нити машкостта ја има,  

доминират луѓе од времето на пророкот Лут.  

Нити жени има,  

без машкото да доминира во нив,  

недостасува нежноста,  

говорат, одат, воспитуваат остро,  

сѐ што прават е грубо.  

Ех, недостасува пријателството и пријатното,  

племенското и племето,  

фалат многу нешта,  

не е веќе како некогаш,  

кога нашите мајки имале многу љубов  

милост за пријатели и комшии,  

за патниците и аргатите.  

Денес имаме многу удобства, а немаме апетит,  

многу можности со малку добра волја.  

Денеска ништо веќе не е како некогаш,  

традиционално и национално,  

пријателско и верско,  

сѐ има дигитална форма,  

флуидна, невидлива и нестабилна,  

сѐ брза, ита, и сенката, и гласот, и бучавата.... 

 

 

УБИВАЊЕ НА НАДЕЖТА 
 

Многу пати бев повреден. 

Ме убија многу пати 

низ историјата ... 

Сите овие убиства беа физички ... 

Беа духовни. 

 

Сега, 

во новиот век, 

убиствата продолжуваат врз мене, 

од сите видови. 

 

Еј, 

пострашно убиство 

од ова сегашното, 

немам видено ... 

 

Сега, моите соништа се убиени, 

 мојата надеж, ја убија ... 

 

Господе, казни ги убијците  

од сите видови. 

Казни ги до последен убијците 

на мојата надеж и моите 

соништа. 

Гордана СТОЈАНОСКА            

УДК 821.163.3-1 

ПРВО ПРОВИДЕНИЕ 

 

Ги огледувам очите во капката дожд. 

Толку наликува на солза... 

А ако небото плаче, колкава ли е неговата болка? 

Колкава ли е болката на бескрајот 

кој не ги сознал границите, ниту ѕидовите, 

ниту огорчените концепти кои мерат. 

Но на крај, 

и малото срце не ги препознава 

и препукнува додека ги пречекорува...  

 

Ја испраќам мислата да трага 

Во неговите пазуви огрдени со облак. 

Длабоко во расточеното сивило 

неначната синевина пронаоѓам. 

Чека нова пролет. 

 

 

ВТОРО ПРОВИДЕНИЕ 
 

Сонцето ме стрела со жешки насмеви 

и отпива од моите солзи со милост на родител 

кој теши уплакано дете. 

Откако се раѓа со надеж на истокот 

и заоѓа на западот со ветување, 

како златокос и златоуст љубовник 

бакнува по мојата коса 

и ме крунисува со луда и наврапита радост. 

Учам од писмото испишано со светлина. 

Ниеден облак не е вечен. 

ТРЕТО ПРОВИДЕНИЕ 
 

Ноќта е мајка на мојот копнеж. 

Со спуштени трепки и отсутна мисла, 

го допира темниот и мек образ до мојот 

и раскажува за далечините кои ги сокрила, 

но никогаш не ги видела. 

Во густите пепелави солзи на слепите очи 

ја насетувам болката за зракот 

и со векови пластената тага под нејзиното крило 

под кое ја прележувам несоницата. 

И само нејзе ѝ го отворам срцето. 

И со верба на повредена душа ѝ зборувам, 

ја молам да прогледа... 

Во нејзиниот мрак залутуваат осамените... 

 

 

ЧЕТВРТО ПРОВИДЕНИЕ 
 

Долго го топлев тој збор на гради, 

како кукавичјо јајце. 

Тој ми беше и клетва и аманет. 

Наутро – молитва. 

Навечер – песна што ме успива. 

Тој збор ми ги бришеше солзите. 

И брчките. 

Тој ги мамеше насмевките да траат, 

да бидат силно вљубени во усните мои. 

Долго се вслушував во него, 

да не замолкне 

и да не ме заѕида молкот. 

А кога го снема, тогаш дознав. 

Таа беше пред него и по него остана. 

Сеприсутна. Мирна. Блажена. 

Тишината... 

ПЕТТО ПРОВИДЕНИЕ 
 

Истокот е младо и невино пенливо вино, 

а првите зраци ги задеваат крилцата 

кои ги слават со лет. 

Секогаш убава, светлината е девица 

која срамежливо наѕирнува 

облечена во проѕирниот вел на раѓањето. 

Заустувам да го проколнам единствениот облак. 

Се загледувам. 

Сè се разјаснува. 

Небото е чисто.  

Јас плачам... 

 

  
ШЕСТО ПРОВИДЕНИЕ 
 

Сонот, ми шепоти земјата, 

длабоко во црното срце го чувам. 

И затоа од него цвеќата никнуваат. 

Сонот, како ехо се одгласува небото, 

далеку во бескрајот го гледам. 

И затоа ме прелетуваат птиците. 

Сонот, жубори и пее водата,  

вљубено во изворот ми се огледува. 

Затоа бисер влечат водите мои. 

Сонот, крикнува срцето, 

е парченце божја желба. 

Сеќавање на рајот. 

Најтенкиот корен на бесмртноста во мене. 

 

 

 

 

 



РАСТ – списание за книжевност, уметност и култура 
 

 

Бр. 20                                                                  2019 год. 
 

 

55 

СЕДМО ПРОВИДЕНИЕ 
 

Во мојата мисла, оние модри далечини 

доаѓаат на мојата дланка како нова ѕвезда 

И сивите планини на сенка налик, 

го спуштаат своето камено чело пред мене. 

Ги стишувам летните бури, 

ги собирам полумртвите семиња, 

ги пронаоѓам боите ослепени од јад 

и ги милувам заспаните пупки. 

И повторно никнувам. 

Овојпат во спокојната квечерина на есента. 

Не во надојдувачкото утро на пролетта.... 

Симона ПЕТРОВСКА                    

УДК 821.163.3-1 

ЗА НЕА 

 

Кога ќе ги сретнам очите нејзини,  

се топам и уживам, 

зашто најдлабока мисла 

се крие во нив. 

 

Животот е создаден  

со нејзини раце, 

и на светот душа 

му вдахнала вешто 

тоа ѓаволско лице, 

таа нежна срна. 

 

Не размислувајте 

од каде доаѓаат морињата,  

погледнете околу вас,  

ќе ја видите неа! 

Онаа која може и земјата и небото 

да ги спои во една своја солза. 

 

Во срцето на една жена,  

вистината и лагата се едно,  

тие се молбата до Бог, 

тоа е гласот до сите,  

до оние сите,  

кои не ја разбираат нејзината голема тајна. 

 

Сонцето и ѕвездата,  

на нејзиниот ден светат најсилно,  

и тие се едно -  

како две реки слеани во една. 

А, таа река  

сме сите ние,  

нејзините поколенија,  

срцето на овој свет. 

А, ако има друг, некаде далеку,  

и тој ќе се насмевне  

за нејзината среќа.  

 

 

СТАКЛЕНА НАСМЕВКА 
 

Ликот твој како икона бледа,  

Иста боја, истиот срам и јад. 

Око, втренчено гледа,  

Душата од окови бега,  

Гради за себе храм,  

А во него својата слобода ја слави. 

 

Силна стаклена насмевка 

Како да убива се со моќта на сонцето, 

И секоја мисла на мене, на тебе, на сите... 

Се претпопени во срцето од стакло. 

 

Ги гасне сите ѕвезди 

што заедно ги украдовме од темносиното небо,  

за да бидат само наши, 

да ни ја згреат душата, да ни блеснат во очите. 

 

Тоа е насмевка на душата ранлива, но горда,  

чиста пред рајските порти,  

блажена пред љубениот,  

таа е мост 

помеѓу анѓелот и ѓаволот,  

Едниот зарем е непогрешлив пред Бога,  

А Другиот пак го зема, тоа што го нема. 



РАСТ – списание за книжевност, уметност и култура 
 

 

Бр. 20                                                                  2019 год. 
 

 

58 

 

Ѓаволот те зеде тебе, 

А анѓелот твојата душа, 

А мене ми ја остави насмевката твоја –  

Да ја чувствувам.  

Да ја паметам. 

Да ја слушам. 

 

 

СЕ ВРАТИВ ТУКА 
 

Се вратив тука 

да земам од здивот овдешен,  

совршено чист,  

се вратив на ова место 

да ги побарам очите кои ги знам, 

се ратив да ги видам  

ѕидните слики, 

што ќе ми прошепнат некоја овдешна тајна,  

што ќе ме вратат на одамнешна боја  

на овој мал свет. 

се вратив уште еднаш  

да ги вкусам забранетите овошки,  

да и погледнам в очи на продорноста, 

во овој мал простор,  

волшебно убав кристал 

во којшто јас се вратив, 

повторно,  

во мојата куќа. 

 

 

ПАРЧЕ ПЛАТНО – ДУША 
 

Извлеков од сонцето дел, 

го нареков по твоето име, 

а недофатливата светлина ја допрев,  

и тоа храбро и покорно, 

ја сокрив во срцето, 

да можам да ја наречам љубов,  

а љубовта ја обоив 

со бојата на твоите очи. 

 

Пронајдов булка сред пустина,  

толку нешна, како со солзи полевана, 

како со бисери китена. 

 

Насликав небо, 

а од моето, вистинското, ги симнав сите облаци, 

ништо да не му недостига 

на парчето платно. 

 

И ништо не сторив,  

и се направив 

постојано гледајќи во твоите очи. 

 

Во ништо не се посомневав, 

гледајќи те, втренчено, 

таму најдов се што беше мое, 

моето минато, травови и желби, 

ја пронајдов мојата душа, 

окотвена, како котва зариена во брегот, 

и немам веќе каде да одам... 

Како карпа неподвижна, 

болка во душата на мртов човек. 



РАСТ – списание за книжевност, уметност и култура 
 

 

Бр. 20                                                                  2019 год. 
 

 

60 

Маја НЕСТОРОСКА                   

УДК 821.163.3-1 

ГЛАС 

 

Те помнам. 

По длабочини  

и височини на фреквенции 

кои ги обојуваш во црна боја. 

Некогаш знаат да преминат во сива, 

но никогаш во посветли тонови. 

Те помнам. 

По татнежот на црниот хоризонт, 

кој молскавично трепери 

во школката на ушново тапанче 

и трпеливо чека да прекине трепетот. 

Те помнам 

по мелосот, 

кој во распетието на нашите разговори 

секогаш преминув во фалш. 

 

 

КОМОРА 
 

Лелеат бисерни дождови, 

баботат сабји од бронза, 

а јас струполена на бездомниот под 

гледам во црната дамка од ѕидот. 

Чекам да ми заѕвони. 

Да ме повика. 

Да ме поведе. 

Да ме разоружа во претсобјето 

на левата преткомора. 

Па да му отворам со  

милозвучен глас на грчка божица 

да ги отворам прангите  

од левата комора, 

а тој удобно да се приклешти  

на тронот. 

Ќе ги препознае по лутината 

и горчината од сопственото семе, 

ќе се свитка и ќе онеме. 

Ќе се видам истата јас  

оној ден кога место во цветови, 

во трње ми се оплодија 

шуплините во срцево. 

 

 

ИЗНЕНАДИ МЕ 
 

Кога сѐ ќе се преврти. 

Кога сонцето ќе започне 

да свети дождовни капки, 

а дождовното лице 

ќе ти се мие 

во густи светлосни зраци, 

тогаш ќе бидеш  

сосема целосен. 

Изненади ме 

со достоен занес. 

Шепот на љубовни огнови. 

Тука се раѓа вселената. 

Се согласувам на сѐ. 

Не се плашам да ти покажам 

што чувствувам. 

Едно овдешно сега, 

еден пат по кој те води 

потребата за припаѓање. 

Блиску си. 

Изненади ме. 

Тука се раѓа вселената. 

ПОВИК 

 

Некој од далечини ме довикува. 

Глуво е сѐ. 

Дождот нервозно ги распрскува своите капки 

по празните улици. 

Удри по виновникот на раздорот што се издига меѓу нас. 

Удри и не прашувај. 

За да исчезне лошотијата на времето и луѓето, 

време на лажни пророци не ни е потребно. 

Сѐ што ни треба не е ниту многу, 

ниту малку. 

Доволно е. 

Ќе ти кажам една сечија тајна. 

Некој ме допира со дланката позади. 

Ќе погодам кој е по кожата, 

налик на бел памук. 

По брзината на љубовните атоми 

што се судруваат еден со друг, 

по воздишките испуштени во правец на мојов врат, 

кој полека се препушта на левата страна 

и се прилепува на твоите раменици. 

Затворам очи. 

Глуво е сѐ. 

Некој од близина ме довикува. 

Владимир КОСТОВ                     

УДК 821.163.3-32 

ЉУБОВНИКОТ НА ЛЕДИ ЧЕТЕРЛИ 

 
„За пишување пеозија или имаш талент или немаш. При 

создавањето а уметничкото дело треба да се вмеша виша сила, Бог 

кој се јавува преку тебе. Или си избран или не. Јас не ум избран. 

Немам таков благослов.“ 

Така си рече и така зклучи Андре и престана да пишува песни. 

Се фрли на критика. Жена му тоа со олеснување го прифати зашто, 

со истенчен усет и вкус за поезија, неговите песни кои, како 

напишани од мажот ѝ, мораше да ги фали, макар што, кога ги 

читаше, ги доживуваше како духовен тормоз. Дури и поттикна и да 

се преориентира на литературна критика.  

- Твоите знаења од областа на литературната историја и теорија 

се многу широки - му рече. - Искористи ги. 

И тој почна да се занимава со литературна критика. Но бргу и 

во таа негова дејност се појави дефект. Се покажа дека не било 

доволно да се имаат широки знаења од областа на литератураната 

историја и теорија за да може едно литературно дело валидно да се 

вреднува. Се покажа дека и за таа дејност треба да се има вроден 

усет за тоа што е литературна дејност - што не е, што е уметност - 

што не е. Што корист од неговото знаење кога не можеше да го 

искористи како инструмент за откривање на уметничкото во едно 

дело. Тој, ги знаеше литературните термини и дефинициите во 

врска со нив, знаеше што е тоа, на пример, балада или елегија 

според надворешните знаци и, при анализа, ги откриваше, тие 

форми, но наслепо и површински. Во суштината на поимите не 

можеше да продре, драматизмот во баладата не можеше да го 

дофати, ниту тагата во елегијата, а уште помалку да насети како 

тие, преземени од животот, се преточуваат во поезијата. Тоа 

сознание тешко му паѓаше. Но читаше. Упорно читаше. Особено 

поезија. Само што, ете, површински. Не знаеше да чита меѓу 

редови.. Во потрага во пеозијата во една песна, не знаеше да ја 

бара меѓу редовите, меѓу зборовите, под зборовите. Се вѕираше во 

тие места. Но освен печатарски празнини, ништо друго не 

откриваше. Сето негово знаење огромно по обем, се сведуваше на 

биобиблиографки податоци за еден автор, за главните и споредни 

ликови во едно дело, сведоци на нивните имиња, на бројот на 

епитетите во една песна и на други формални обележја на 

литературната творба, на нивниот опис и попис, на статитика. Тој 

беше литературен статистичар, инвентарист, а не критичар.  

„За да се оцени едно литературно дело не е доволно да се имаат 

широки познавања од областа на литературата, туку и длабински - 

си велеше. - Уметноста е длабинска, океанска, а не површинска. 

Таа е и како верата во Бог кој може да се доживее само 

интинуитивно. Колку посилна е интуицијата, толку подлабока е 

верата. Или ја поседуваш таа интуиција или не. Или веруваш или 

не. Или - кога е во прашање литертурата - имаш вроден усет за 

убавото, естеткото во неа и за сѐ друго што неа ја прави 

литература, или не. Или го поседуваш него или не. Трето нема. 

Ако го поседуваш, со читање и со знаење од областа на 

литературната историја и теорија, со знаења од областа на јазикот 

можеш да го култивираш и да го изостриш тој усет. А ако не го 

поседуваш можеш да прочиташ со тони книги, до крај да ја 

совладаш науката за литература и тоа да не ти помогне да се 

нурнеш во океанските длабочини на уметничкото дело каде се 

крие убавината, ќе останеш на површината, на епитетите, на 

првото стапало од музичката скала.“ 

Самокритичен спрема себе, беше и саркастичен: 

„Ти се разбираш од поезија колку магаре од музика!“ 

Сметаше дека ја промашил својата професија. Беше професор 

по македонски јазик. 

„Упропастуваш генерации - се обвинуваше. - Ти не можеш да 

ја разоткриеш пред учениците убавината на една песна кога и 

самиот не си допрел до таа убавина. Според тоа, не можеш да 

развиеш и љубов кај нив погрешно ги оценил своите способности, 

зашто залутал во животот во ќори-сокаци. 

Жена му, пак, обратно, без книги не можеше да живее. И таа 

како и мажот ѝ, имаше завршено на Отсекот македонска 

книжевност и јужнословенски книжевности при Филолошкиот 

факултет во Скопје. Но поради добрата материјална ситуираност 

на Андре, - со богати родители во Австралија - не се вработи. А 

бидејќи и бездетна, сета љубов им ја посвети на книгите. Слабост ѝ 

беше поезијата. По прочитување на убава книга, своите впечатоци 

сакаше да ги сподели со мажот ѝ. Тој важеше за авторитет во 

областа на литературата, но таа бргу откри дека е всушност 

литературно импотентен. И, како што се случи со леди Четерли, 

хероината на Лоренс, - која се најде во слична ситуација, само на 

телесен план, - решение за својот духовен проблем најде на друга 

страна. Во случајот со англиската леди проблемот беше решен со 

еден шумар во чија шумска куќичка наоѓаше задоволување на 

своите еротски пориви, а во случајот на нашата леди тоа беше еден 

млад селнин, Рошко, кој ги обработуваше нивите со компири на 

нивниот имот. Кога за време на викендите одеа на село, таа нему 

му носеше за читање книги од домашната библиотека околу кои 

потоа надолго и нашироко разговараа. Почнаа од „а“, - буквално од 

„а“, зашто тој беше неписмен - и ете стасаа до „Љубовникот на 

леди Четерли“. 

Но во нивниот случај немаше потреба од скришни состаноци 

во шумска куќичка, туку средбите ги одржуваа јавно и во 

присуство на изневерениот маж. Тие со распалена страст за 

прочитаните книги, а професорот инфериорен, смо физички беше 

присутен во тоа друштво. Вметнувајќи се во дискусиите со по 

некој цитат, всушност само фрлаше цепеници во огнот во кој тие 

гореа. Со чувство дека е излишен, понекојпат се повлекуваше и, 

завидувајќи им, а и копнеејќи за доживување на нешто слично, 

копнеејќи за духовна катарза, ги гледаше од скришно место небаре 

воајер, и ироничен спрема себе до цинизам за поезијата, за 

литературата. Ти не можеш да интерпретираш едно литературно 

дело зашто и за тоа е потребна дарба соодветна на онаа што ја 

поседуваат репродуктивните музичари. Во твоите предавања нема 

жива наставничка реч. Ти пред учениците изнесуваш туѓи 

мислења, цитати од разни автори, туѓи зборови со кои, место да ја 

откриваш, ти песната ја затрупуваш, ја погребуваш.Ти си гробар на 

поезијата. Не ти е местото во училиштето каде животот врие. Оди 

врати се на село, сади компири!“ 

Не сакаше да се залажува себе си, ниту да ги лаже другите. 

„Со лага ага не бидува!“- си велеше. 

А знаеше дека има такви аги во тековната национална 

литература и литературна наука - со углед на врвни поети, со 

докторски титули, со факултетски катедри. Меѓу нив и такви кои 

заборавајќи како се искачиле на тие врвови, - со политички 

заслуги, како политички подобни, по роднински и пријателски 

врски, со поткуп и други махинации, само не со заслуга на талент и 

способност - си вообразиле дека се литературни богови. 

Познаваше такви. И уште такви кои, амбициозно набиени со 

знаење, се определуваа за литературата, несфаќајќи ја таа своја 

определба како животен позив, а ко професија за правење кариера, 

често како отскочна штица за уфрлување во политиката. 

Можеше, не без шанси, и самиот да се обиде да се смеша во тоа 

друштво. Но не сакаше да биде нечесен ни спрема себе си, ни 

спрема другите. 

„Компири, компири за тебе!“- си велеше. 

И си даде отказ на работното место. Се повлекоа со жена му на 

селскиот имот. Дома имаше богата библиотека, ама на село не 

сакаше да понесе ни една книга. 

„Ми го згорчија животот! - си рече.- За свиња, диња? Компири, 

може! Сосе лушпи!“ 

Сѐ така беше беспоштеден спрема себе, не можејќи да си 

прости не затоа што потфрлил таму каде што сакал да се докаже, 

туку затоа што велеше: 

„Полни очи, празни раце!“ 

И помислуваше на вијагра, лек кој во тоа време се 

рекламираше како многу успешен, чудотворен, во лечењето на 

сексуалната импотенција. 

„Кога би се пронашол таков лек и за уметничката 

импотенција!“ - помислуваше со мечта Би го дал цел имот сосе 

имотот на татко ми во Австралија!“  

Откога со жена му се преселија на село, тој целосно се посвети 

на земјоделската работа. Најмениот селанин за таа цел, Рошко, се 

поретко можеше да се види на нивите. И кога ќе се појавеше, 

неговата улога се сведуваше на тоа да даде совет како нивите да се 

обработуваат за родот на компирите да биде побогат. Обратно, 

околу госпоѓата Андре често можеше да го види. Многу пати и во 

собата во која беше сместена богатата домашна библиотека која, 

по желба на гопоѓата, сепак, беше пренесена в село. Од таа нивна 

врска произлезе и една нивна рожба – антологија на 

јужнословенската поезија. 

За да не се најде изземен од создавањето на тоа дело, како 

раководител на редакцискиот состав, жена му го вклучи 

професорот. Но тој, слеп за убавата литература, не беше слеп за 

тоа што се случува околу него. Добро знаеше што значи да се биде 

антологичар и кој можеше тоа да биде: само врвен познавач на 

литературата и потврден естет. Токму тоа што тој не беше. Но 

ироничен спрема себе и спрема ситуацијата во која беше вовлечен 

и за која наоѓаше дека прилега на травестија - единствен 

литературен поим чија суштина ја сфати - макар свесен за тоа дека 

антологијата е дело на неговата жена и на нејзиниот духовен 

љубовник, нивна вонбрачна рожба, ја призна како своја и ѝ го даде 

своето име. Со рецензии на познати и признати литературни 

критичари се очекува оваа издавачка сезона да излезе од печат во 

издание на една позната издавачка куќа. 

А и компирот во нивите на Андре оваа сезона се очекува да 

даде богат род. 

Од „Љубоболие“) 

Никола КОЧОВСКИ    

УДК 821.163.3-31(082.2) 

НЕШТО ПОДМОЛНО ПРОТИВ ВОЗВИШЕНАТА          

БОЖЕСТВЕНОСТ НА ВЛАДЕТЕЛОТ 

 

Истовремено со сето друго, од кое голем дел, разбирливо, 

може само бегум, самоиницирачки да биде спомнато, 

божественоста, прашањето за боголикоста, никогаш не 

престануваше да го интересира. Тоа не можеше така лесно да биде 

пренебрегнато, уште помалку заборавено. Тој вистински го 

очекуваше денот кога конечно и поопипливо ќе биде крунисано со 

печат неговото преоѓање во таа сфера. Беше мразовито време по 

неколку изминати месеци, кога сепак му се случи една навистина 

непожелна, тормозечка, глупава ситница, и доста несфатлива  за 

него,  која  прилично  го  изнервира. Но  на  крајот не му ги намали 

неговите верувања и очекувања. 

Едноставно, додека тој сметаше дека се квалификува за 

бесмртност, во еден од веќе подзголемените, а сé уште доста 

студени денови на одолжената зима, избеган од досадата во кратка 

прошетка по блиска уличка, со неголема придружба, која и не ја 

трпеше блиска покрај себе, сакајќи по волја да го погледа својот 

Рим, а и граѓаните да го видат негo, тој е тука, постои за нивно 

добро и на империјата − се излизна на мразот. Некоја толку 

чудовишна, демонска брзаница, од која немаше кога да го зачека 

ни специјалната, мошне поткрената душевна состојба со сета 

негова верба. Ама таква збунета недоисчуденост, посилна дури и 

од сето болење, што не му даваше ни да извресне, и покрај 

стенкавата задишаност што му биеше однатре по градите, 

забележливо и преку топлата, китно дотерана облека што се 

валкаше под него на нечистиот мраз. Нити нешто да проговори 

болно подискривената, развлечена уста, иако повеќе раце од 

спобудалената од вознемиреност придружба зададено, дотрчано 

веќе се спуштаа по него, да го прифатат, да го поткренат. 

- Неее! - дури сега нададе глас, сиот затресувајќи се и небаре во 

стемнетост пропаѓајќи уште од првиот осетен допир, така што во 

штама се стопи нивното досегашно бесконтролно завревување, 

подвикнувања меѓусебни небаре на осудени. Имаше и некој 

саштисан поглед меѓу придружниците, како и некое 

себепрашување: зошто ли така извикна од нивните исплашени 

обиди да помогнат, но што се однесува до него, голема небидија 

му се случуваше, по којзнае колку години, да го сети пак болот, 

колку жестоко страшен може да биде. 

Му текна, во некое одвај случено, попречувано, но сепак 

длабоко молснување низ свеста, дека и кога сече сабјата по 

човечкото месо, боли, и тоа најмногу боли. И тоа најлошо боли. Но 

што да се прави: овластување е тоа што не е на секого дадено, туку 

само на тие што знаат зошто. И повторно, меѓу две вивнувачки 

почувствувања на болот, уште едно, ново помислување на 

острицата што е за да го сече месото човеково, му го сврти 

погледот на кратките сабји што мирно, заборавени  се  

подмавтуваа на појасите на тие „негови луѓе“ што тешко се 

осмелуваа да му помогнат. Збиваше низ нос и низ уста, повторно 

како во стемнетост ништо пред себе не гледајќи. Немаше друго 

што да се прави! Како да го дозволат и понатаму тоа страдање на 

улица: виновни, најпосле го поткренаа, и покрај неговото немоќно, 

немо недавање, потсепнувања во болни грчеви. „Едно божество не 

смее да реве од бол!“ - си нареди младиот цар Нерон и неговиот 

организам ја послушуваше оваа наредба. Сосем полека го понесоа, 

секој, исклучиво под дозволувањето и недозволувањето на 

Требониј, застанат, сведнат, напрегнат со сето залагање крај него, 

претворен во најнежнофатна сестра и припомаган од другите, 

строго водејќи сметка за неговите маки да му помогне колку што 

постоеше макар и мала можност. 

Го разбираше тоа сепак некако Нерон. Му викаше: „Би го 

искинал со заби...“, но не ги одбиваше сепак неговите обиди, со 

кои по малку успешно се напредуваше, и затоа овој крајно предан 

слуга веќе не се двоумеше, примирувајќи се: ако, и да му вика, ако 

треба и нека го оттурнува, и нека го мава царот во големата мака 

своја. 

Требониј беше упорна личност. И не само тоа, туку и со 

преистенчено, будно чувство за мерка на дозволивото... Возбудата, 

вознемиреноста што сѐ поискрена, стануваше уште понапната. 

Толку внимаваа како ја придржуваа таа снага, небаре сета 

исполнета со болови, и сепак се случи: не веднаш, но започна 

некако, со голема мака, да престапнува. Плашливо, со игриви, 

несигурни нозе и уште призголемена мака, а заедно со тоа 

поджугнуваше и троа гласна, недоволно придушувана 

вознемиреност: дека, како што опачно падна, можеше Рим дури 

без цар да остане, туку пак среќа... Веднаш следуваше упрекот на 

Требониј да ги затнат устите. Ги чу свеста на Нерон тие гласови, 

тој дел на загриженоста избеган од присебноста, брзо притивнат, 

но немаше сила да се разгневи, поточно, да го искаже гневот, иако 

го подбоднаа тие гласови во умот измачен од болка, и се 

почувствува, за тоа кратко време, некако и бедно и невообичаено 

несигурно, плус и омраза препозна во себе за нив, неизречена. И не 

сакаше да им ја изрече, зашто го носеа.  

„Тие мене ќе ме умираат! Ама малку утре тоа! Во некој друг 

век, што не постои... Мравки низаедни!“ 

И пак помислувања кај луѓето на чии раце паѓаше неговата 

тежина, да не претерале, та да испаднат безобѕирни. Полека... 

полека... како да лазеше купчето луѓе по таа споредна, доста мирна 

улица, секој учествувајќи со своја посебна, искривена форма на 

телото во тоа купче, и така понатаму, поземајќи ги неосетно 

неговите чекори. И стигнаа  во палатата, каде одеднаш сето 

полесно одеше, седнувајќи го во комотна, удобна столица и така 

однесувајќи го повеќемина сѐ до неговото легло. 

„Но како, како толку лошо да му се случи на телово мое! Та не 

сум јас обично човече од улица!“ - подздивнат колку-толку, 

можеше сега и тој да се буни во својата размисла. 

Гардистите од придружбата веднаш ја напуштија интимната 

просторија на царот, освен еден, кого за секаква евентуалност го 

задржа Требониј со себе покрај царот. А самиот тој, Требониј, 

личен помагач на величеството Нерон, свесен за сериозноста на 

моментот, не губејќи ни миг време, се нагрби со низа итни 

активности, по редослед што го зачува, „запишани“ во својот ум, 

со цел што побрзо ублажување на случената незгода! Доста беше 

веќе!... 

Така, задоволен погледнувајќи како извонредно брзо, веднаш 

убаво се разгорува одржуваниот огрев во каминот, откако 

најнапред му помогна на царот удобно да се смести во лежиштето 

на креветот, отстранувајќи го задржаниот војник божем да провери 

во одделот за гардисти до каде е постапено по неговите дадени 

наредби, тој со ненастојчиво услужлив, мошне покорен глас му се 

обрна на царот, сметајќи дека можеби и тоа му е должност во 

ваквиот момент: 

„Ќе повелате ли, ваше величество, да ѝ кажеме на Вашата 

возвишена царица да дојде?“ 

„Не. Тоа прво. И второ, таа не е моја царица, зашто јас сум цар 

на сите. А ако мислиш дека таа е твоја царица, тогаш тоа кажи си 

го на себе.“ 

„Не мислев јас така, Ваше величество.“ 

„Како мислеше, не знам. Јас мислам како што слушам. И сега 

доста, остави ме. Или остани, ама молчи. Нејќам приказни.“ 

Новиот  поклон  на Требониј беше дополнет со зборовите на 

кроток послушник:  

„Ако повелате, величество, ќе останам само за тоа што ќе Ви 

треба.“ 

Не доби повеќе одговор и беше благодарен на тоа што царот го 

трпи. Зашто ќе се чувствуваше навистина среќен ако учествува во 

сѐ започнато за подобрувањето. 

Вршејќи речиси во исто време и по неколку работи, тој 

навистина се потруди за сѐ што требаше, не пропуштајќи да почне 

од најважното: и за ефикасна билка за масирање, и за познат, добар 

масер од градот, кој брзо се најде довезен тука од веќе испратен 

гардист со колесница, донесувајќи и сам неколку испробани 

мевлеми, и веднаш се фати за работа. Пристапувајќи со 

внимателност и желба да биде успешен кон величеството во болки, 

помогнувајќи му најпрвин, без голема тешкотија да изведе 

вежбовни движења со едната и другата нога, а потоа, откако и 

самото лице на младиот цар веќе покажуваше извесно 

закрепнување, не гледајќи сериозна потреба за одлагање, го 

охрабри и да чекори, вистина не толку брзо, по пространата 

спална, најпрвин со припомош. 

Но по главата како да се обидуваше да му лунѕа некое не 

најпријатно сознание... Ете, сите знаат дека може да се случи 

лошото со него... Лошо му стори, всушност, нивното стравување. 

Се возбудија како од којзнае што! Тоа како да подејствува, за 

правина, малку заразно нездраво и на него... Се разбира, тој се 

задржа и ништо не рече, но тие... Се осеќаше, навистина, доволно 

крепок, и си рече на себе дека ништо не може да му стори едно 

глупаво паѓање. А еве и колку брзо заздравува, му поминува, си се 

насмевна на многу неприкосновен начин. Ништо ли не кажува тоа? 

Останатите болки во него што уште му се јавуваа, херојски ги 

негираше како една ништожност. Засака дури да излезе во дворот и 

да се прошета низ паркот, уверен дека тоа прописно би го извел... 

Не постои таква земна сила што може да го измести од доволно 

сигурната убава ситуираност, која ќе станува и с¡ поубава. Зашто 

тој е од друг ков создание! 

Посака да му се донесе добро количество вино, убаво да се 

напие, зашто и во палатата се врати претходната ведра атмосфера, 

иако со секојдневната строгост, така што се внимаваше веќе и во 

мислење и во изговарање царот да не се смета и понатаму за 

болен... И некаква веселост дури, како да влегуваше низ 

прозорците во овој ведар ден, сеедно што беше зимски, барем 

додека квечерината не надојде однекаде подалеку, донесувајќи 

нешто ново во времето. 

Но нешто друго овојпат, иако воопшто не беше сериозно 

допрело до нивниот ум, доста грижно го подзбуни царот. 

Всушност, непрекинато услужливиот Требониј беше згрешил во 

еден миг, зборнувајќи му на царот, како да е сосем завршено со 

несаканото, па има желба сега за славење на успехот: 

„Сепак, среќа голема, величество... Не се случи ништо лошо. 

Оти од паѓање на мраз, да не чуе некој лош дух,  и најлошото 

понекогаш...“ 

„Доста!“, му свреска Нерон прекинувајќи го. „Види го будала! 

Јас не сум од тие на кои може да им се случи најлошото!“ 

„Со сета душа, ве молам, величество, простете ми“, длабоко 

подведнат, целиот собран, молеше за прошка. 

„Знаеш да испаднеш глупав... Туку, ајде сега, излегувај.“ 

Да не беше навреме настапило значителното примирување на сѐ што 

му се случило и можеби примислило во овој ден на царов, а во што, 

знаеше, доволно убаво препознатлива улога пројави и самиов слуга лично 

– како ли ќе беше сега? Му трепкаше насмевка меѓу забите. Не 

размислуваше, само пријатната беглост ја чувствуваше: „Којзнае...“, си 

рече доста слободно, неодредено, погледнувaјќи го со здржана подигравка 

во очите, слугата што веќе си излегуваше, човек така погледнува нешто 

ниско, влакнесто, што се движи и му претка околу нозете. „Којзнае...“, 

надоаѓаше уште повидлива, речиси очекувачка насмевка со проретчен, 

нешто подолг издив од градите… Па му се зборовуваше во празната 

просторија, но сепак тоа не го стори, не ја избрка тишината. 

„Не... јас сум... Секако дека веќе сум... заштитен од тие мравкински 

судбини“, шепотеше во себеси. Не гледаше можност за такво нешто, за 

простосмртничко, па и продрдорената слугинска глупост не беше некој 

аргумент. Сѐ беше тука придобиено и понатаму во придобивање... Самиот 

тој, не свртувајќи се убаво ни лево ни десно, земајќи троа воздух во 

градите, сосем од душа ги пушти во бавна раздвиженост усните, 

љубоморно чувајќи ja само за себе нивната шепотна тивкост, слушател си 

беше самиот на себеси: „Не, бре... Тоа се сосем глупави... непотребни... 

невозможни плашења... За мене невозможни... па за другите... какви што 

им се – такви!...“ „Можело и може еве... да има дури... и посебна поезија... 

Зошто да не!...“ „Важно е што сум здрав“, си рече, во својата пријатна, 

речиси нежна безгласност.  

И си тврдеше, повторувајќи си милно, кротко, дека е достатно убеден. 

Тој го сеќава тоа! И тоа беше пак обичниот шепот, како враќање кон 

највистинското.  

 (Од романот „Чекори накај боговите“)  

Петре ДИМОВСКИ                    

УДК 821.163.3-32 

ОКОТО НА ПРОСТОРОТ 

 

Твојата мама тоа го откри веднаш. Мајчиниот инстинкт, 

стравот што како мајка ја држи за своето чедо, будноста на 

сетилата што го следат твојот раст, твојот живот. Никој тоа не го 

прифати за сериозност и опасност. Твојата мама беше загрижена. 

Ти не ја откри таа грижа во неа, не ја откри ниту опасноста во себе. 

Та беше мал, та беше навистина мал и не ги препознаваше 

опасностите. Само сакаше играта да продолжува, да трае. Стана и 

продолжи да трчаш. 

„Ќе паѓа! Дете е! Брзоплето, живкасто“, твојата тета дури ја 

прекорува сестра си, твојата мама, за претераната грижливост. 

„Паѓавме и ние“, ја потсетува. „А паѓаме и сега, не само кога бевме 

деца! Малку ти се претркалуваше газ-преку-глава?! Јас како 

поголема знам колку грижи имав околу тебе да те чувам и 

подигнувам. Беше палава, постојано ги гребеше коленцата по 

плазиката. Раничката острупена не залузнета повторно си ја 

раскрвавила. Рикаше како штотуку лачено теле. Јас трчав да ти 

помагам. И, ме викаше докторка. Си игравме, навистина и 

докторки, како во реалноста јас ќе бев докторка ти пациентот со 

разрането колено и те обложував со листови од тегавец да ти ја 

исцелам повредата. И кога вистински ќе се удреше, го правев 

истото. Како да продолжуваше играта. Се сеќаваш? Се сеќаваш.“ 

Тоа ѝ го кажува нејзината постара сестра. Постара беше и 

тогаш, постара е и сега, и ја носи грижата по неа. А грижата по 

тебе остана во твојата мама. Сликата беше изоштрена, и ја бараше 

причината низ просторот. За падот. За твојот пад. Ти се одвали, 

падна… И, стана. Како што паѓаше и стануваше безброј пати и 

пред тоа. Но сега грижата се јави во неа, и остана. Го 

репродуцираше падот во својата слика и со секое повторно 

гледање затвораше во себе надојден страв. Не виде сопка. Како да 

те изневерија мускулите во одржувањето на стојот. И таа се 

потсетуваше на тој роднина во градот кого како дете го гледала 

како паѓа – го издаваа мускулите, олабавуваа, ја губеа својата 

цврстина и функција и тој при тоа паѓаше. Потоа се откри дека 

боледува од амиотрофична латерална склероза, од неизлечива 

болест која беше во прогрес и која му го одзеде животот. Лекарите 

уверуваа дека болеста не е наследна. Признаваа дека не се познати 

причините за настанувањето, но повторуваа дека не е наследна. 

Твојата мама беше и свесна дека роднината беше далечно колено и 

го знаеше потврдувањето на докторите како ненаследна неговата 

болест, но тоа не ѝ даваше да се опушти по сенката од глетката 

што ја видувала во градот кај далечниот роднина. Ѝ натежна 

стравот дека болеста се пренела кај тебе. Погледот зачестено ѝ 

одеше кон твоите движења, замајано го следеше твоето 

претрчување и како нешто да откриваше што ѝ ја зголемува 

грижата.  

Повторно се случи пад. Продолжи зачестено да се обновува. 

Лекарите се изјаснија за рамно стапало и ти дадоа медицински 

влошки за чевлите. И препорака, почесто бос да газиш низ песокта. 

Паѓаше и низ песокта. Но тоа не те загрижуваше. Паѓаше и 

стануваше. Ама твојата мама беше сè позагрижена и 

продолжуваше да ја бара помошта од лекарите. Твоите падови ги 

имитираше палавката Лили, врсничка твоја, влезена низ сиот твој 

живот како ти низ најзиниот. Најчесто играше со Лили. Таа се 

смееше кога ти паѓаше во песокта. Паѓаше и таа за да ја прифати 

твојата игра. Твоето паѓање го сфаќаше за игра. Ти знаеше дека тоа 

не е игра, дека нешто ненадејно те отпушта, те повлекува кон 

земјата и се одвалуваш. Но толку. Не одвојуваше повеќе мисли на 

тоа. Твоите мисли беа тука, кон Лили, и таму, зад сонцето. Лили 

беше конкретна, ја сакаше како сон, со неа беше и во сонот. Си 

играше и таму, низ некои неверојатни игри. Ја сакаше и таму, во 

сонот, налик како што ја сакаше во јавето. Те сакаше толку и таа. 

Ти се доверуваше во сè. И ти ги откриваше сите тајни. И од своето 

тело. Од своето тело кое криело толку тајни за да се откриваат 

пред тебе. И за тоа во заклетва вети дека никому нема да кажуваш. 

Вети и Лили дека никому нема да кажува за твојата тајна. А на 

Лили ѝ ја откри најголемата своја тајна. Дека еден ден, веројатно 

кога ќе бидеш возрасен и голем, ќе отпатуваш зад сонцето. И ѝ 

вети дека ќе ја поведеш со себе на тој пат зад сонцето. Таа беше 

воодушевена од твојата голема идеја и нестрпливо го очекуваше 

нејзиното време. А ти знаеше колку може да нараснува 

нестрпливоста. 

Кога не беше со Лили беше зад сонцето. Стоеше пред него но 

гледаше зад светлината што доаѓа од него. Тоа беше простор што 

те очекуваше да го исполнуваш. Беше растопен во светлина, 

љубопитно привлечен, целосно непознат кој постојано се 

прошируваше.  

Еднаш Лили те дофати во твојот сон. Тоа беше кога, застанат 

крај камената ограда, твој заштитник од сите земни неволји, 

гледаше зад големиот црвен диск кој од источната страна се 

искачуваше кон небото. Го имаше наречено окото на просторот. 

Како низ него да го гледаше просторот зад него. Или можеби тоа е 

пред него а јас сум зад него, ја разгатнуваше дилемата. Сеедно, тоа 

е сето едно, беше и сега твојата мисла. Само треба да се патува, 

беше пак твојата мисла. Лили стоеше во светлината крај тебе. И не 

ја забележа веднаш зашто ти беше загледан во темната страна зад 

светлината, таму каде што веруваше дека се затворени одговорите 

на сите тајни што те опкружуваат. Сите одговори на моите 

прашања се таму содржани. Само треба стрпливост, посветеност и 

знаење да се откријат. Тоа што постои, чека и да биде откриено, 

постои затоа. Не ја знаеше формулата за одговорите, ама затоа 

желно ја бараше и жедно читаше и читаше. Иако не гледаше таму 

зад светлината, знаеше дека зад светлината, во темната страна, се 

затворени тајните за сето неоткриено. Многу читаше да ги 

осознаеш сите откритија за да им се приближиш на одговорите за 

тајните што те опседнуваа.  

Една тајна се криеше токму во тебе и ти го загрозуваше 

животот. Не можеше да ја оттајниш за да му се спротивставиш на 

злото што излегуваше од тајната. Почувствува, кога мислата 

оддалечи зад окото на просторот, како ја губиш енергијата во 

мускулите. Тие олабавија, се поколебаа во стојноста на својата 

функција и ти падна. Падна, а веднаш не можеше да станеш. 

Мускулите ти ја откажуваа желбата. Беше осамен. И потонат во 

темнина. Зракот излезе од темнината. Силна светлина. Во таа 

немоќ ти си заплакал. Дали тоа беше слабост што те опфати? 

Страв? Немоќ? Неизвесност? Самотија во затворената тајна?  

Блесокот на светлината ти мина по окото и ти ја повлече 

солзата. Потоа ја виде, и ја почувствува раката на Лили како ти 

дари бакнеж преку окото. Топол, нежен, мил, излезен од душата. 

Тоа беше бакнеж од душата на Лили што ти ја обнови енергијата, 

ти врати сила, и една несопирлива верба што те подигна. И се 

застрами пред Лили. И се заплаши. Да не помисли дека си плачко. 

Во тој миг реши никогаш повеќе да не ѝ се оддадеш на таквата 

слабост. Туку само на вербата. И тоа постана твој закон. Започна 

трка со себеси. Исполнет со страв од неуспех, да не те испревари 

времето и да се ислизне побрзо отколку што е твоето движење. 

Болеста не запираше. Напредуваше. Мајка ти се бореше. Ги 

пронајде, ги консултира сите можни доктори од таа проблематика. 

Побара помош. Секој беше со различен пристап а со ист став дека 

до тој миг не е најдено решението. И дека тие го немаат. Лицето ти 

доби ужасна форма поради млитаво опуштање на мускулите. 

Поради слабоста на едни, остануваа други во грч, функциите им 

внесоа тежина и не ги извршуваа регуларно или воопшто не ги 

извршуваа. Од тоа почна да ти бега и да се искршува зборот, 

станувајќи сè понеразбирлив.  

Се менуваше сè. Ти и Лили како да не се менувавте пред 

предизвикот на иднината. Секогаш зборувавте за светлината. И 

бевте постојано во потрага по неа. „На секој пат ќе бидам со тебе“, 

те уверуваше Лили. Патот, навистина, беше еден. Но можеше да се 

разгранува како што се разгранува светлината. Ја исполни ти со таа 

верба. Или те исполни таа тебе? Верувавте во исто. 

Во главата го затвораше цел универзум. Колку беше 

олеснително кога сè имаше на едно место. Ти беа пристапни сите 

откритија, хипотези, размисли од другите умови. И неуспесите 

нивни. Универзумот беше собран во твојата глава, а ти леташе низ 

неговата светлина.  

Прво ја насети, ја допре, потоа ја осветли и разоткри 

формулата. За откривање на тајните. Откритието на првата тајна 

беше дека Лили е во центарот на светлината. Тогаш доаѓаше таа 

кон тебе. И во еден миг тоа толку те охрабри, те исполни со 

енергија и ти ја засили светлината што се поколеба во едно 

претходно сознание од новото откритие поставено како прашање: 

Дали Лили не е твојот универзум?! Дојде по оној нејзин бакнеж 

што силно те потсети на времето и целосно те подзеде и 

апсорбира: Нејзината нежна рака мина по твоето око и го бакна со 

здивот на душата. „Ќе имаме бебе“, ти кажа. „Ќе имаме наше бебе. 

Еден твој и мој мал универзум.“ 

Не можеш да се сетиш дали ѝ кажа дека преку светлината на 

универзумот се најавува да се отвори тајната во која се сокрива 

твојата болест. Таа не е содржана во мускулната градба туку таму 

само дејствува. Фотоните ме носат низ структурната градба на 

клетките на пласт од мозочната периферија, останат подалеку од 

досегашниот пробив на светлината. Во тајната се содржи клучот за 

дешифрирање на кодот од дисфункционалноста, синапсите во 

поврзувањето на клетките да емитуваат погрешни импулси до 

мускулната градба. 

„Нашата поврзаност со Универзумот е генетска“, ѝ кажа на 

Лили. „Сето во нас дојдено е од таму. И во спојот со Универзумот 

можеме да ја менуваме структурата на нашиот живот и да ги 

исфрлиме од него негативните прилепувања. Работам како да се 

патува одвоено од времето. Времето само минува низ нас, и остава 

само дел од себе како наш живот. Ја допирам тајната, да се патува 

одвоено од времето, да се патува низ него. Да не е тоа во нас, туку 

ние да сме во него. Тогаш со времето ќе владееме слично како тоа 

сега што владее со нас.“ И те подзеде еден сон, нејасно за тебе 

дали тоа е само дејствие на твојата материјализирана мисла или 

влегуваш во содржината на тајната. Таму имаше само светлина. И 

си потврди дека светлината го открива сокриеното во тајната. Ја 

употреби како клуч. И во сопствената проѕирност ја најде тајната 

со исплетените јазли, ја отвори низ времето и ги расплети, враќајќи 

им ја загубената хармонија. 

Билјана Т. ДИМКО               

УДК 821.163.3-32 

СПОНТАН АБОРТУС НА ЕДНА МЛАДОСТ  
 

Престанав да се будам за да се радувам, не знам зошто, 

одеднаш почувствував ко некој или нешто ми ги украде хормоните 

што лачат среќа и радост. Се почувствував измамено и духовно 

гладна. Едноставно е, има моменти кога сакам сите да ве гушнам и 

да ве убедам дека сè ќе биде во ред, а има и денови кога мојот 

ентузијазам ќе ме убие и сите сте ми, најблаго да речам – 

неподносливи, тогаш ми треба некој од вас да ме гушне и да ми 

каже дека сè ќе помине, само треба да се продолжи да се чекори. 

Има секакви денови. Само што овие денови продолжија, мојот град 

е празен, моите сограѓани перманентно заминуваат кој по белиот 

свет, кој во вечноста, бандерите постојано се освежуваат со ликови 

од млади луѓе... дијагнозата е позната... ѓаволот дошол по своето.  

Ми велат: тоа што е твое, само ќе си дојде, кај е Господ никој 

не е, не дозволувај очајот да те совлада, млада си мора да се 

бориш, допрва треба да создаваш семејство. Се прашувам дали 

овие луѓе веруваат во своите зборови или наученото го 

повторуваат ко папагали.  

Што направив и што треба да направам? Да се биде или не? 

Сè тече сè се менува. Прв Њутнов закон: секое тело има 

тенденција да остане во мирување или рамномерно праволиниско 

движење сè додека дејството од страна на други тела не ја 

промени таа состојба. БАМ!  

Сè знам и пак тапкам в место. Не успевам да се оградам од 

колективната човечка омраза и црнило, а не сакам да потонам во 

тој бунар на завист и пропаднати идеали. Младоста го напушта 

овој свет, гувеам над гробот од мојот најдобар другар, и почнувам 

да му завидувам, иако заборавот се активира во мојава глава и 

пополека ми избледува неговиот лик. Плачам над неговиот гроб за 

мојот живот. Каде оди овој свет, мора ли и јас со него?!  

Моторните пили ја кутнуваат боровата шума во некогашната 

касарна, објект од едно друго време кое нудеше други начини за 

умирање, но не се сети да го вакумира градот. Не се дише, ни во 

лето ни во зима, тивок Чернобил се случува во мојот град. Розовата 

рецепта преовладува на аптекарските каси. Магнезиум, калциум, 

железо, Д-капки оти и Сонцето е штетно, некогаш по еден, по 

двајца умираа од лошото, така велеа старите ако некој умре од 

болест, денес секој втор умира од рак без дочекана старост.  

А љубовта?  

Имаше едно време, многумина од повозрасните говорат дека 

тоа беа единствените четириесет и пет години изживеани во мир и 

благосостојба: секому според потребите. Титова Југославија 

максима за балканската утопија. Се оствари словото на Томас Мор. 

За подоцна, постхумно Гоце Делчев да го потврди Балканот, но 

најмногу ова парче света сончева земја: „Јас не познавам друг 

народ кој повеќе страдал од предавствата на своите синови – 

изроди како македонскиот. Историјата не памети друг таков 

пример кога еден ист народ по традиција, јазик и вера се разделува 

на разни спротивни страни една од друга потуѓа.“ Гладот и 

сиромаштијата не ја признаваат љубовта, а и правото на избор ја 

прејде границата на културата. Љубовта е само збор, форма без 

содржина, бесконечно се раѓаат деца во бракови без почит кои се 

распаѓаат ко да ниту се случиле, луѓево се бакнуваат во образ, а 

никој со никој не се почитува, браќа и сестри се раскаруваат за 

ниви коишто никој нема сила да ги сработува.  

Многу мала останав без татко, мојот вујко постојано 

повторуваше кога сакаше материјално да ми помогне, а јас 

срамежливо одбивав, детето кога ќе остане без мајка останува без 

љубов и од него се очекува да израсне во студен човек, а детето 

кога ќе остане без татко останува без заштита и од него се очекува 

од него да се бори и затоа му треба помош од целата фамилија, во 

мојот случај ми помогна само тој, роднините по татковата страна 

беа само силни на вилици за пополека сите да ми испарат од 

видикот. Мајка ми остана со мене и со минималната плата од која 

одвојуваше за долговите кои ги беа направиле за лекувањето на 

татко ми кој боледуваше од карцином. Опака болест која ја јаде 

душата покрај телото, Татко ми беше силен човек, но наеднаш 

почна да се топи ко свеќа. Кога го погребавме него, немав друг 

избор освен да пораснам во истиот тој миг, да му се заблагодарам 

на вселената за животот со прости детски зборови и да ја замолам 

да ми ја чува мајка ми.  

Искрено, не познавам сирак на кому животот му бил наклонет. 

Ништо не ми одеше праволиниски, за сè ми требаше двојно или 

тројно повеќе напор, можеби и затоа кога полека почна да ми се 

разденува, не скокав од радост, туку ми се појави некој страв дека 

сè брзо ќе пројде и пак одново, и да, така стана, само животните 

предизвици се сменаа. Младоста е најубавиот период на секој 

човек. Лага.  

Младоста е најнеписмениот период кај секој човек, на младиот 

човек му се простува дека не знае, на возрасниот му се простува 

дека полека се излапува. Ајде де.  

Спонатан абортус на една младост.  

Само што се запишав на факултет, студирањето ми беше 

освежување во животот. Само што помислив дека ова е еден 

прекрасен начин за почеток на успешен живот, по неколку месеци 

ми беше дијагностицирана автоимуна болест како последица на 

системски болки по целото тело. Се смеев. Немав сила да плачам, 

освен кога ми рекоа дека морам одредено време да поминам во 

болница под лекарски надзор. Оттаму си заминав со полна торба 

лекови, со искривена слика за себе и за своите можности, 

обесхрабрена, сакав да завршам со животот и да отидам кај мојот 

татко, но уште не сум отидена. Помина некој период на 

самодеструктивност, а во меѓувреме ми течеше животот.  

Баба ми велеше, утре е нов ден, нова нафака. Лалињата секоја 

пролет се убави, ама ние секоја пролет сме постари... нели ти се 

чини, мој читателу дека во човечкиот род има нешто полека што 

згаснува и што не вреди ниеден труд за да се зачува, оти така му е, 

сè треба да се пушти да оди по својот сопствен пат. 

 Даниела АНДОНОВСКА-ТРАЈКОВСКА 

                                                                 УДК 821.163.3-32 

МАЛО МАКИЈАТО И ТУРСКО КАФЕ 

 

На малата кружна масичка во горното Гете карши Веро 

Центар, едно мало макијато со топло млеко и едно турско кафе 

разговараа за тоа колку пари месечно даваат за лекови, затоа што 

квотата се исполнува на средина од месецот. Едното зема 

Фликсотид, Вентолин и Лоратадин и од време на време ја брише 

солената водичка од очите, а другото е на инсулинска терапија, на 

Метформин од 1000 мг со продолжено дејство и Триглид и во 

горчливите денови користи само неколку зрнца шеќер, Стевија или 

фруктоза. Малото макијато имаше вкус на ПМ 2,5 честички, а 

турското кафе не можеше да ги растопи кристалите кои пливаа под 

површината негова. 

– Со новиот закон за јавни набавки се дозволува користење 

на критериумот економски најповолна понуда, бидејќи сега нема 

Совет за јавни набавки, нели? Можеби конечно ќе набавиме 

инсулин што ќе ми брка работа. 

– Ап-чи-ха! – кивна малото макијато. 

– Правина! – рече турското кафе. 

 

 

ЕСПРЕСО И ЗЕЛЕН ЧАЈ 

 

Едно еспресо и еден зелен чај разменуваат теории. Еспресото 

со голема концентрација зборува за Жак Дерида и за 

деконструктивистичкото читање на текстот, за бездната помеѓу 

знакот и означеното, за напаѓањето на позицијата на Де Сосир за 

дијадната определба на знакот, за релативната вистина, за тоа дека 

никој не може да се пофали со тоа дека знае, затоа што вистината 

не постои, а ако постои, тогаш таа има многу лица, за тоа дека 

авторот е мртов и дека читателот е вистинскиот творец, а 

хоризонтот на очекувањето при читањето е определувачки за 

разбирањето. 

Зелениот чај мирно ја допушува цигарата и ја гасне со водената 

кесичка во која се подврзани листовите на неговата младост, го 

погледнува попреку и вели: 

– Јбг... ништо не те разбирам... туку дај уште една цигара. Ги 

откажувам цигарите и не ги купувам веќе. 

Еспресото и зелениот чај ги разменија своите теории: 

постструктуралистичката теорија за значењето на текстот која ја 

плаќаме со академски години за да не можеме да се разбереме еден 

со друг и теоријата за значењето на голиот живот во кој живееме 

на вересија откажувајќи се од вистинските задоволства. 

 

 

КАПУЧИНО И ИРСКО КАФЕ 

 

Едно капучино и едно ирско кафе шмркнувајќи ја пената на 

изминатото лето зборуваат за Саранда, Валона, Неа Потидеа, 

Калитеа, Суто Море, Будва, Бар, Корчула, Бечиќи, Улцињ, Добра 

Вода, Афитос, Полихроно, Ханиоти, Пефкохори, Паљури, Фурка, 

Сивири, Бали, Малдиви, Ксамил, Несебар... 

- После ќе одам во агенција за да ја уплатам целата сума за на 

одмор. За 1100 евра имаш all inclusive - за јадење колку што ти 

душа сака, колку што можиш и не можиш да изедиш, а не можиш! 

И знајш дека ако се уплати до пред Нова Година има попуст од 20 

посто. И плус не му ја мислиш тогаш. Се пакуваш и одиш. 

– А јас ќе поминам до она продавничето на ќошот кај Гроздот. 

Сѐ е за 299 денари. И блузи и сукњи и чанти... И плус, ако земиш 

еден производ, вториот го добиваш за само 199 денари. Е сега... 

мириса на Кина, ама... шо му плаќаш! 

Откако си заминаа, на масата остана сметката од вкупно 320 

денари за едно капучино, едно ирско кафе, торта со вишна и 

Марте, а над неа – 350 денари. По половина час, во една 

туристичка агенција беа уплатени 1100 евра за одмор кој треба да 

се случи по осум месеци, а можеби и нема да се случи, а во една 

продавница со Кинеска роба беа потрошени 996 денари за две 

блузи со големина L кои по првото перење ќе станат XS, една 

карирана сукња на која никогаш нема да ѝ дојде време за да се 

носи и еден појас кој по третото запетлување гласно ќе распука на 

точно седум места, зашто не ќе може да ја задржи гласната смеа на 

времето кое нѐ јаде со бројки и нѐ замандалува во кафезите во кои 

доброволно висиме најмалку 5 ката над земјата. Но, шо му плаќаш! 

 

 

ЧАЈ ОД НАНЕ И ЧАЈ ОД КАМИЛИЦА 
 

Еден чај од нане и еден чај од камилица се жалат на болки во 

главата и на болки во стомакот. Мигрената пулсира во десната 

слепоочница, затоа што е алергична на аналгетици, а стомачната 

болка има закажано на ехо по два месеци за да види што ѝ е. 

И двете се против вакцинирањето на малите деца, затоа што 

веруваат дека вакцината предизвикува аутизам и двете се многу 

активни на социјалните мрежи на кои се плука по јавното 

здравство, но и двете имаат закажано преглед на државната 

болница преку Мој термин. 

Една мигрена и една стомачна болка, не можејќи да излезат од 

хартиената кесичка затворена со железна жица, зборуваат само за 

тоа што се пишува на социјалните мрежи меѓу ливчињата од нане 

и цветовите од камилица. 

 

 

КАФЕ ОД КАФЕМАТ 

 

Од карши, на клупата пред Веро седи една жена со кратка руса 

коса на околу 50 години и гласно разговара со некоја невидлива 

личност. Облечена е во долга сива широка сукња, излитени кратки 

чизми со извадени јазици, дебели кончени кафеави хулахопки, 

блуза со крупна плетка и котелци што висат и отпетлана монтка 

полна со пердуви кои лежат само на дното од едно сонувано 

минато идно време. Додека зборува, мускулите на лицето ѝ играат, 

очите ѝ светкаат, а со показалецот отсечно го сече воздухот пред 

себе. Од време на време замавнува и со цела дланка, ја крева 

десната нога заканувачки, потстанува, па пак седнува и сѐ така. Во 

левата рака држи кафе во пластична чаша купено од кафемат за 10 

денари и на секое потстанување истура по една голтка од него. 

– Ако ти ја плеснам една, ќе видиш! На кој, мори, ти така?! 

Пачавро една! Ој си кај маж ти! 

Една русокоса жена пред Веро со монолошка постапка секој 

ден ја игра споредната улога во драмата на нејзиниот живот која 

овде нема двојна функција: наменета е само за изведување на 

сцената на Широк Сокак, пред сите минувачи кои не гледаат и кога 

гледаат, пред сите столчиња на кои седат многу ненапишани драми 

и пред сите купувачи кои во Веро влегуваат со мисла да купат 

мастики, а излегуваат со четири полни кеси производи за кои не ни 

знаеле дека им се потребни. Погледнуваат во истуреното кафе 

покрај русокосата, па во невидливата личност со која таа разговара 

и си заминуваат дома. 

Пред околу 15 минути си замина и жената која седеше на 

клупата пред Веро и која единствено можеше да го види духот на 

нашето време кое нѐ брка од дома и од нас прави бездомници во 

модерното робовладетелско општество во кое имаме илузија дека 

сме слободни, а всушност секој месец уплаќаме рата во банката 

која работата ни ја исплаќа на рати. Таа и понатаму агресивно 

разговараше со невидливата личност која одеше рамо до рамо со 

неа нагоре кон Саат Кулата. Потоа заедно се упатија накај 

Безистенот, па лево покрај Шеќерезада, продавницата на 

Трикотажа „Пелистер“ која сега не работи, ОУ „Ѓорѓи Сугарев“, 

„Дебарска“, мостот на Баир од каде се гледа Битола како на дланка. 

Русокосата со празна пластична чаша со мирис на кафе во рацете и 

Духот на нашето време од горе го гледаа Широк Сокак не 

престанувајќи да се расправаат, да се пцујат еден со друг и да се 

корнат за коси. Иако беа далеку можеа да видат како полека 

пропаѓа шеќерот во макијатото, турското кафе, еспресото, 

нескафето, топлото чоколадо, ирското кафе, зелениот чај, чајот од 

нане, чајот од камилица и како во вителот создаден од малото 

пластично лажиче се дават депресивните мисли, обичните муабети, 

неплатените сметки, неисплатените работни часови, човечките 

животи кои тука на Широк Сокак се реинкарнираат и добиваат 

сила за да продолжат понатаму: од Гете до Веро, па до Русокосата 

и назад. 

 

 

АВАТАР 

 

На Широк Сокак нема каде да се помине од мобилните 

телефони кои гледаат во себе, а седат во друштво. Погледот од 

себе го креваат само кога нарачуваат кафе, но и кога сакаат да 

видат кој поминува од Магнолија надолу и од Епинал нагоре. На 

месинџер, Viber, WhatsApp, Snap, Like или на Skype вршат 

ментална и емоционална трансакција, без допир, без поглед, без 

мимика и без гестикулација.  

По еден час и без ниту еден усно разменет збор, стануваат не 

одлепувајќи го погледот од дводимензионалната стварност со 

илузија на 3Д, по пат си купуваат хамбургер и си одат дома. Само 

што ќе влезат дома, го помрднуваат глувчето од компјутерот или 

притискаат на едно копче од тастатурата, па одат во тоалетот за 

да се ослободат од несоцијализираното кафе. На еден 

послужавник редат хамбургер со кечап, мајонез и сенф, нескафе и 

Кока-кола и со трчање седнуваат на столицата што се врти во 

круг, си го врзуваат телото со извлечени часови и денови како со 

конци и влегуваат во своите аватари во кои живеат во светот што 

не постои.  

Аватарите имаат и родители, но и тие живеат во свои аватари, 

меѓу социјалните мрежи, електронските медиуми и депресивните 

електронски пораки кои ги разменуваат во нереално време.  

 

(Од збирката раскази „Кафе, чај и црвено небо“, 2019) 

Зоран ПЕЈКОВСКИ                

УДК 821.163.3-2(082.2) 

РЕКВИЕМ ЗА СМРТТА 

(извадок) 
ПРОЛОГ 

(Околу мртвото тело на Коста Рацин се наоѓаат сите девојки 

поврзани со него: Магдалена Тошева, Даница Миладиновиќ, 

Рахилка Фирфова-Раца, Маргарита (Марика) Софијанова, Ратка, 

Вита, Славка Манева, Ангелина Николиќ, Родна Пејкова, Невенка 

Вуиќ, Лилјана Ахилова) 

 

ГЛАСОТ НА КОСТА РАЦИН (Силно. Како низ ехо. Кон сите): 

„Слушни, 

стави го увото на пулсот на денот, 

ох, слушаш ли, 

го слушаш ли нејзиниот проклет татнеж, 

подмолен?“ 

 

МАГДАЛЕНА ТОШЕВА (Веднаш по Гласот на Коста Рацин. Го 

милува мртвото тело на Коста Рацин. Кон него): 

Растопи го мракот во себе 

светлината те уби. 

Овој мој страшен крик 

во стемнетите гори 

нека гори, 

и ќе изгори 

како последна искра на животот. 

  

10. РАХИЛКА ФИРОВА (Веднаш по Магдалена Тошева. Го милува 

мртвото тело на Коста Рацин. Кон него): 

Јас ќе го разнесам ехото на планините, 

ти ќе го собереш виделото на ѕвездите, 

и ќе згаснеме прегрнати како залез 

во густата пена на оваа млада крв. 

ДАНИЦА МИЛАДИНОВИЌ (Веднаш по Рахилка Фирова. Го 

милува мртвото тело на Коста Рацин. Кон него): 

Ме испратија тие што ги бакнуваше 

во цветното црвенило на петокраките. 

Тие што беа твоја витешка гордост, 

народна војска, 

твоја Mакедонска. 

 

ЛИЛЈАНА АХИЛОВА (Веднаш по Даница Миладиновиќ. Го 

милува мртвото тело на Коста Рацин. Кон него): Мене нема да 

ме преболиш 

како забрането сакање 

нема да ме смекнеш 

со благоста на твојата чест. 

Јас сум крикот на твоето збогување. 

 

11. МАРГАРИТА СОФИЈАНОВА (Веднаш по Лилјана Ахилова. Го 

милува мртвото тело на Коста Рацин. Кон него):  

Во мугрите на твојата младост 

ветуваше бесмртност од љубов. 

„Остана запишано твоето име 

засекогаш во литературата, 

запишано е и каде што нема запис 

тоа таму останува бесмртно“. 

 

ЛИЛЈАНА АХИЛОВА (Веднаш по Маргарита Софијанова. Го 

милува: мртвото тело на Коста Рацин. Кон него): 

Веќе го убив и твоето големо Јас, 

Идеалите ја зедоа својата жртва, 

сакањето го пишуваше со крв, 

со крв ја плати својата слабост, 

љубовта што не смееше да биде. 

 

РАТКА (Веднаш по Лилјана Ахилова. Го милува мртвото тело на 

Коста Рацин. Кон него):  

Биди среќен што изоде патишта 

што ќе ја надживеат твојата смрт, 

како тие што ќе го надживеат 

срамното проклетство на послушноста. 

 

 12. ВИТА (Веднаш по Ратка. Го милува мртвото тело на Коста 

Рацин. Кон него):  

Говореше 

за последниот атом на болката. 

Велеше: 

„после крвта ништо не останува“. 

Пишуваше: 

со истекот на животворните капки. 

Љубеше со страст до болка, 

и не знаеше дека и сонот те изневерува, 

Сега го доби одговорот 

и прашањето: 

Само така ли знаеше да љубиш? 

 

САВКА МАНЕВА (Веднаш по Вита. Го милува мртвото тело на 

Коста Рацин. Кон него): 

Високо на барикадите 

спротивставени на секое ропство 

ветуваше и веруваше: 

„ќе ја крунисаме нашата борба 

со победа на љубов и правда“. 

 

АНГЛИНА НИКОЛИЌ (Веднаш по Савка Манева. Го милува 

мртвото тело на Коста Рацин. Кон него):  

Ти самиот роб во срцето, 

на колена до солзи покорен, 

 

13. за еден прамен руса коса 

за две румени усни 

за еден проговор 

за одговор... 

истрпи сè. 

 

ЛИЛЈАНА АХИЛОВА (Веднаш по Ангелина Николиќ. Го милува 

мртвото тело на Коста Рацин. Кон него): 

Сè освен мене! 

Сега одговорот го одзеде 

сето време за сакање. 

 

АНГЛИНА НИКОЛИЌ (Веднаш по Лилјана Ахилова. Го милува 

мртвото тело на Коста Рацин. Кон него):  

Мене никогаш не си ме сакал, 

ама јас сум ти лута судбина ете?! 

 

РОДНА ПЕЈКОВА (Веднаш по Ангелина Николиќ. Го милува 

мртвото тело на Коста Рацин. Кон него):  

Она ближно око зад нишанот, 

остро стрела во твојата рана, 

а ти ни поглед да кренеш 

кон црвената силуета 

под топлата летна стреа на ноќта. 

 

 14. НЕВЕНА ВУИЌ (Веднаш по Родна Пејкова. Го милува 

мртвото тело на Коста Рацин. Кон него): 

Нема одговор во оваа таинствена точка 

на крајот од твоите животни ракописи. 

Оваа топла трага што земјата ја впива, 

како антена на космичко празнење 

ќе проговори на некоја идна фрекфенција, 

како нешто што било, 

а не требало да биде. 

(Сите легнуваат врз мртвото тело на Коста 

Рацин. Како да го покриваат со своите тела и го 

заштитуваат. Се слуша силна и тажна музика. Сцената се 

затемнува) 



РАСТ – списание за книжевност, уметност и култура 
 

 

Бр. 20                                                                  2019 год. 
 

 

95 

Стефан МАРКОВСКИ                   

УДК 821.163.3-2(082.2) 

МАЈСТОРИ ЗА ОГЛЕДАЛА 

(извадок) 
 

СЦЕНА 9 
 

Во станот на Ѕвонко. Коџак се вртка. Ѕвонко седи и зборува по 

телефон. На масата е оставено огледалцето-подарок од Пепси.  

 

ЅВОНКО: Да мамо? На работа. Да. Да, јадев. Лосос со моцарела и 

тартуфи, вафли во паста сос и она, како се викаше… (Кон Коџак.) 

што личи, подугачко е и подобро од чикен нагетс.  

КОЏАК: Пилешки прсти. 

ЅВОНКО: Прсти. Пилешки прсти. Све тоа залеано со малце ракија. 

Домашна ракија мамо, без грижа. Види, се’ е ок. Јас моето го 

остварувам. Стапив во контакт со еден Индиец. Небитно. Добро, 

доста веќе. Безобразен? Јас? Во заблуда си. Порано бев безобразен, 

кога ме млатевте со очувот. Сега сум безгрешен. Е ако де, тоа е 

целта - да прислушкуваат! Па нека пробаат да сфатат со каква жена 

би си имале работа тие од тајните служби. Ајде, ајде. (Го спушта 

телефонот, издишува и му се обраќа на Коџак.) Беше? 

КОЏАК: Каде? 

ЅВОНКО: Да играш домино. На предавања, каде. 

КОЏАК: Бев. 

ЅВОНКО: И? 

КОЏАК: Океј беше.  

ЅВОНКО: Значи почна со пишување на книгата што ја зборевме. 

КОЏАК: Како да ти кажам... ако некој од нас двајца ја зборел таа 

книга а не сум бил јас, тогаш тоа си бил ти.  

ЅВОНКО: Ама ти ментално си играш домино. А премногу играње 

домино со својот шеф може да има домино ефект врз разни сфери 

од твојот живот. Пази, на твои години животот неретко знае од 

никаде нигде да почне да раѓа лимони. Ти вари тебе желудникот 

кисело? 

 

КОЏАК: Ми вари. 

ЅВОНКО: Тоа зашто не знаеш што значи кисело. Никогаш не си 

искусил реална криза, мислиш дека може да има искреност во една 

тужба на зезање од тато, мама, баџанак или стрина?  Добар дел од 

оние на кои сакаме да помогнеме знаат што е криза.  

КОЏАК: Кому и за што да помогнеме? 

ЅВОНКО: Секому и за сешто. 

КОЏАК: Баш сешто.  

ЅВОНКО: Законот за привлечност е реалност. Мојот животен пат е 

непобитен доказ. А ќе го видиш наскоро и крунското 

материјализирачко дело на моите мисли. (Се доближува до 

масата и го става огледалцето в џеб.)  

КОЏАК: Од срце ти посакувам успех, Ѕвонко. Но ова не е за мене. 

Извини. Не знам ни дали е човечно.  

ЅВОНКО: Дали е човечно да ми враќаш со кур од овца, а од мене 

да имаш сѐ Коџак? Не можеш да се пожалиш ама баш на ништо.  

КОЏАК: Да, како една другарка што живее во Саудиска Арабија 

шо вика дека не може да се пожали. И стварно, како жена не може 

да се пожали за ништо. Луѓето полека стануваат зависни од 

среќата што им ја продаваш. Книга, онлајн реклами, ТВ реклами, 

билборди, маички, капи, филџани... дури и апликација за смартфон 

- Мајстори за огледала. Ти налага како и кога да спиеш, што да 

јадеш, каде да искачаш, ти го живее животот. Да не се трошиш 

енергетски. Сѐ за некој како ти и јас да профитира ебаго.  

ЅВОНКО: (Се дере.) Сакаме да помогнеме, да спасиме! Јас не сум 

уништувач! За тоа има планина докази, и материјални и духовни! 

За тебе веќе не сум воопшто сигурен! 

КОЏАК: Во што си бил ти сигурен воопшто? 

ЅВОНКО: Во тоа дека животот е овде за да се ужива. Пари, злато, 

жени. И во сета среќа, откако ја видов новинаркана со репортажата 

најде да ми паѓа жал. Да експериментирам. Ко да не сум видел 

како човек може да полуди од експерименти!   

КОЏАК: Дај те молам, за што зборуваш? 

 

ЅВОНКО: Постојат луѓе кои малку се шекнале верувајќи на рекла-

казала, а потоа скроз забегале. Но јас не допуштам да се најдам 

меѓу нив. (Од џебот почнува да му вири огледалцето.)  

КОЏАК: Ти не допушташ да се најдеш меѓу било кого. 

ЅВОНКО: Да го напуштиш станов до утре изутрина. 

КОЏАК: И ти да кажеш нешто интелигентно. И хумано.  

ЅВОНКО: Па ете, имаш време до утре.  

КОЏАК: Ми значи.  

ЅВОНКО: Збогум.  

 

Ѕвонко тргнува да си оди. Коџак го вперува погледот во 

огледалцето кое на Ѕвонко му вири од џебот. 

 

КОЏАК: Само малце. (Му го зема на Ѕвонко огледалцето од џеб.) 

Види богати! Чинам ова објаснува зашто сме биле мајстори за 

огледала. Мајсторе низаеден!  

ЅВОНКО: Сум го зел по грешка. 

КОЏАК: (Го вперува огледалото ту кон себе ту кон Ѕвонко.) Да, 

како што јас се нафатив да ти бидам ghostwriter.  

ЅВОНКО: Се случуваат грешки.  

КОЏАК: Сум чул за три магични фрази: извини, те молам и уште 

една што ќе ја изговорам сега.  

ЅВОНКО: Океј, океј.  

КОЏАК: Марш у пичку матер бе!  

 

Ја напуштаат сцената.  

Борче ПАНОВ                              

УДК 821.163.3-2(082.2) 

ХОМО САПУНЕНС 

(извадок) 

 
ПРВА СЛИКА 

Берберницата „О-хо-хо“ (ентериер): берберски столови, огледала, 

берберски масички со берберски прибор, ножици, машинки за 

потстрижување, крпи, сапуница…Во кадарот се Брич и Бри. 

Едниот ја мете берберницата, а другиот чита весник. Очигледно 

е дека претходно жестоко се карале. Радиото трешти секвенца 

од операта „Свадбата на Фигаро”. Во еден момент, Бри ја 

остава метлата и нервозно го гаси радиото, се врти околу Брич и 

луто го гледа. Во еден момент, Бри енергично му го оттргнува 

весникот и одеднаш го фаќа Брич за образите… 

 

ПОЈАВА ПРВА 

БРИ И БРИЧ: 

БРИ: Чек, чек, чек, па ти имаш многу, многу… бреееј, навистина 

голем нос! Ха-ха-ха-ха! И  кога ќе пливаш на грб, овој нос, ова 

носиште, ха-ха-ха…е толку големо што сигурно ќе личи на грбна 

перка од ајкула, ха-ха-ха…(смеејќи се, се засркнува и почнува да 

кашла)… и, ако случајно пливаш на некоја морска плажа, ќе ги 

преплашиш сите! Ха-ха…сите! Леле… Сите!!!...Ха-ха-ха… 

БРИЧ (луто го оттурнува, зема рачно огледало, си го  гледа носот 

од профил и се уверува дека не му е толку голем): А ти бе брат, 

толку си прост што од школо имаш завршено само свечена 

академија по повод јубилејот на твојот погребален градски 

орекстар… 

(Таман да се степаат фатени за јаките од белите берберски 

мантили, одеднаш во берберницата влегува Ха-ха). 

 

ПОЈАВА ВТОРА 

ИСТИТЕ И ХА-ХА: 

ХА-ХА (се смее): Ха-ха-ха…хи-хи-хи…Бррр!!! (се тресе од студ 

и се смее наизменично) Простете, I’’m sorry, но не можев да се 

воздржам, а морав, леле…ха-ха-ха… да влезам во берберницава. 

Берберница е, нели? Леле какво име има…бррр…цел живот не 

знаев дека смеата има име… (се свртува кон мајсторот) Ве молам 

мајсторе, дозволете ми да ви ја стегнам раката. 

(Видно збунети, шокирани, но и среќни со надуена суета од 

фалбите, Брич и Бри истовремено си ги подаваат рацете, но 

додека Ха-ха да стегне една од нив, во берберницата влегува и Хи-

хи и започнува жестоко да се расправа со Ха-ха) 

 

ПОЈАВА ТРЕТА 

ИСТИТЕ И ХИ-ХИ: 

ХИ-ХИ: Овде си стоко, а?! Овде ми се сокри, овде во 

берберницава... 

Берберница е ова?.. 

(Бегло ги прашува Брич и Бри, одеднаш зема една ножица и 

почнува да го гони Ха-ха околу берберските столови.) 

Е сега ќе те кврцнам, ќе те делнам, ни ХА, ни А, а само едно 

квичење свинско ќе ми бидеш, И-и-и-и-и… свинче едно!!! 

(Во еден момент, Брич го фаќа Хи-хи и му свива раката одназад, 

додека овој прета гневно…)  

БРИ: Доста, доста! Прекини! Смири се, бе, будала! Оваа 

берберница и во војна и во мир била „О-хо-хо“. 

БРИ: А не „О-ле-ле“… 

БРИЧ: Марширале покрај нас и знамиња и крвишта, ама овде 

внатре, брат, меѓу овие две раце… (го оттурнува и му се внесува в 

лице со двете раце кон него, како да се подготвува да го дави го 

фаќа за јаките од палтото) …не капнала ни една, единствена 

капка крв. Чунки во нашиот занает крвта е клуч на врата! 

БРИ (и тој му се подава на Хи-хи): Море катинар! Катинар! А не 

брич и ножица… 

БРИЧ: За мазен и чист образ и чаршиски фриз! 

ХИ-ХИ (претајќи задавено): Пушти ме, бре, ме удави, од катинар 

бетер ти се рачиштата! И каков бербер си кога ни малку не личиш 

на музичар со оние тенки колосани провидни, миризливи 

елегантни женски прсти, ниту пак рацете, нежни ко на гинеколог 

да ти се, па малку од малку на бербер да личиш или барем троа 

галантен да си, троа п-п-п-п-п, насреде глава со п-п-п-п -патец, па 

пак на бербер да личиш!  

БРИЧ (ја зема метличката за коса и почнува да го удира Хи-хи): 

Чек, чек, чек да видиш ти, едно за троа галант, троа п-п-п-п… 

БРИ (прифаќа од Брич):  Педерски патец! А бе, бербери сме ние, 

од нас почнала цивилизацијата! Кај нас најпрвин се сапунисува, а 

потоа, под нашиот остар брич и првиот човек мајмун излезе и 

прооде како сапуненс хомо! 

ХА-ХА (бесно): Сапун да џвакаш, бесна пена да те дави, простак 

еден! Не е хомо сапуненс, туку - хомо сапиенс - стоко една! 

(За цело време, додека се случува ова, Ха-ха, на едно од огледалата 

си ги дотерува мустаќите, веѓите, си кубе влакна од носот и, 

одвреме навреме, слатко си се смее, сцената ја гледа преку 

огледалото. Во еден миг доаѓа до вратата и ја отвора. Во исто 

време, Брич го со турка Хи-хи кон вратата.) 

БРИЧ: Сега, сега, еве сега уште еден хомо сапуненс ќе излета од 

кај нас директно на улица! 

(Брич и Бри го исфрлаат Хи-хи на улица) 

БРИЧ И БРИ: Сирење за пари, брат за брат, тешко онему што го 

нема! 

(Веднаш по ова, тие нагло се свртуваат кон ХА-ХА и наизменично 

му зборуваат не давајќи му можност да одговори.) 

... 

 

ПЕТТА СЛИКА 

Се случува во салонот за убавина „Хај-Хај“. Во салонот се 

поставени два декоративни паравани, два маникир-столови, три 

хауби за фенирање, огледала, козметички масички и сл. Во 

центарот на вниманието се госпоѓицата Фриги која има високо 

подигната шатирана фризура „А ла Франкештајн“ и нагласена 

шминка. Облечена е во секси костумче со мини сукњичка и 

накитена со бизарна бижутерија, има долги лакирани нокти и 

пуши од долгата женска муштикла. Таа „разубавува“ една 

средовечна жена на козметичкиот стол. Жената има бела маска 

на лицето, витлери во коста и две тркалца од краставица на 

очите (алтернатива: две мокри кесички со чај). Фриги ѝ ги 

маникира ноктите на рацете на госпоѓата Ш‘ш М’ш. Таа е 

вдовица, но и партнерка на Фриги во бизнисот за спојување на 

скршени срца што се крие зад фирмата на „Хај-Хај“. 

 

ПОЈАВА ПРВА 

Ш’Ш М’Ш И ФРИГИ 

Ш’Ш М’Ш (со стегнати усни за да не ѝ се расипе шминката): Е 

што мори, демек, не си слушнала дека стечајниот управник на 

„Златна кокошка“ е ерген? 

ФРИГИ: Каков ерген мори? 

Ш’Ш М’Ш: Стар! 

ФРИГИ: Ем во стечај! 

Ш’Ш М’Ш : Сега му е мајката. Господ и на ќоровото пиле му 

помага да најде зрно! 

ФРИГИ:  А што? 

Ш’Ш М’Ш: Да си ги наполни џебовите! 

ФРИГИ: Со кукурешки! 

Ш’Ш М’Ш: Со златни јајца, мори! Велат во „Златна кокошка“ 

останало уште многу што да се продава…Знаеш, овде доверители, 

стечајни судии, па цап-поверители, цап-ваму, цап-таму…(плеска со 

раката по столот) 

ФРИГИ: Каков цап, мори! 

Ш’Ш М’Ш: Процент! 

ФРИГИ: Каков процент! 

Ш’Ш М’Ш: Златни јајца мори! 

ФРИГИ: Џабе, ако е од „Златната кокошка“…(Ш’Ш М’Ш) на која 

и клунот веќе ѝ падна од многу „колвање злато“. 

Ш’Ш М’Ш: Какво џабе мори?! А бе, златни јајца, златни јајца  

…(Двосмислено покажува како да држи јајца в раце.) 

ФРИГИ: Ооо-ааа, што и ако се златни кога петелот не му пее! 

Ш’Ш М’Ш: Што не пее, мори! Велат, ранобуден бил, тактичен, 

педантно методичен… Знаел повеќе за „Златна кокошка“ и за 

нашиот „РАДОГРАДНЕГОСЕЛО“ повеќе и од мене… Чекал, 

чекал и – Цап!...(Ја отфрла козметичката прекривка) …Цап! 

Цап!...(Имитира мачкини скокови)…Еден по еден ги суредувал 

сите! 

ФРИГИ: Како стариот беззаб лав во пештерата или басната - 

сеедно! 

Ш’Ш М’Ш: Да бе, сами му иделе… (Одеднаш се сепнува)…каков 

стар беззаб лав, мори, ако реков дека е стар ерген, не реков дека е 

толку штрб! Со него никој на крај не можел да излезе! По крајот, 

по крајот, па ги носел во рајот! 

ФРИГИ: Добро, добро, ај престани веќе, уште малку и убиец - 

гангстер го направи…(Почнува да ѝ ја симнува маската.) 

Ш’Ш М’Ш: Ете затоа, затоа сѐ уште си немажена, оти бираш, 

бираш, а времето не бира, туку се збира, збира…Ќе те збрчка, ко 

црно биберче ќе те збрчка, па мажи се тогаш - да те видам! 

ФРИГИ (изнервирана): Што збориш ма, какво биберче!...(Нервозно 

ѝ ја брише маската од што Ш’Ш М’Ш почнува да 

вреска)…Толчен бибер на јазикот чочек да ти игра, ш‘шка да те 

пошашави! 

(Во тој миг некој ѕвони на врата. Во салонот влегува Бри. В раце 

носи букет со црвени трендафили. Се врти кон Фриги за да ѝ ги 

подари, но таа е занесена во кавгата со  Ш’ш М’ш и не го 

забележува) 

Александра СТОЈКОВСКА  

УДК 081Св.Климент Охридски 

ОРАТОРСКАТА ПРОЗА НА СВ. КЛИМЕНТ 

ОХРИДСКИ 

Григор Прличев, нашиот истакнат културен деец од XIX век, ја 

чувствувал потребата да ги оддаде своите почит и благодарност 

кон својот сограѓанин од минатото Св. Климент Охрдиски. Иако за 

Климент Охридски е многу пишувано и расправано, 

комплексноста на неговата појава, дејност и личност сѐ уште 

отвораат нови правци за истражувачите. Неговите заслуги и 

импозантни дела се навистина големи, восхитувачки до тој степен 

што Прличев со право го преточил своето воодушевување во едно 

такво реторско прашање: „Кој јазик може да ги искаже великите 

трудови на Св. Климента?“ Бидејќи за дело од толку голем формат 

како она на Св. Климент е тешко да се зборува и пишува. Но 

воедно, човек треба да се удостои да се зафати со барем некој 

аспект од неговата широка културно-просветна, црковна и 

книжевна дејност, најмногу поради долгот и обврската што ја 

имаме кон овој светител, но и поради длабоката благодарност и 

христијанска љубов кон него. И можеби навистина нема таков 

јазик што ќе ги искаже неговите велики трудови. Но наша морална 

обврска е темелното истражување и запознавање на старината, на 

сопствените корени, на нашите културни и духовни почетоци во 

мугрите на православието, кои се неодвоиво и најдиректно сврзани 

со имињата на Светите браќа Кирил и Методиј и нивните ученици. 

Неопходно е познавање на зачетоците на словенската писменост, 

преведувањето во православната христијанска вера и општествено-

културните околности што ги овозможиле тие пресвртни точки од 

нашата историја.  

Само преку посветено истражување можеме да ги исцртаме 

координатите на нашиот идентитет и да се спознаеме себеси. 

Затоа, дури и да нема таков јазик достоен за делата на Светите 

браќа и нивните ученици, соодветно внимание, почит и љубов кон 

нив се императив за денешната наука, но и за внатрешната и 

надворешната политика на државата. Или како што кажува отец 

Стефан Санџакоски „името на Св. Климент упатува на духовната 

зрелост на македонскиот народ и неговата просвета и култура 

вдахновени од Православието“, мислејќи притоа на македонскиот 

народ од деветтиот век и понатаму. Но, како што продолжува отец 

Санџакоски, „истото тоа име денес станува проверка за 

потврдениот или изгубениот идентитет на нашиот народ и 

неговата духовна зрелост“ (Санџакоски 2007:10). Македонскиот 

народ од деветтиот и раниот десетти век се покажал како духовно 

зрел и достоен за појавата и дејноста на таков човек како Св. 

Климент Охридски и Светите Кирил и Методиј пред него.  

Овој текст е скромен обид за оддавање на моите почит, 

благодарност и љубов кон Св. Климент Охридски, со длабоко 

поклонување и со вистинска желба да се помине тестот на онаа 

духовна зрелост за која пишува отец Санџакоски. 

Св. Климент Охридски обединува во себе повеќе функции. Во 

неговата личност препознаваме вистински интелектуалец на своето 

време, но толку надарен, образован и интелигентен што неговиот 

работен ангажман е во својата суштина напреден и секогаш чекор 

пред мрачното време во кое тој живеел и работел. Климент 

Охридски е еден од најистакнатите ученици на Светите браќа, еден 

од нивните најблиски соработници, а по нивната смрт и еден од 

нивните најпосветени, најтрудољубиви и најдоследни следбеници 

и продолжувачи на нивното дело. И покрај тоа што точната година 

на неговото раѓање, како и точниот момент на неговото 

придружување кон Св. Кирил и Методиј се сѐ уште неутврдени, со 

сигурност се знае дека тој ги придружувал Браќата за време на 

Хазарската мисија, но и дека ги следел на нивниот пат низ 

Моравија, дека ги засведочил Венецијанската расправа и свечениот 

пречек во Рим кој бил одржан по наредба на папата Адријан II во 

чест на Св. Кирил и Методиј и нивните придружници. По смртта 

на Кирил во Рим во 869 година, Климент го следел својот учител 

Методиј во Панонија и останал со него сѐ до неговата смрт во 885 

година. Откако тој и останатите соработници на Методиј биле 

прогонети од страна на новиот архиепископ Вихинг, кој не ја 

поддржувал словенската богослужба, Климент, по краткиот 

престој во Преслав, се упатил во Охрид. И веќе следната, 886 

година, започнува неговата просветна и благотворна дејност во 

Охрид и околината.  

Дејноста на Климент Охридски претставува ревносно 

продолжување на започнатото дело од неговите учители, но воедно 

и негово проширување и продлабочување. Основањето на 

Охридската книжевна школа, за која денес се зборува како за прв 

универзитет на Балканот, е всушност најголем чекор во 

зацврстувањето и ширењето на словенската писменост. Низ 

Охридската школа поминале преку 3500 ученици, а нејзината 

програма, така како што ја замислил Климент, не подразбирала 

само описменување туку и културно и духовно издигнување на 

народот воопшто. За тоа сведочат не само податоците што ги 

дознаваме од двата биографа на Климент Охридски, охридските 

архиепископи Теофилакт и Димитриј Хоматијан, туку и народните 

преданија и легенди чија содржина често се поклопува со фактите 

изнесени во Климентовите житија. Притоа се мисли на факти што 

се врзани со неговата општопросветителска активност и неговиот 

толку несебичен, трпелив и широкоград ангажман на планот на 

духовното и културното издигнување на народот, а сѐ тоа поради 

стремеж за подобар, поцивилизиран и поудобен живот.  

Според повеќе проучувачи, делото и личноста на Св. Климент 

Охридски се премногу пространи и повеќестрани. Токму поради 

тоа често се случува некој аспект од делото на Св. Климент да е 

делумно занемарен или недоволно проучен. Душко Наневски во 

еден свој текст истакнува дека Св. Климент треба да се проучува 

не само како „црковен просветител и проповедник“ туку и како 

„граматичар, толкувач и поет“ (Наневски 1989:123). Во 

Климентовата Похвала за Кирил Филозоф Наневски детектира 

некои длабоки и заумни реченици на авторот кои ги врзува за 

учењата на Валтер Бењамин, Клод Леви-Строс, Јуриј Лотман итн., 

што сведочи за восхитувачките толкувачки и филолошки 

способности на Св. Климент. Исто така, во Светиклиментовата 

фигура го пронаоѓаме и првиот оригинален автор во тогашниот 

словенски свет. Особено е интересно тоа што за Св. Климент може 

да стане збор и како за прв словенски поет, според податокот што 

го дава Теофилакт дека Св. Климент пишувал и „псалмоподобни 

песни“. За поетската дарба на Св. Климент и неговиот поетски 

сензибилитет сведочи и неговата красноречивост, раскошниот стил 

и многуте впечатливи јазични и стилистички решенија. Во корист 

на толкувачките вештини на Св. Климент, зборува и отец 

Санџакоски, дека „кон историското истражување на животот и 

дејноста на Св. Климент, како и кон книжевната херменевтика и 

интерпретација на неговите списи, треба да се приклучи и 

теолошката анализа“ (Санџакоски 2007:8),  алудирајќи притоа на 

универзалноста и сеопфатноста на делото на Св. Климент и на 

неговата зачудувачка теолошка ерудиција. 

Во понатамошниот дел од текстот, вниманието ќе биде 

сосредоточено на оригиналниот писателски аспект од личноста на 

Св. Климент Охридски кој е во нераскинлива врска и со неговата 

духовна, преведувачка, запишувачка и црковно-просветителска 

дејност. Зошто е тоа така? Пред сѐ поради тоа што оригиналниот 

писателски опус на Св. Климент е резултат на неговото 

долгогодишно проучување на учењата и филозофските 

размислувања на Св. Атанасиј Велики Александриски, Св. Василиј 

Велики, Св. Григориј Назијанзин Богослов, Св. Григориј Ниски... 

Резултат е на сѐ она што Св. Климент научил и осознал со помош 

на Светите браќа и под нивното покровителство, на неговото 

темелно познавање на Светото Писмо, но и на аскетските искуства 

на подвижниците во Египет, Сирија, Палестина итн. Своето 

огромно знаење и сопствените интерпретации Св. Климент ги 

преточил во словата што ги пишувал, а сѐ тоа го правел зависно од 

намената и функцијата на тие слова. 

„Творештвото на Климент Охридски е богато и разнообразно“ 

пишува проф. Добрила Миловска и продолжува вака: „Неговото 

книжевно дело го сочинуваат: 1. Поучителни слова, 2. Похвални 

слова, 3. Житија, 4. Црковна поезија, 5. Преводи“ (Миловска 

2004:183). Со оглед на временската дистанца од времето во кое 

Климент творел и пишувал, но земајќи ги предвид и историските и 

општествените случувања кои често ѝ го попречувале патот на науката, често 

било тешко со сигурност да се утврди Климентовото авторство на некое 

слово. Денес валидно е мислењето дека 16 слова се сигурно напишани од 

Климентовото перо, факт што е утврден според нивните наслови кои содржат 

некоја варијација од името на Св. Климент. Тие се за првпат собрани и 

издадени во првиот том од зборникот Климент Охридски, Събрани съчинения 

од 1970 година. Вториот том од овој зборник (1977 г.) ги содржи словата за 

кои не може со сигурност да се утврди авторството бидејќи тие не се 

транспарентно потпишани, но преку темелни јазично-стилистички анализи се 

доаѓа до претпоставка дека тие исто така се сочинети од Св. Климент.Според 

податокот што го наведува проф. Красимира Илиевска, станува збор за 24 

слова кои и покрај тоа што не го носат Климентовото име, речиси со 

сигурност може да се тврди дека се негови, и уште 37 други слова за кои не 

може со истата сигурност да се инсистира дека се дела на Св. Климент 

(Илиевска 1989:73). 

Првиот податок кој сведочи за писателската дејност на Св. Климент се 

наоѓа во Опширното житие што го составил Теофилакт. Од овој биограф на 

Св. Климент дознаваме дека тој пишувал за пророците и апостолите, за 

нивните животни искуства и подвизи, но дознаваме и дека Св. Климент 

напишал „прости и јасни слова“ за сите празници во годината и на тој начин 

„го срушил ѕидот на незнаењето“ и „ги облагородил човечките души“ (Поп-

Атанасов 1989:123). Првите три поучни слова на Св. Климент ги пронашол и 

ги подложил на научна анализа рускиот истражувач Вукол Ундолски во 1840 

година и оваа година го означува почетокот на активното трагање по другите 

дела на Св. Климент и нивно соодветно проучување и анализирање. 

Климентовите слова, како што веќе објаснивме, се делат на поучни и 

похвални слова. Интересно е тоа што се очигледни разликите на стилски и 

јазичен план зависно од тоа дали станува збор за поучно или за похвално 

слово. Климент покажал тенденција на различен начин да ги конституира 

словата земајќи ја предвид, пред сѐ, намерата со која ги пишувал и 

дистрибуирал меѓу народот. Пишувањето на словата било важен дел од 

дејноста на Св. Климент на кој тој му посветувал доста време и љубов. 

Словата се прекрасен и ефективен начин да се илустрира неговиот плански и 

стратешки пристап кон општото просветување на народот, но и кон што е 

можно повисокото културно издигнување. Климент бил несомнено свесен 

дека тоа ќе биде долг и мачен процес со оглед на необразованоста и 

„примитивноста“ на тогашниот народ на овие простори. Затоа се обидел и 

успеал преку својата просветна и учителска дејност многустрано да оспособи 

што е можно повеќе луѓе кои паралелно со него, а и по него ќе го шират меѓу 

народот христијанскиот начин на живот и мислење.  

Доколку Климентовите слова ги разгледаме во согласност со шемата на 

литературна комуникација што ја промовира наратологот Симор Четмен, 

може да дојдеме до интересен заклучок. Имено, според оваа шема адресантот 

и адресатот се истакнуваат како почетна и крајна точка на литературната 

комуникација. Испраќач би бил авторот, во нашиот случај Св. Климент, а 

примач - читателите или слушателите на словата, широките народни маси до 

кои допрел Климентовиот (пишан) збор. Пораката што се спроведува, што се 

комуницира од адресантот до адресатите би биле текстовите, во случајов 

неговите поучни и похвални слова. Но, сето тоа се усложнува штом се земе 

предвид постоењето на еден феномен на инклузија, на обединување на повеќе 

последователни испраќачи или примачи во единствените личности на авторот 

и читателот, според Четмен- три испраќачи и три примачи. Што значи тоа? 

Дека личноста на писателот се раздвојува на три испраќачи: реален автор, 

имплицитен автор и наратор. Во случајов, реалниот автор е Св. Климент и 

кога станува збор за поучните слова, и кога станува збор за похвалните слова. 

Но тоа не значи дека може да се зборува за истиот имплицитен автор во двата 

случаи. Имплицитниот автор најпросто се определува како едно второ „јас“ на 

реалниот автор или како што Четмен прецизира, имплицитниот автор ги 

обединува идеолошките, естетските, филозофските и етичките сфаќања што 

се изложуваат во некое дело. Тоа значи дека и покрај тоа што реалниот автор е 

ист, може со сигурност да се тврди дека при комуницирање на две различни 

дела, имплицитниот автор е различен. Св. Климент ги напишал и поучните и 

похвалните слова и е нивни реален писател, но во прашање се два различни 

имплицитни писатела: едниот ги пишува поучните, а другиот - похвалните 

слова. Со читањето на словата очигледна станува разликата помеѓу нив, 

бидејќи двата имплицитни писатели се обраќаат на различен вид читатели, а 

категоријата читател исто така се дели на наратер, имплицитен читател и 

реален читател. Имплицитниот читател е замислен и идеален читател кому 

писателот му го упатува своето дело. Велиме идеален поради тоа што тој би 

требало да ги познава истите културни, естетски и идеолошки кодови кои се 

енкодирани во делото од имплицитниот автор. Реалниот читател никогаш не 

може да биде идеален како имплицитниот читател, бидејќи секој читател не 

може целосно да ги познава истите кодови кои ги познава и писателот. 

Поучните и похвалните слова на Св. Климент се упатени до различен тип 

имплицитни читатели. Имплицитниот автор на поучните слова комуницира 

со такви имплицитни читатели на кои треба на лесен, дециден и едноставен 

начин да им се објаснат доблестите потребни за правилен христијански 

живот, да им се доближи и појасни христијанскиот начин на мислење и да им 

се каже како соодветно треба да се празнуваат празниците за тоа да биде 

извршено во точниот христијански. Самата жанровска определба како поучно 

слово кажува дека тие имаат поучна функција и стремат кон пренесување на 

конкретни информации, поуки и совети до читателот. Наменети се за 

македонскиот народ кој тогаш е сѐ уште на пониско културно ниво и којшто 

треба да се воведе во новоприфатената христијанска вера. Освен што Св. 

Климент со пишувањето на поучните слова сакал да им излезе во пресрет на 

луѓето и да ги научи да живеат во согласност со христијанскиот етички 

систем, тој воедно сакал да им помогне и на помалку образованите црковни 

лица при извршувањето на црковните должности. Затоа проф. Поп-Атанасов 

го определува карактерот на поучните слова на Св. Климент како длабоко 

етички и демократски, земајќи предвид дека тие се пред сѐ наменети за 

обичните луѓе од секакви општествени слоеви, а во однос на стилот и јазикот, 

достапни и разбирливи и за необразованите. Поучните Климентови слова се 

кратки по обем и доста едноставни. Според тоа што некои од словата ги 

разјаснуваат наједноставните христијански начела, заклучуваме дека словата 

се наменети за имплицитен читател којшто има најверојатно минимални или 

никакви познавања на Светото Писмо. Токму затоа оваа едноставност на 

поуките ја читаме како одраз на највпечатливите карактерни црти на Св. 

Климент: неизмерна љубови разбирање за народот, отвореност, искреност, 

кроткост и желба да се сподели, умножи и дистрибуира знаењето. Во овие 

слова може да се покаже и интенционалноста или намерата на 

комуникацијата која потекнува од авторот. Се истакнува и емотивната 

функција на комуникацијата за која зборува Роман Јакобсон, определена како 

емотивен став на испраќачот кон она што го пишува или говори, конативната 

функција како намера на авторот да предизвика некаква интелектуална или 

емотивна реакција кај слушателот или читателот, а сѐ тоа направено преку 

оној код кој го избрал испраќачот: јазикот на комуникацијата, но и стилот кој 

притоа се користи. Тоа би значело дека Св. Климент одлично знаел како да го 

постигне кај читателите и слушателите токму оној ефект кон кој стремел- 

разбирање, лесна рецепција, паметење и применување на кажаното во 

неговите слова. Пред сѐ, апстрактната библиска содржина и терминологија со 

која се оперира во Светото Писмо, Св. Климент ги упростил и приспособил на 

потребите на народот со цел на дециден и прост начин да ја пренесе 

информацијата до новите верници. Оттаму и изборот на значително понизок и 

поедноставен стил од оној во похвалните слова кои се упатени до поинаков 

вид имплицитен читател. Во некои делови од поученијата доаѓаат до израз 

некои впечатливи Климентови стилистички и јазични решенија кои се потоа 

дообјаснети на поедноставен начин. Со тоа се добива впечаток дека авторот 

пишувал така како што најдобро знаел, со честа употреба на стилски фигури и 

на повисок стил, но исто така можел да претпостави дека таквите делови од 

словата можеби нема да се најдобро сфатени. Затоа е видлива праксата на 

дообјаснување на некои искази. Во Слово за Света Троица и за Судот, 

Климент пишува дека „инаку се мачат блудниците, а поинаку 

преблудниците“ и веднаш потоа разјаснува дека „преблудници се оние што 

се преженуваат многупати и што умираат без каење“. Во истото слово 

вели „да бидат вашите бедра опашани и вашите светилници запалени“, а 

потоа „тоа значи добрите дела“ (Угринова-Скаловска 1996:67). Во Словото 

за Христовата средба со децата, Климент пишува вака: „Тој е победен од 

онаа плот што му се чинеше дека ја совладал и е изложен на потсмев, зашто 

неа ја зеде на себе Господ Бог наш со своето смирение и неговата проклета 

глава ја сотре, та пленот го испушти“ и во заграда објаснува дека „а пленот се, 

велам, душите тој што ги држи во адот“ (1996:52). Во Поуката за спомен 

на апостолили маченик, во делот каде што се споменува одречувањето од 

сатаната и од сите негови дела, Св. Климент наоѓа за потребно да дополни 

дека „овие се дела на сатаната: принесување жртви на идоли, братоомраза, 

клевета, држење лутина, завист, јарост, омраза, кражба...“ (1996:151). Во 

истото слово пишува вака: „Туку да се потрудиме отсега да влеземе низ 

тесната врата во вечен живот, а тоа значи со воздржување, со постење. 

Вистиски пост не е само да се воздржуваш од храна или од пиење, туку да 

избегнуваш секаков грев...“ (1996:152). 
(Продолжува во следниот број) 

Весна МУНДИШЕВСКА-ВЕЛЈАНОВСКА 

                                                        УДК 821.163.3-32(049.3) 

АРТЕФАКТИ ОД СТАКЛЕНИКОТ НА МОДЕРНИОТ 

ЕГЗИБИЦИОНИЗАМ 

(Христо Петрески, „Прериска лисица/ Килтови и колтови“,  

изд. „Битолски книжевен круг“, Битола, 2018 г.) 

 

Книгата „Прериска лисица/ Килтови и колтови“ од Христо 

Петрески се состои од 80-тина (нај)кратки раскази, како што вели 

авторот, и е носител на наградата „Книжевен круг за проза“ за 2018 

година која ја доделува Битолскиот книжевен круг.  

Концептуалната замисла на делото во својата естетика 

манифестира реалистични слики од секојдневните урбанизирани 

случувања, како и надреализам со умерен интензитет. Насловот на 

книгата провоцира и интригира, но и многу прецизно алудира на 

низа изобличености и обезличености на општественото живеење 

пред кои уметниците не можат и не треба да занемат. Иако секој 

уметник за да го изваја својот креативен изблик првенствено е 

самотник кој вирее во себевграден свет на емоции и интелект, тој 

со својот авторски продукт истовремено е и заштитник на реткости 

и вредности, а кога треба – гласноговорник против недоследности, 

нечовештина и безвредности. 

И лисицата, како и уметникот, е самотник и живее на своја 

територија. Лисицата за некого е штетник, за некого штитеник, за 

други мудар злосторник, за своето – заштитник. Некои заради 

спорт ја прогонуваат, безмилосните ја убиваат, посветените (од 

опасности или во музеи) ја чуваат, земјоделците за помошник ја 

имаат, трговците кожата ѝ ја земаат... И таа – понекогаш 

наштетува, некогаш лови, за храна – убива, но многупати и 

стравува.  

Сред ваквата, само индикативно начната, комплексност на 

пространството на обраснатата прерија на живеачката протегната 

во ова дело на Петрески, со различни огласувања комуницираат 

згрозености од бизарности, деформитети со силиконски додатоци, 

бесполезности, заситености од крволочни меѓусебности...  

Во одразот на разлеаниот амалгам на невремето пука 

апсурдноста на постмодерните ветришта кои над збунетата 

рамница на светот го презаситуваат воздухот и ги искривуваат 

востановените гледишта прекршувајќи ги во огледалото на 

безумието. Во таквата рефлексија феминистиките носат панталони, 

а мажите килтови, луѓето бегаат едни од други или самозаборавени 

живеат во улоги на слуги. Во кругот на расипништво намножени 

„Квариши“ се мајстори на непоправливоста, се множат стереотипи 

на голотијата на духот, вредностите скапуваат како разјадени 

овошки, лицемеријата цветаат, а премрежјата постилаат фатални 

замки по црниот афалт на патиштата. 

  Во интеракцијата со современиот биотоп и покрај видното 

неспокојство од сѐ поприсутните деградации, неспособности, 

злоба и незадоволства, и покрај сиот револт заради сосем 

изместениот систем на вредности и разнебитувањето, Петрески го 

прифаќа предизвикот и храбро се соочува со бидувањето (кое 

повеќе е битисување отколку бидување), се впушта во потрага по 

новата адреса на отселената среќа и прави акробатски скокови 

врамнотежувајќи го доскокот со својот инстинкт за преживување 

притоа покажувајќи извонредна снаодливост во борбата со 

бескрупулозноста, успевајќи да (пре)живее без да наштети никому 

а да помогне барем некому, во идеален случај барем да укаже 

секому. Колку миловно, толку строго и прекорно. Да порача да се 

оди само напред без „фаќање на кривини“ („Возење“), да се чекори 

со широк поглед за да се избегне сопнување „барем не на истото 

место и на истиот начин“ („Втор (монодрамски) монолог“), да се 

оди со крената глава но не исклучиво кон небото за да „не нѐ 

заболи вратот“ („Небо“), да се исчистат скапаните плодови и да се 

издвојат здравите семки за нов и цврст зародиш („Евентуално сиже 

за нов роман“), да не згасне огништето, да не оладат оџаците и „да 

не скамне здивот“ („Оџаци“)... на Човекот.  

Често присутно е изненадувањето што расказите ги прави 

необични, често пати со сосем неочекуван тек или исход на 

контекстот, често пати во директна комуникација со читателот, 

често пати со воодушевувачки варијации на категориите на 

темелникот на дејствието во текстот (како во „Паѓање“, „Слуги“, 

„Четки“ и др.), но и со многуаспектно расветлување на причинско-

последичното случување (како во „Гулаби и црви“, „Вода“ и др.). 

Некои од расказите во стакленикот на модерниот егзибиционизам 

се позиционирани како артефакти на бесмисленоста и заблудите 

(„Лаење“, „Тага“ и сл.), некои како адаптации на транзициската 

еволуција („Јастребот“), а некои, пак, се дворедни или троредни 

(секогаш интересни) експресивни есенции со концентрирана 

поента („Оптимизам“, „Есеј“, „Молчење“ и др.)... На овој начин 

Петрески ги поместува нам познатите паралели на просторот 

поставувајќи ги во позиција на дотогаш невиден пресек и 

создавајќи нова геометрија на живеењето. 

Со брзоодна итроштина Петрески оди и чекор понапред, зад 

врзопот од невозможности... за да не се преспие животот. Со 

хируршки засек секцира жуљеви и отворени рани од 

инфицираното битисување, но истовремено ги рационализира 

болките, ги филтрира, па потоа прочистени, со пипета ги преточува 

во окото на догледот користејќи смели алузии за извитоперената 

човечност карикатурно вцртана заради залекување на сѐ 

поприсутната разрокост, заради шамарење и освестување на 

заспаната свесност на луѓето – за себе, за светот и за Човекот.  

Кратките раскази од оваа книга осликуваат наратив испишан 

со остроумното око и проактивниот дух на еден немирник кој до 

незасит се впушта во откривање и екпериментирање со 

(з)биднувањата. Покрај разочарувањето и непомирливоста кои се 

иницијална каписла на експлозивноста на изразот на Петрески, 

расказите во својот поттекст носат и длабоко хуманистички 

сензибилитет. Тие се и негово упориште полно со многу топлина и 

љубов, со нескриена потреба од искрена прегратка и макар мало 

внимание („Покани“), за дишење со полни гради и вдишување чист 

воздух од идеи и мисли, за споделување, позајмување, дарување 

(„Леб и вода“), за сронување солзи-радосници кои го прочистуваат 

видот, за излевање емоции, за трепет кој ќе го набрекне срцевиот 

мускул и ќе ја оживотвори пулсацијата и среќата на сечие 

припаѓање („А-не“).  

Расказите, всушност, се многубојни исцрти на многубројни 

нацрти со човеколики црти и со примеси од скршени гранчиња 

живот кој во вазната на надежта ’рти. Тие се и како расприкажани 

одврзани врвки од чевлите на деноноќијата кои се во „потрага по 

старите спомени, но и создавање нови патишта, патеки и врвици, 

чекори и стапки...“ („Прв (монодрамски) монолог“) 

Овие текстови за да бидат доживеани во нивната целост треба 

да бидат и прочитани и слушнати и видени во сета ѕвонлива 

говорливост и сликовитост на фонемите. Со така 

сензибилизираната фонетика, Петрески од расказите прозвучува и 

со ненаметлива поетика чиј проглас е трансмисија на тековни 

болки кои го здоболуваат и читателот, на созвучја што го 

провоцираат слушателот, на анаморфни скици кои прочувствувано 

го стабилизираат диверзитетот на отечените видици.  

Ваквиот инвентивен пристап со намек на драматика, често пати 

со предзнакот хипер, дополнет со едноставност во изразот, 

разбирливост, (в)читливост и видна досетливост (како онаа на 

лисицата), на крајот неминовно резултира со – супер (како во 

„Хипер, Хупер и Супер“).  

Расказите на Петрески имаат одлика на неодминлива 

идентификација и афирмација на себството и се структуирани во 

автентичен вплет во кој се препознаваат и неговите проекции на 

сликар и поет. 

Во ваквата рамка, уметничката слика на Петрески на платното 

бранува недогледни и возбудливи пластови мисли. Свој хроматски 

слој еве зборосликав и јас. Сега ја подавам четката – завршниот 

потег чека на вас.  

Мирјана СТОЈАНОВСКА   

УДК 821.163.3:821.163.42(062) 

                                                    УДК 821.163.42:821.163.3(062) 

БАРОКНИТЕ  УКРАСИ КАКО ДОПИРНИ ТОЧКИ 

ПОМЕЃУ МАКЕДОНСКИОТ ПОЕТ ГРИГОР ПРЛИЧЕВ 

И ХРВАТСКИОТ АВТОР ПЕТАР КАНАВЕЛИЌ 

(Книжевно-научни средби „Петар Канавелиќ“, Корчула,  мај 

2019 год.) 

 

Навраќањето на делото на Григор Прличев од македонската 

книжевност и Петар Канавалиќ од хрватската книжевност  значи 

нужен книжевно-историски респект за овие два значајни творци 

поврзани со почетоците на развој на македонскта и хрватската 

литература. И двајцата оставиле значајни дела за почит и извршиле 

силно влијание врз следните генарации на литературни дејци во 

двете национални литератури. Канавелиќ во 17 век, а Прличев 

многу подоцна меѓу неговиот напатен, со векови поробен 

македонски народ, се пројавува како светла точка дури во 19 век. 

Пред него, македонската литература ја следиме само низ усната и 

писмена народна традиција, преку религиозните записи и 

поучителни слова.  

Имено, Григор Прличев е роден во Охрид во 1830 година, во 

сиромашно семејство. Татко му починал уште кога бил мал, па 

грижата ја презел неговиот дедо кој го научил уште на петгодишна 

возраст да чита на грчки јазик (во тоа време грчкото влијание било 

силно во југозападниот дел на Македонија). По желба на мајка му 

отишол да студира медицина во Атина, но него повеќе го 

привлекувала поезијата. Бидејќи имал добро образование (ги 

познавал античките епови „Илијада“ и „Одисеја“во оригинал) 

почнал сериозно да работи на својата поема „Сердарот“ на грчки 

јазик. Во 1860 година во Атина учествувал на анонимен кокнкурс 

каде ја добил престижната прва награда со што бил овенчан со 

ловоров венец. Кога грчките власти дознале дека се работи за 

македонски писател, ги скратиле привилегиите на оваа награда. 

Единствено му понудиле да студира во Оксфорд и Кембриџ, но со 

обврска кога ќе се врати да работи во Грција како учител. Тоа 

Прличев не го прифатил и се вратил во својот роден крај каде 

работел како учител подолго време. Наспроти Прличев, Петар 

Канавелиќ е угледен граѓанин, почитуван, во контакт со видни 

луѓе од неговата средина во тоа време. Неговата родна Корчула му 

овозможила патување во другите далматински центри како 

Дубровник, Трогир и од другата страна на Јадранот во раскошната 

барокна Италија. Така многу лесно го почуствувал духот на новите 

книжевни струења во Европа, па го употребил својот талент за да 

оствари значајни лирски, епски и драмски дела со што стави печат 

на хрватскиот барок во 17 век.  

Иако за Прличев не може да се каже дека е претставник на 

барокот во македонската литература затоа што спецификите на 

развој на јужниот Балкан се поинакви, сепак во една посветена 

анализа на делото на овие два автори, стигнуваме до допирните 

точки токму во барокната конекција на утврдениот стих и рима кај 

Прличев што дава извонредна музикалност, декоративност, 

карактеристична за барокот. Покрај звучноста, нагласена е 

емотивноста при описите на ликовите во поемата „Сердарот“, 

посебно на ликот на мајката Неда. Таа се смета за најпластично 

опеан лик во македонската поезија до денес. Прличев го гради овој 

лик, посветено, целосно со надворешен опис („со амазонска става“, 

„со расплетени коси“...) како и со внатрешен опис на нејзината 

болка („како Менада бесна“) поради смртта на нејзиниот син 

Кузман кој загина во борбата со албанските пљачкосувачки банди 

Гегите во турскиот период во Галичко-реканскиот крај (западна 

Македонија). Декоративноста на стихот кај Прличев го достигнува 

врвот, и од формален, и од содржински аспект, заради што може да 

се констатира дека тоа прилега на белезите на барокот каде е 

лоциран хрватскиот писател Петар Канавелиќ. Исто така, 

стиховите каде се опева љубовта и тагувањето на момата по својот 

свршеник Кузман и нејзината решеност да заврши во манастир 

поради неговата смрт, се, исто така, допирна точка на Прличев со 

Канавелиќ во неговата љубовна украсна поезија, која кај 

хрватскиот автор има значајно место и е со повеќе ведар стих. 

Петар Канавелиќ кој се потврдува како автор во повеќе жанрови 

(поезија, еп, драма, религиозни записи, пригодни песни и сл.) 

недвосмислено го  следи барокот во Италија на свој начин.  Главно 

негово дело се смета религиозно-историскиот еп „ Sveti Ivan biskup 

trogirski i kralj Koloman “ (1858). Овој еп го пишува под влијание 

на италијанскиот пиател Торквато Тасо и хрватскиот Иван 

Гундулиќ. Стихот е осмерец, а строфата квартен. Поделен е во 24 

пеења. Главната фабула е легендарниот настан од животот на 

трогирскиот бискуп  од 11 век. Во делото има низа споредни 

епизоди како и романтично-витешки ликови и неверојатни 

настани. Значи, употребата на историска подлога за делото му е 

заедничка алка со Григор Прличев кој за основа на поемата 

„Сердарот“ го има историскиот лик Кузман Капидан и неговата 

борба против албанските банди кои го угнетувале селското 

население во Галичник и Река.Понатаму, трагајќи по заедничкиот 

именител за двајцата автори, се доаѓа до едно клучно прашање во 

однос на јазикот. Имено, за двајцата, словенската матрица на 

нивните јазици била клучна идеја во однос на идниот развој на 

нивните јазици и нивната литература, а тоа е една од допирните 

точки на овие два автори. Прличев залагајќи се за панславизам 

(јазик заеднички за сите Словени), а Канавелиќ форсирајќи ги 

словенските јазици, во таа насока истакнува „sred Slovinskieh čin 

država, i jezika slovinskoga, da se u viek pieva slava, slavna kralja 

Poljačkoga” str 12.) застанувајќи против влијанието на германскиот 

јазик. Секако дека една ваква анализа не ја исцрпува темата за 

блискоста на овие два автори во однос на присутноста на 

барокните елементи во нивното творештво. Сепак придонеува за 

развој на интересот на македонката и хрватската книжевност, една 

за друга. Во ваквата компарација на стиловите на Прличев и 

Канавелиќ кои се многу далечни (темпорално, мотивски) а сепак 

блиски, се доаѓа и до егзистенцијалната димензија на литературата 

како уметност дека сите дела се допираат (како што преку една 

капка од морето се допираат сите води), преку нивната 

универзална порака да го менуваат светот. 

Христо ПЕТРЕСКИ и Ана ПЕТРЕСКА  

Институт за наука, алтернатива, култура и уметност – Скопје 

                                                                         УДК 82-1.09 

ПОЕЗИЈАТА КАКО МЕДИУМ И ДРУГИТЕ МЕДИУМИ 

 

1. Позиција на ниски гранки 
Како медиумите влијаат на современата уметност. Поезијата, 

уметноста и драмата ги преземаат стратегиите на популарната 

култура и ги преместуваат/ премостуваат во рамките на високата 

култура. Како денес може да се чита поезијата? Сѐ помалку има 

програми за поетско „описменување и читање“: аудио книги, 

поетски театар и слично. 

Урбаната поезија, не дека воопшто ја нема, но како да е 

избркана од градовите - потенцираат нејзините протагонисти. 

Бидејќи веќе подолго време во јавноста, која во голема мерка ја 

конституираат медиумите, се зборува за маргиналноста на 

поезијата, за тоа дека поезијата не се чита и дека се оддалечила од 

читателите, неминовно е најпрвин да се проверат таквите тврдења 

и да се пронајдат причините за таквата состојба и новосоздадената 

(жанровски потисната и вредносно потценета) позиција на 

поезијата.  Таквата состојба зависи најпрвин од културното милје, 

амбиентот и атмосферата во општеството. Интелектуалниот, 

морален, естетички, општествен конзерватизизам, а кои сѐ уште ги 

диктираат нашите елити, сигурно не е добар амбиент за поезијата 

воопшто, а не пак за нејзините новуми, креации, иновации и други 

и слични тенденции, движења, струења и придвижувања на 

тематско-мотивски и стилско-изразен план. 

 

2. Поблиску до читанките - подалеку од читателите 
Исто така, форсирањето на анахроните поетски практики од 

страна на книжевната критика, уредниците, културните елити... 

придонесоа за ситуацијата во која поезијата го изгуби својот 

примат и читателите. Имено, формалните и лажни, застарени и 

закоравени политички и културни елити долго време не сметаа на 

денешниот читател, туку само на читанките, лектирите и 

историјата на литературата. Во ваквите концепции и проекции 

многумина, со право, ги гледаат виновниците за недоволното 

читање на поезијата денес. 

Пишувањето за читанките и историјата на литературата ја 

прави поезијата книшка, хартиена, сувопарна, неразбирлива, 

затворена и на одреден начин мртва, т.е. привидно жива, односно 

го забавува и умртвува нејзиното битие, а таа би требало да го 

одразува духот на времето во кое е создадена, при што таа не смее 

да се оддалечи и премногу од секојдневниот јазик со кој 

вообичаено и воопшто се комуницира. Песната, пред сî, мора 

нешто да говори и некому да се обраќа. Песната треба да е 

уверлива; добрата песна произлегува од неминовната потреба.  

Значи, поезијата треба да се приближи до сензибилитетот на 

современиот читател, без страв од него. Всушност, преку песната 

да се оствари средба со вистинскиот живот. 

 

3. Бегството од херметичкото - изговор и факт 
 Поетите кои пеат за стварното и можното без мистика и 

мистификации - не треба да стравуваат од нечитливоста и 

неактуелноста на нивната поезија. Егзистенцијата, непосредните 

искуства од реалноста, прашањата на идентитетот, искуствата од 

интегрирањето во другите култури и јазици, осознавањето на 

различните светови и култури, обичниот секојдневен живот со 

надежи, страдања и фантазии, побуната против авторитетите, 

потрагата по смислата на живеењето и опстанокот... - тоа се 

најчести теми на денешните современи поети. Но, сепак, поезијата 

е нешто повеќе од чисто именување на нештата и реалноста. 

Но, сѐ уште, за жал, постојат предрасуди за поезијата како 

неразбирлива и херметичка, односно која е разбирлива и 

прифатлива само за тесен круг на консументи. Затоа, современата 

поезија тоа го прави со својата комуникативност, зашто е 

ситуирана во ова време и зборува со јазикот кој можеме 

секојдневно да го слушнеме околу себе. На поетички план, таа ги 

руши табуата поврзани со односите меѓу половите, во семејството, 

таа е субверзивна во однос на општествените норми и праксата, 

кон традиционалното сфаќање на поезијата и улогата на поетот. 

Денес, има обиди, настојувања и тенденции таканаречениот 

национален канон да се прогласи за архаично, анахроно пеење, а 

модернистичката ориентација да се прифаќа со резерва. 

Читателите често изјавуваат дека не им се допаѓаат песните кои не 

будат емоции во нив, кои не содржат ниту зрнце чувствителност и 

почувствуваност, кои не одѕвонуваат и одекнуваат... 

 

4. Чуму поети во скудни времиња? 
Поезијата се занимава со теми за кои може да се размислува, 

умее да понуди прашања и одговори, ставови... Но, многу често се 

поистоветува прашањето за смислата на поезијата денес (во ова 

динамично, транзиционо и турбулентно време). Па, не случајно, 

често се актуелизира прашањето на Хелдерлин: Чуму поети во 

скудни времиња? Нашето време е, за жал, време на голема 

сиромаштија и тоа не само материјална, туку духовна беда и 

празнотија која владее во душите на современиот човек. 

Тоа е судбина на сите земји во транзиција, кои сî уште се 

бараат себеси, а посебно на нашите (читајте: балканските) доцна 

осамостоени држави кои дополнително се погодени и обременети 

со војни, меѓуетнички судири, мултикултурни нетрпеливости и 

слични проблеми и потешкотии. 

Сепак, и покрај сето тоа, поезијата може да опстане, како што 

опстанала и пред тоа низ вековите. И во најтешките услови и 

времиња, поезијата не само што го сочувала своето значење и 

идентитет, туку била и духовна поткрепа и ѕвезда водилка, зашто 

нејзините создавачи и поддржувачи секогаш гледаат однапред и 

подалеку. Освен тоа, поезијата како врвна духовна дисциплина, 

секогаш на луѓето им нуди некоја, па макар и најмала искра 

надеж... 

 

5. Духот на новото време 
Во таа и таква самопотрага и потврдување на поширок 

културен и духовен план, неминовно се случува артикулацијата, 

престројувањето и фаќањето приклучок со новото време. Се 

разбира, дека притоа има и многу детски болести, неотпорности и 

почетнички експерименти и грешки.      

Без подалекувида визија, заинтересираност и страст, 

изостануваат очекуваните и можни резултати, доведувајќи ги во 

прашање евидентните вредности, неодминливата традиција и 

непредвидливите перспективи. Границите кои се воспоставени со 

политиката, час поскоро мора да се избришат во културата, колку 

што е тоа можно побрзо, полесно и бобезболно. Духовниот 

културен простор треба да се отвори кон различните култури, 

цивилизациските придобивки, традициите и јазиците. Не смее да 

се дозволи кичот, шундот и сличните на нив содржини да влезат во 

камерните простори и сали, каде меѓу другите се наоѓаат и 

поетите, како носители на навистина врвна и елитна уметност. 

Современите медиуми многу ѝ должат на поезијата, но и таа 

денес почнува да им должи ним. Поезијата како медиум без 

поддршката и потпирањето на другите медиуми, па и аниматори и 

репродуктивци, прашање е на денот дали може да ја издржи 

немилосрдната трка и да обезбеди своја поспокојна и 

подоминантна иднина. Медиумите го диктираат, но не го 

условуваат како единствено можен вашиот сопствен поглед: како и 

што да читате, што и кога да слушате, како да ги разберете и 

толкувате медиумските текови и медиумската култура. Се разбира, 

сепаратно како самостојни сегменти и елементи, но и интегрално 

како делови од заедничка и единствена целост. 

 

6. Семиотичкиот знак, искривеното огледало и трката по 

профит без профит 
Во детекцијата и препознавањето на семиотичкиот знак, во 

неговото инкорпорирање и понатамошна дистрибуција, медиумите 

ја имаат главната, ако не и одлучувачката улога и функција. Тие 

често знаат да бидат искривено огледало, односно штетни 

параметри и фактори на општествената стварност.  

Со намера да се подигне медиумската писменост, односно да 

се воспостави критички и плодотворен однос кон понудените 

содржини, кои денес како крајна цел го имаат само профитот и 

задоволувањето со површно консумирање и практикување на 

културните содржини, предлагаме поголема селективност, 

застапеност и бескомпромисност при креирањето и презентацијата 

на авангардните, актуелни и оригинални програми и проекти. 

Притоа, брзината со која се пренесуваат сѐ пократки и 

пократки (што не значи дека се тие поконцизни и појадровити) 

форми, доведува до тоа речиси никогаш да не се остава доволно 

време за вистинско восприемање и промислување на 

информациите и пораките што се испраќаат, па таа т.н. „инстант 

култура“ како да се настојува да се прифати миговно и 

беспоговорно во еден миг и во еден здив, без натамошна 

елаборација и артикулација. 

 

7. Меѓу случајноста и површноста 
 Преку флеш, блиц содржини, формално се задоволува 

застапеноста, но изостанува сеопфатноста, продлабоченоста и 

аналитичноста. Примерокот е случаен и фрагментарен, а 

впечатокот површен и бегол. На начинот и можностите за 

спознавање, сигурно дека одлучувачки влијаат и рекламите кои 

царуваат во поново време во медиумскиот простор, а го 

зголемуваат уште повеќе јазот и расчекорот меѓу суровата и 

немилосрдна реалност и претпоставената и блазирана иднина. 

Светот станува гламур, глобално село, изместена претстава и 

слика, која постојано му се оддалечува на поединецот - колку 

повеќе тој ѝ се приближува. Очигледно, тоа е измислен, 

непостоечки, виртуелен свет, каде интеракцијата на расцепканите 

и неповрзаните стратуми се постигнува и преку интернетот, 

блоговите и другите алтернативни мрежи. На тој начин, се 

формира една посебна книжевна заедница, па во тие рамки и 

специфично поетско „семејство“ на сродници и истомисленици, 

сеедно дали меѓу нив има и незадовоолници и неистомисленици. 

Во секој случај, поезијата се соочува со нов продолжен живот, повторна 

актуелизација и враќање на трајните постаменти кои објективно ги 

заслужува и, очигледно, само нејзе ѝ припаѓале и некогаш и сега. 

Сашо ОГНЕНОВСКИ                  

УДК 821.163.3-1(049.3) 

ВЕРНИОТ ПОДАНИК НА ВИСТИНАТА 

(Кон поетската збирка „Бакнежот на судбината“ на Раде Силјан 

во издание на Матица, Скопје, 2019) 

 

Лиризмот на Раде Силјан, еден од најколоритните и 

најсигнификантни современи македонски поети е митски 

фундиран. Во неговата дваесет и петта по ред поетска збирка 

озаглавена како „Бакнежот на судбината“ тој останува верен на 

својот препознатлив стил во кој краткиот стих има својство на 

мигновена молитва, импактен и со бесмртни показатели. Оваа 

поетска збирка има слоевита мудрост со стиховна иконокластика 

чија интимна експресија е поврзана со патриотските и 

традиционалните вредности низ еден феноменолошки 

инструментариум кој авторот многу вешто го завиткува во 

метафори и хиперболи што пленат и возбудуваат.  

Збирката е поделена на осум дела од кои првиот и последниот 

дел имаат само по една песна. Првата песна „Некој на вратата 

тропа“ е единствената песна во делот „Судбина“ и низ лаконските 

и еклатантно остри стихови укажува на современата достага на 

Македонецот кој некако циклично ги повторува истите борби за 

идентитетот. Оваа песна има свое врзно ткиво во последната „Ако 

ни го украдат помнењето“, песна во единствениот дел кој се вика 

„Претсказание“ во кој кругот на поетската авантура Силјан го 

затвора со едно апокалиптично поетско пророштво егзактно 

посветувајќи ја оваа песна „на Македонците“. Кои се 

содржинските и формални координати на оваа исклучително 

возбудлива поетска збирка на Раде Силјан? Овој неконцептуален, 

но инспиративен поет во своите стихови многу успешно ги 

вмрежува интимните и епските компоненти. Во оваа збирка има и 

достага и спомени и епика, а и драмска тензија и се е во еден 

компатибилен конструкт кој во нашата свест додека ја читаме се 

метаболизираат како екстрати од несрушливиот став на авторот кој 

има многу нешта да каже за тектонските поместувања на 

традиционалното и современо тло кое сите го газиме и кое се вика 

Македонија. Во делот „Траги“, Силјан се впушта во едно лирско 

стихување каде архаиката ја соочува со една постмодернистичка 

стилистика и многу вешто целата своја поетска емотивност и 

меланхоличност ја дарува на метафоричките трепети кои 

резултираат со антологиски стихови: „Со чаша црно вино 

наздравува/ И со зарипнат глас кажува/ Дека најголемо предавство/ 

Се нозете и годините.// Го подлажува хартијата/ Болно воздивнува/ 

На фотографиите не им верува/ Дека играта со спомените била/ 

Голема заблуда на поетите.“/ (Последниот роденден на Матеја). 

Прекажувајќи ги мудрите и непремостиви мисли на големиот поет 

Матеја Матевски, Раде Силјан лирскиот стих го издига на ниво на 

метафоричка колоратура каде со многу малку зборови кажува 

многу. Цело едно духовно егизтирање е искажано во стиховите на 

овој вдахновен поет. Првиот дел заедно со цитираните стихови е 

навистина една лирска прегратка од спомени и насловот „Траги“ 

сосема правилно го означува почетокот на поетската авантура која 

е озаглавена како првата песна од овој дел. Кон епскиот контекст 

поетот во оваа збирка преминува преку цврсто искажана 

рефлексивна поезија. Ако емотивниот и лирски момент распрснат 

во една возбудлива стилистика  ги разбуди сеќавањата и чувствата, 

деловите „Прашалници“ и „Лузни“ се впуштаат во една 

филозофска аналитичност многу организирано поигрувајќи си и со 

лирските „честички“ кои заради организката на целата збирка 

Силјан не ги напушта сосема. Имено, во „Прашалници“ тој се 

занимава со поетиката на битствувањето и во епски контекст, 

апликативно на ова поднебје, но и во цивилизациски контекст: 

„Ако на југ се родиш/ А на север прогледаш/ Каква тајна/ Можеш 

да пронајдеш/ Наречниците ќе ти кажат“/ (Капка во океанот) 

Цитираните стихови од „Капка во океанот“ се типичен пример на 

еден иновативен поетски хибрид и во содржинска и во формална 

смисла. Имано, архаиката во бриткиот стих на Раде Силјан се 

втиснува во една рефлективна матрица која има вкус на епика, но 

ја здржува постмодерната конструкција на самиот стих. Раде 

Силјан љуби да ги врамува своите песни во строфи. Растечката 

тавтолошка инструираност оваа песна ја издигнува на ниво на 

химна, но тензичноста која поетот ја вметнува прави целиот тој 

рефлективен амалгам да постане драмски возбудлив. Затоа во овој 

дел мисловноста на стиховите има епистоларна тензија со мали 

честички на лирика од која чувствителниот поет никогаш не се 

откажува. Рефлексијата во делот „Лузни“ прави еден метафоричен 

чекор кон епиката со која Силјан ќе се дружи во другите делови, 

но сепак филозофските дилеми овде имаат една поинтимна 

определба. Секако, не би рекол дека лирските пасажи се 

доминантни, но овој дел се занимава повеќе со аналитиката на 

темните обриси на егзистенцијата. Се чини дека вечната 

дијалектичка конфронтираност на еросот и танатосот е истакната 

токму во овој дел, во стиховите кои повремено обвинуваат: „Круг 

од тајни/ И човечки заблуди// Писанија свети/ Пораки глуви// 

Мрачни слики/ Пред нашите очи“ (Човечки заблуди). Песните во 

овој дел од поетската збирка најмногу се занимаваат со сепството, 

со мачните опскурности на постоењето, но она постоење за кое ние 

како битија не сакаме да говориме и затоа песните како „Слика“, 

„Сеништа“ или „Болка“ се една онтолошки загадочна аналитика на 

мрачниот сегмент од нашите емотивни и мисловни егзистенции.  

Конечно „Огледала“ и „Спомени“ влегуваат во онаа епска 

координата која се чини дека е столб на целата поертска збирка. 

Овој конгломерат од стихови кои исто така се врамени во строфи 

ни наметнува едно многу интригантно толкување на историските 

мигови кои не навраќаат на корените и територијата на нашата 

припадност. Раде Силјан не го гледа националниот идентитет како 

дел од книшката историска прегледност, туку како крвоток во 

вените на вистинската припадност идентитетска определеност. Во 

таа насока фасцинантни се песните „Печатот на Свети Наум“, 

„Мојата безимена река“ и „Божјо писание“. Митската определба 

при создавањето на овие стихови се влева во историските 

инклинирања инспирирани од неизоставното одмерување на 

болката како прерогатив на хероизмот и девственоста како 

доблести на една цивилизација обрабена со многу синори, со 

многу одрекнувања, со едно милениумско страдање: „историјата 

на тагата/ Во пајажината на векот/ Приспивна балада ти пее// Од 

аглите скришни// Чудни звуци слушаш// Во одајата замаглена/ 

Ангели довикуваш/ Ѓаволи проколнуваш.“ (Реална слика). 

Циклусот „Децата ...“ во делот „Спомени“ ни отвора низа загатки 

кои ќе ги препознаеме во сопствените животи, но во формална 

смисла овој дел од оваа поетска збирка е едно инспиративно мета-

продолжение на рефлексивните, но со епска глазура опточени 

стихови. Овој циклус заедно со дел од песните во последниот дел 

„Гласници“ е всушност ткивото на целата поетска збирка каде 

сублиматот од рефлесктивна, епска и лирска стиховност станува 

една уникатна литерарна поетика што Раде Силјан ни ја понудува 

како свое гледање на нашето сепство сега и овде: „Децата без 

идеали/ Со стрвни раце/ В менгеме збрани// Со врзани усти/ На 

кочија од лаги/ По нас одат сами“ (Децата без идеали). Ова 

влегување и излегување од историјата со естетика на меланхолија 

од која се вомјазуваме не убедува дека сепак во тој катастрофичен 

поглед кон идеалите има една нитка на продуктивност затоа што, 

конечно страдањето има една цел – подобар свет. Митската нитка 

во поезијата на Раде Силјан станува врзно ткиво на целата збирка, 

но како coda на оваа „поетска авантура“ како што ја нареков 

погоре се појавува токму тој последен дел „Гласници“ во кој 

стиховите едноставно „тежат“ од мотиви заплеткани во цврстиот 

филозофски моментум на поетот: „Магките на нашето небо/ Чадор 

од тажни спомени// Во нивните пазуви/ Тој што ќе се скрие// По 

патот на грешните/ Сам ќе скита// И ко волк самотник/ Болно ќе 

вие“ (Судбинска песна). „Бакнежот на судбината“ на Раде Силјан 

иако е поетска збирка со воведна песна и песна – епилог, сепак тоа 

е книга која не наметнува крај. Оваа филозофски цврсто 

фундирана поетика на овој поет со импресивна естетика секогаш 

остава простор за понатамошни стиховни анализи, за понатамошни 

отворања на егзистенсијалните прашања и горливи дилеми. 

Лаконскиот стих на Силјан има густ контекст и епската и лирската 

определба се бранови кои во нашата свест се менуваат како 

артистично искуство драгоцено и за нас како читатели, но и за 

Македонската книжевност воопшто. 

Ана ВИТАНОВА РИНГАЧЕВА  

УДК 821.163.3-1(049.3) 

НЕОГРАДЕНИ СТИХОВИ 

(Oсврт кон стихозбирката „Струпки“ на Георги Барбаровски, 

Матица македонска, Скопје, 2016) 

 

Напишаната песна е најинтимниот подарок што еден автор 

може да му го подари на својот читател. Еден мал откршен дел од 

својата интима, eден украден зрак светлина кој го осветлува патот 

од срцето до светот и обратно, поетот Георги Барбаровски, преку 

стиховите од најновата стихозбирка насловена „Струпки“, му 

подарува на читателот. Првата воочлива посебност на неговите 

стихови се препознава во моделот на создавање поезија без 

интерпункција. Да се следи идејата за создавање поезија по таков 

модел, значи да ѝ се дозволи на мислата да протече како вода, 

незапирлива и жуборлива. Авторот покажува голема почит кон 

читателот, со тоа што му дозволува да ја интерпретира песната 

така како што ја чувствува, без да го ограничува со точки и 

запирки. Таа слобода дава можност, читателот да го следи ритамот 

на мислата, така како што тој го чувствува, без никаква сугестија 

од авторот. Графичкиот модел на создавање песна без 

интерпункција и наводното непочитување на правилата за 

употреба на голема буква, се места познати во литературата (В. 

Попа, Јосип Пупачиќ и антологиската песна „Море“ и сл.). 

Свесното испуштање на интерпункциските знаци создава една 

поинаква слика во која, таквите „оголени стихови“ наликуваат на 

плодови од стара цреша самоник на сред поле, но неоградена. 

Наивните љубопитни очи на намерниците во кои се претопуваат 

сончевината и аловината, итаат да вкусат од убавите плодови, но 

тие, стремејќи се кон висните, станале недофатни. Црешата високо 

извишена со погледот кон небесната синевина, ги чува недофатни 

за грабливите човечки раце. Чуму ѝ е оградата! Таа е убава, но 

недостижна. Токму таква е поезијата на Барбаровски, стара цреша 

со крошна извишена кон облаците, а на неа цреши, наслада за 

опитните, за оние кои умеат да го препознаат вкусот на навидум 

недофатливото.  

Илузорна е помислата дека со едно читање сте успеале да ја 

дофатите и зауздате мислата на поетот. Ерудицијата на 

Барбаровски е толку богата, што му дозволува да ги гради песните 

на еден таков поттекст, чие дешифрирање го носи читателот до 

сферите на филозофско толкување на симболите. Стиховите на 

Барабаровски нужно бараат едуциран читател, читател кој атомите 

на сопствената ерудиција ќе ги вгради во разоткривањето на 

суштината на поетските симболи. Овие стихови му се послужуваат 

на читателот како аперитив, а естетската наслада на крајот е вкусот 

кој останува да се памти. Насловот на стихозбирката „Струпки“ на 

прво читање загатнува многу асоцијации и дозволува субјективен 

пристап на толкувачот. Струпката, како засушена кора на рана е 

оној одбранбен слој под која раната зараснува. Паметиме од 

детството, ако не ѝ оставите време на струпката сама да отпадне, 

секое нејзино допирање или насилно отстранување, значи болка и 

крварење. Токму тука се обидувам да ја разоткријам асоцијацијата 

на насловот, кој е во дослух со стихот. Струпката како покров, кој 

кожата го ткае од влакната на мртвиот епител е покривката под 

која жубори крвта, која и да сака не може да бликне. Таа го чува 

тој извор затворен, а отпадне ли, на местото каде стоела останува 

лузна. Времето како да не ги сронило струпките кои ни се 

налепиле по душата, под нив ги носиме лузните од живите рани на 

нашите прадедовци: „...што си се згрутчила о мртва кожо/ на 

болест си гласник или си надеж/ дека некогаш таму бил забиен 

ножот/ а сега ти клука во совеста јадеж..“ (струпка)  

Многу рани сѐ уште незараснати, тлеат под лигавицата на 

струпката, како да длабат до сржта на битието и болат до 

непребол. Најмногу болат оние кои историјата така немилосрдно 

ги направила на нашите души, како вжарено железо кога удира по 

гола кожа. Неспокојствата од минатото сѐ уште се живи, 

раздразнуваат, вознемируваат, го будат заспаниот вулкан чија уста 

плука вжарена лава, која ако тргне кон нас, ќе нѐ избрише од 

лицето на светот: „...сѐ оди кон тоа да се создаде друго име/ со 

придавка скриена струпка/ кожата под неа да си чува лузна/ а 

подолу уште клукавица рана..“ (прогонетата придавка). Многу 

теми допираат стиховите во стихозбирката „Струпки“. Зборот, 

осамата, минливоста, татковината, љубовта – тоа се зажарените 

места во поезијата на Барбаровски. За да се протолкува „значењето 

и уметничките достоинства“ (С. Стојчевски) на поезијата на 

Барбаровски, неопходно е да се поседува око-лупа и мисла-

продорна сонда, која може да се спушти до мрачните длабочини на 

зборот. Таму, како на дното на најдлабок океан, лежат скриени 

значењата на стиховите, оние потонати бесценетости од 

бродоломот на поетовата душа. Многу немири треперат во 

меѓустишието на овие песни. Како читатели имаме чувство дека, 

додека ги читаме песните, некое силно ехо одѕвонува некаде од 

длабочините на поетовата мисла. Тоа ехо како да се стреми да го 

пробие звучниот ѕид на песната, но ослабнато од ударот, се враќа 

назад засолнувајќи се во закрилата на стихот. Творечката 

димензија на Георги Барбаровски има голем распон, таа допира 

теми зачнати некаде во заумноста на мислата. Стиховите на 

Барбаровски начнуваат теми кои допираат прашања за смислата на 

нашето постоење, за изгнасената духовност и извалканата совест, 

за љубовта која, кога сè се руши и пропаѓа, останува последна со 

нас и во нас. Човекот удостоен од Творецот да се нарече така, 

многу одамна згазна на светоста на сопственото име и не 

заслужува истото да го напише со голема буква. Лирското јас, 

директно обраќајќи му се на Седржителот, исповедно ќе праша: 

„...и зошто ми го намести тоа блесаво срце/ кое не разбира што е 

по негова мера/ а што само за невидливиот дух/ тоа само бие 

боже/ и ја тера крвта да го ограничи умот/ на верувања 

недостојни за човек/ за каков што дозволи да те распнат...“ 

(одуховен). Некаква прикриена тага цело време како да се 

провлекува како сенка која го следи зборот, од неа е обземена 

поетовата душа. На моменти зборот како да е омалаксан, 

обессилен, но наоѓа сила, воскреснува и пламнува со заслепувачка 

светлина. Моќта на зборот е општо познато место во литературата, 

особено во поезијата. Авторот се навраќа на симболиката на зборот 

на еден, само нему својствен начин, во неговата поезија читателот ќе сретне 

„збор мазен како голушка и  глодав како згура“, „збор галеник“, „збор 

следбеник“,„збор воденица“ и слично. Играта на зборови кулминира во 

песната „пожар“ во која авторот повикувајќи се на фонолошките стилски 

фигури, ќе создаде чудесна вертикала, која спуштајќи се до длабочините на 

мислата, го запалува вжарениот збор. Длабоко рефлексивна е поезијата на 

Барбаровски. Неговите внатрешни пориви како да бараат канал низ кој ќе 

протечат и преку зборот ќе ја кажат сета вистина притаена во дамарите. 

Поетот како да чувствува силна потреба да стави ред на хаосот кој владее 

некаде длабоко во свеста и потсвеста и на истиот тој хаос да му даде смисла. 

Да се зборува гласно за човечката ништожност, да се стави рамнодушноста 

на клада и да исчезне од лицето на светот, како не би се претопиле со ликот 

од делото на Ками, тоа ни е исконски потребно, затоа заповедно звучат 

стиховите: „..дај да те пронижи заскитан крик/ што се откачил од грлото 

на некој очајник...“ (вресок пред рамнодушноста). Надежта за спас од 

амбисот кој зјае злокобно и страшно, сепак е запретаното жарче љубов кое 

сè уште тлее под остатоците од пеплосната душа. Токму таа, љубовта е во 

семето на сè што се раѓа и сè што умира: „...во неа е здивот на раѓањето/ и 

здивот на смртта/ но самата смрт не е...“ (љубовта). Нејзиното име 

Барбаровски нежно го положува во прегратките на музиката, оти само во 

нејзините закрила таа нежно заспива како крунисана убавица, која чека 

бакнеж за да се разбуди. Низ стиховите зборува лирското јас на поетот кој со 

„заесенето тело“ посакува да чекори спротивно на ветровите, кои дуваат по 

вечните и непроменети  закони на природата.  

Токму тие закони се во костец со законите на срцето, закони кои ги 

бришат природните детерминантии и се издигнуваат високо над нив. Во 

едно такво „нехармонично зреење“ ритамот на срцето како да се обидува да 

му го врати и оживее пулсот на телото, единствениот физички доказ за 

постоењето на човекот. Токму за тоа е и најголемата човекова борба, 

гилгамешовски е подвигот да се оживее капнатата снага, есента неминовно 

ќе ги ослани косите, а зазими ли, хоризонтот ќе го успие сонцето на 

животот: „...мојот живот во ниедно море нема да влезе/ кај што ќе бидам 

студен камен ќе тежи/ љубопитен ќе прочита под тоа зарѓано резе/ спиј 

си поету и спокојно лежи “ (смртта во нас дише) 

Никола АЛТИЕВ                      

УДК 821.163.3-1(049.3) 

ЗА КНИГАТА ПОЕЗИЈА ХИПЕРБОГ ОД СТЕФАН 

МАРКОВСКИ 

Стефан Марковски, „Хипербог“, Скопје: Просветно дело, 2019 

 

Стефан Марковски е современ македонски книжевник и 

филозоф, автор на романи, збирки раскази, стихозбирки и книги од 

областа на филозофијата и психологијата.  

Во оваа разгледба ќе се обидеме да дадеме еден краток преглед 

на најновата стихозбирка со наслов „Хипербог“, составено од два 

збора: хипер и Бог. Бог е создателот на светот, возвишен и семоќен, 

а хипер вообичаено реферира на нешто што е  над, преку, додека 

кај сложените зборови може да означува нешто прекумерно, 

зголемено. Хипербог во слободен превод би значел побог од 

богот, односно Надбог. Самото ова име зборува многу. Бог 

оставил десет заповеди и кон нив луѓето треба да се придржуваат, 

но оставил и слободна волја на секого за сам да го одбере патот по 

кој ќе тргне. Во нешто поинаква варијанта, овие заповеди правниот 

систем ги преточува во легислатива, односно закони под кои 

подлегнува секоја индивидуа. Доколку Хипербог би го 

протолкувале како смртник, тогаш тој за разлика од другите 

поседува некаква надмоќ (на богатство, на оружје) кои го ставаат 

над другите. За еден таков човек (за тие луѓе, за тие држави) не 

важат Божјите заповеди, тие си создаваат сопствени закони со кои 

ги заштитуваат само своите интереси. Токму со оваа содржинска 

тематика е поврзана книгата што е предмет на нашата разгледба.  

Стихозбирката „Хипербог“ содржи триесет подолги песни. 

Сред времето во светот налик на црно-бела фотографија, човекот 

како суштество се наоѓа пред некое беспатје. Едноставно неговото 

Јас е згазено, фрлено на буниште и тоа нема никаква вредност. 

Парите се тие што го управуваат светот, парите железни врати 

отвораат, оти во нив е силата, а со употреба на сила се постигнува 

речиси сѐ. Токму тој Бог земен (тие богови земни) ја крои, ја 

насочува светската политика, ги подготвува на разни незаконски 

начини збиднувањата во светот. Ова најдобро го илустрираат 

песните застапени во стихозбирката „Хипербог“.  

Поетот Стефан Марковски во песната „Дозволено 

воскресение“ пее: „Пепел брка народи од домот/ носена од ветер ја 

запрашува стратосферата/ со молекули души/ сјајот на морето е 

одраз на небесна експлозија/ сѐ е поезија во настанок/ во време 

кога/ шаренилото е црно-бел факт/ време кога/ суицидот личи на 

емпатија со загубено јас/ време кога/ парите бираат бои на 

континент силуван од совеста“. Определен број моќници 

хипербогови (како што веќе рековме) играат голема улога во 

подготвувањето на светските настани. Најчесто тоа се намерно 

предизвикани безредија, крвави пресметки, судири, војни, смена на 

влади кои не ги спроведуваат нивните интереси и сеење лаги и 

невистини, при што сета изведба на нечесностите се прикрива или 

покажува во поинакво светло. И што е најинтересно, тоа секогаш 

се прави во интерес на некаква демократија, демократија што ќе ги 

заштити само нивните интереси. Едноставно речено, тие големци, 

тие земни Богови не одбираат ниту средства, ниту начини да го 

реализираат замисленото. Многу повеќе за оваа нивна надсила 

кажува песната „Ода на слободата“: „Уморен сум/ светот е под 

моите стапала/ како ноќна кочија што разнесува снег по градот/ 

поминувам со бродовите и носам соблазни извори на надежта/ да 

одолеам во мрак означен со светли точки“. 

Големиот развој на полето на технологијата се должи на умот 

на човекот. Поетот во песната „Есенски расцветан ден“ пее: 

„Земјата е натоварена на дирижабли  што ѝ ја менуваат орбитата// 

мислите се безбедно стационирани во привремен паркинг/ налик 

хемисфера// кружни текови спокојно расцветале/ есенски 

пасторали од зашиените усти на фукарите“… Се поставува 

прашањето: кој е тој што атакува и го загушува говорот на 

народот, на обичниот човек, кој е тој што прави „малите светлини 

полека (да) заоѓаат во житните мелници“. За задушувањето на 

гласот на народот не треба многу да се размислува. Одговорот го 

знаат повеќето, но најчесто е премолчен. Надежта, каква и да е, 

сепак е надеж, а сребрената надеж за која пее поетот Стефан 

Марковски во песната „Сребрената надеж низ прозорецот“, е 

нешто повеќе од надеж. Реалноста во катадневието е сосема 

поинаква. Таму надежта ја губи смислата, оти таа надеж се 

претвора во „депонија за загубено и најдено“. Надежта го крепи 

човекот, таа последна умира, барем така се вели. Човекот 

честопати сака да ги гледа работите од свое гледиште, од 

прозорецот на своето видување и врз основа на тоа донесува 

заклучоци. Многупати тоа видување не соодветствува на 

реалноста, но тој како уметник ги прикажува работите така како 

што сака да бидат. „Но дали е сребрената надеж од онаа страна на 

окото или прозорецот/ или само завеса/ платно на кое ингениозен 

уметник/ исцртал сребрена халуцинација што нѐ прелажала…“ се 

запрашува авторот на стихозбирката „Хипербог“.  

И во стиховите од „Митопоезија за дигиталните богови“, 

Марковски ја визуелизира реалноста која често е груба, 

непосакувана, но сепак нејзината присутност е неодминлива. При 

секое вклучување на телевизорот не пречекуваат два типа главни 

вести: оние дадени од природата - поплави, ерупции на вулкани, 

земјотреси, цунами и други; и оние скроени по безумието на 

хипербогот - бомбардирања, убивања, крвопролевања, државни 

удари, еколошко самоуништување, фабрикување убијци, 

самоубијци и сл. Согледувајќи ја реалноста таква каква што е, без 

никакво разубавување, поетот пее: „…во внатрешната рефлексија 

на бомбаш-самоубиец/ се пумпа остар меур сѐ до мигот/ на 

совршен светол амбис во сите димензии/ на екраните на светската 

совест си го гледаш телото// и разбираш дека/ сјајот на 

морничавата насмевка на кловнот-убиец зачекорен во темнината/ е 

само константна секвенца во гради/ миг по миг на очи в очи со 

свет“… Настојбата на човекот да постигне што поголеми успеси, 

да се качи на највисокото скалило во животот, е сосема 

разбирлива. Но многу е битно како и на кој начин ќе ги реализира 

своите замисли. Крајот на оној што се качил на најврвот и оној што 

не успеал е ист. Заминувањето на Оној свет е неизбежно. Во 

песната „Последните светла во операционата сала“ ги сретнуваме 

следните стихови: „Ореолот околу твоето теме е прозрачно злато/ 

низ кое можам да ги видам/ илјадите мириси на секое зрно 

прашина/ еден крал го напушта својот престол на планините/ и 

чекори во ноќта/ кон последните две светла/ наоѓајќи очи/ 

распнати на нашата широка болница“.  Животот од Бога даден 

треба да се живее, да се одживее со крената глава достојно. Сето 

она што се случува во светот влијае врз животот, врз чувствата на 

човекот, но мора да се оди напред. Во обезѕвездената земја, во 

пределите налик на застојана бара, со надежта во себе и верба во 

иднината треба да се продолжи со чекорот. Поетот во песната 

„Обезмолњени неба“ тоа го слика со стиховите: „Насмевките на 

отмените госпоѓици / успеваат да ми продрат низ маглата на 

хоризонтот/ во која ружи претураат свежина/ а ти живееш во 

единствена капка/ што некогаш ќе мора да ја изгасне жедта/ за 

размена на течности меѓу обесцветена земја/ и небо без молњи.“  

Во таков метеж на животот во светот, каде „ласерски мисли ги 

леат оклопите“, каде „времето на раздор прави круг околу 

планетата“, каде „подморници на совеста вијугаат  низ давеж на 

сеглас“, каде „стивнати орфеи ги полнат митралезите“, каде сѐ е 

проникнато од мирисот на барут и војна („Опсада“), тешко е да се 

согледа перспективата, тешко е во себе да се заварди надежта. 

Мошне реална, и за жал темна слика на светот преполн лаги, војни, 

топови, барут, преполн страв во срцата на луѓето, поетот 

Марковски дава во можеби најубавата песна „Хипербог“. 

Хипербогот (земниот силник) е тој што го определува, што го 

трасира патот на чекорењето по светот. Некои тоа го согледуваат, 

некои не, но тоа е така. Тие што ја увиделе неговата улога не 

предвидуваат розева перспектива за светот. Вистината и победата 

имаат многу лица, зависи кој од кој агол ги гледа и како милува да 

ги претстави. Кон таквата согледба поетот нагласува: „Големата 

Раволуција тукушто не ги удрила/ со горопадна сила/ темелите на 

новиот хиперсвет, каде/ телата се горе, долу/ каде телата се горе-

долу нови куршуми со кои животот/ сака да ја искаже победата“. 

Но не смее да се заборави оти излез и од најтешките ситуации 

секогаш има. Поетот го насетува доаѓањето на Големата 

револуција на отпорот, кој со својата сила ќе го затемели новиот 

свет поправеден, подостоен, свет подобар и подостоинствен за 

обичните смртници спомнати уште во отворачките стихови од оваа 

збирка.  Проблематиките на печалбата, односно на буквалното и 

преносно заминување, е опфатена во песната „Ветена земја“ која е 

посветена на оние што заминуваат во таканаречената Ветена земја. 

Заминувале на печалба и напред, заминуваат и сега. 

Печалбарството кај Македонецот има многу длабока традиција, но 

начинот на кој се одвивало понапред и одењето сега се 

разликуваат. Во минатото, печалбарите оделе и откога нешто ќе 

спечалеле се враќале назад. Сега едноставно заминуваат.  

Причините за ова заминување без враќање се повеќе, но пред 

се тоа заминување/ преселување се должи на невработеноста во 

земјата, ниските плати, нискиот стандард и ред други причини. Но 

и таму, во ветената земја се сретнуваат со ред проблеми, не е сѐ 

исто со она што го замислувале. Ова можеме да го поткрепиме со 

стиховите: „Уште незамугрени/ сините празнини ќе горат од 

светилишта излезени од контрола/  младоста полека ќе ја заменат 

боите на едно јаве/ кое бега пред локомотивата што ги влече 

годините/ кои ослободуваат од слобода што осветлува светлини/ 

возрасни сме и празна е лулката на загубените ветрови/ не постојат 

ниту чеда на вистината/ ниту совршени илузии“. 

Заминувањето во преносната смисла на која алудира оваа песна 

е заминување од сета удобност и навикнат комфор, завршувајќи со 

нужното заминување и од самиот живот, што нѐ доведува до 

песната насловена „Смртта не е возвишена, историјата не е мудра“, 

каде се проткаени смртта, историјата, заробеното минато, 

реалноста, слободата. Но пред сѐ во песната е завардена реалноста, 

оти нејзиното митологизирање, лажно разубавување и розово 

обојување не е доблест. Вистината порано или подоцна излегува на 

виделина, а по нејзиното разоткривање вообичаено следува 

длабоко разочарување. Поетот пее: „Лудиот сликар го црта градот 

погледнат од Месечината/ Пекаат по мостови улиците обоени од 

пешачки премини/ судбоносен немир произведува/ дни од минато 

заробено од клепсидра“. Поголемиот дел од песните Марковски ги 

пишувал во повеќе градови и места вон Македонија, односно во 

Шпанија и Франција: Сан Хуан, Билбао, Сан Себастијан, Пасаија 

Сан Педро, Бајона и Бордо, отворајќи можност на стихозбирката да 

се гледа како на своевиден поетски, односно поетско-филозофски 

патепис кој во својата срж рефлектира кон вечно неодговорените 

прашања, такви на кои, можеби само еден вистински и оностран 

Хипербог би имал одговор.  

Стихозбирката „Хипербог“ на Стефан Марковски претставува 

едно вредносно продолжено чекорење по патеката на современата 

македонска поезија. Тоа е поетска книга во која својствено за 

Марковски, на современ и модерен начин се преплетуваат, се 

мешаат: современоста и митологијата, реалното и имагинарното, 

потрагата и рефлексијата. Низ стиховите е бележито и поетовото 

континуирано критичко видување. Всушност, Марковски во 

својата севкупна поезија, како ретко кој од современите поети 

гради специфичен поетски јазик стандардизиран согласно неговиот 

суд и увид, надградувајќи ја поезијата како дел од книжевноста со 

филозофија. На линија на изградбата на сопствен автономен 

јазичен израз и стил кој кај Марковски од збирка до збирка 

достигнува „висока точка“ што отвора пат за постојана еволуција, 

Радован Павловски пишува: „За својата појдовна креативна точка, 

младиот поет Стефан Марковски ја збогатува современата 

хипермодерна поезија со иновации, коишто звучат информатички 

во сеопштата хиперглобализација.“ Не треба да изненади 

сознанието дека збиднувањата од современието во светот, 

тематски навлезени во современата светска поезија, го пробиваат 

патот и во македонската поезија и кога таа се заснова на висока 

метафоричност и индиректна дијалогизација. Ова може да се 

поткрепи со фактот дека токму овие современи теми дополнети со 

филозофска нишка, содржински се пронижани во стиховите на 

поетските творби на надарениот Марковски. Стихозбирката 

„Хипербог“ се темели на темелно познавање на збиднувањата во 

современото модерно светско општество и задаваат нивно 

уверливо поетско-филозофско рефлектирање и обмислување преку 

доживувањето со авторскиот печат на поетот Марковски. 

Панде МАНОЈЛОВ                             

УДК 821.163.3-1(049.3)             

ЛИРСКО-НЕСКРОТЛИВИОТ ПАТРИОТИЗАМ ВО 

„БАКНЕЖОТ НА СУДБИНАТА“ 

(Раде Силјан: „Бакнежот на судбината“, „Матица македонска“- 

Скопје, 2019) 

 

Писателот и поет Раде Силјан, македонскиот Орфеј, не мирува. 

Моќен, стамен во зборот, лирски нескротлив тој својата татковина 

Македонија ја носи во морето на својата душа и на сон и на јаве, 

катадневно ја носи во своето битие, во своите песни среде љубовта 

кон неа, среде немирот и грозомората што се случува од 

наметнатото невреме од бурите од надвор и од внатре. Тој е поет 

терепетлика, јасика засадена на вишна рида на македонскиот 

остров сред Балканот та од таму будно гледа што ѝ се случува на 

неговата земја и неговиот народ. И, љубејќи ги, трепери над 

нивните судбини, трепери како лист на јасика и дење и ноќе, како 

јасика, она дрво кое вирее и кај нас, а е проколнато од мајката 

Божја зашто клиновите за крстот на кој бил распнат Исус Христос 

биле направени од него... Но и награда од Бога е зошто така 

морало и така требало да биде. И ете, награда е за овој наш 

еминентен поет да трепери над најсветото - татковината, да пали 

свеќи-песни на олтар од стара црква да не нè снајде од лошо 

полошото од прореченото во првата песна од оваа  стихозбирка со 

наслов  „Некој на вратата тропа“ па сѐ до последната  со наслов 

„Ако ни го украдат помнењето“ посветена на Македонците. 

И ако од книгава се издвојат овие тестаментални песни со 

судбоносни пораки во себе, во шесте циклуси: „Траги“ (11), 

„Прашалници“ (10), „Лузни“ (15), „Огледала“ (17), „Спомени“ (10) 

и „Гласници“ (114) остануваат уште 77 песни. Две седумки. А 

според народното верување бројот седум има митско значење. Но 

тука се две седумки, две тајни загатки за судбината македонска. 

Митски е и зборот судбина  во насловот на стихозбирката - 

митски и загадочен. Астролозите велат и од свој аспект тврдат дека 

распоредот на ѕвездите во времето на раѓањето ја одредуваат 

судбината. На човека можеби, таа се чита на линиите на дланките, 

но на државата, на татковината, како? На Македонија, како, кога сè 

за неа се знае, а ѝ прекројуваат и минато и историја и име и 

граници? Поетот Раде Силјан знае таа судбина да ја прочита и да ја 

запише со својот поетски збор-куршум, со поетската мисла која 

понекогаш, во одредени песни да е полна и со фатализам. 

Албер Ками ќе запише: „Човечкото срце има незгодна навика 

со зборот судбина да го нарекува само она што го боли.“ Поетот 

Силјан го боли судбината на неговата татковина Македонија. Тој ја 

бакнува нејзината судбина! Нè срамежливо, туку јавно и таговно 

со скршено срце, како да е последно целивание. На специфичен 

начин, на сосема свој поетски препознатлив јазик ја создава својата 

трогателно лирскопатриотска поезија, своите поетски 

претсказанија и немири. Секоја песна недвојбено содржи моќна 

филозофска мисла и за судбината што нѐ снашла, но останува и 

искрата надеж да свети како кандилце, дека во историјата на овој 

македонски народ се случувало сè и сешто и дека треба 

христијански да се трае и истрае за да се стигне до светлината, да 

се верува во преображение со моќта пред Бога дека овој 

македонски народ е праведен. За песните од „Бакнежот на 

судбината“ на Раде Силјан, можеби некој ќе забележи дека се 

пишувани пригодно, да одговорат на потребите на денот, но 

вистинската поезија најмалку може да биде делнична. Сè што е 

напишано во тие песни, сè е отргнато од нашата стварност и е 

трајно, уметнички достојно со високи квалитети на инспиративна 

поетска проекција за времето во кое опстојува нашата татковина 

Македонија и ние како македонски народ. Има ли нешто 

постраотно од непризнавањето на една земја, од присилбите да го 

чини тоа што не ѝ е по волја? Ни се прават такви скриени 

злосторства кои еманираат како тотален израз на една 

антихуманистичка заслепеност: при очи нѐ тераат да бидеме слепи 

и да не гледаме што ни се случува и да не ја гледаме бездната пред 

нас во која катадневно пропаѓаме. Сеништата се наоѓаат во 

халуцинации та нѐ тераат и ние без никаква вина да халуцинираме 

дека не сме народ туку само граѓани или аморфна маса што ни го 

опсенува и ни го потиснува човечкото достоинство на народ. 

Силјан како поет, пророчки ги открива патолошките виденија на 

тие што не ја разбираат нашата болка и врз таа рана истураат 

купишта сол за да нѐ боли до непребол, за да заборавиме кои сме и 

што сме. Тој со песна се бори за сопственото и на неговиот народ 

достоинство и трага и укажува на тоа дека има општочовечка 

хуманост и дека треба да се смират луњите на неправедно 

напишаната историја и како да сака да му порача на „посилниот“: 

„Оставете го овој народ да чекори во својот расцут во градините на 

светската цивилизација!“ 

Воведна песна во оваа прекрасна и потресна стихозбирка е 

„Некој на вратата тропа“: Во ноќта темна/ Некој на вратата/ 

Долго тропа, за потоа да се запраша поетот, кој е тој што во ова 

глуво доба тропа, дали е залутан патник или човек од друга 

планета, а тој човек во привид го гледа дека има змиски очи, 

рогови на глава, млечни заби, за во последните три стиха го даде 

одговорот: „А јавето ќе каже/ Тоа е новиот Македонец/ Од 

сенката своја што бега“. 

Судбина! Сака ли Македонецот толку да биде обезличен? Сака 

ли или некој така го клонирал, та не знае самиот да се препознае та 

бега од својата сенка? Сака ли Македонецот да биде авет? А ете, 

прозаично, од него некои светски и домашни алхемичари 

направија нешто невидено, што го нема на светот! Болна и 

страотна слика пред светското огледало на срамот. А ни го 

направија то чудо, ни го донесоа тој срам, како што вели нашиот 

народ во име на некаква си светска хуманост и демократија... И 

бега Македонецот од својата сенка не е од сопствениот туку од 

туѓиот срам. 

Но, љубовта кон татковината и родната стреа, скриената болка 

и тагатан по минатите убави времиња на поетот како река се 

разлеваат во песните што следат, особено во првата песна од 

првиот циклус со наслов „Траги“: Бакнежот на судбината/ 

Остава болна трага/ Во окото сино/ Невидливо небо/ Утроба 

дрочна/ Коприва и свила/ Колку повеќе длаби/ Сврделот на 

годините/ Толку потешко се искачува/ Последното скалило на 

животот  („Бакнежот на судбината“). На последното скалило од 

животот, длаби сврделот на годините, а горе во височините гледа 

невидливо небо, осознавање за некоја друга реалност за која 

поетот ниту сонувал! Поетски миг на резигнација егзалтација, 

болен трепет... 

Бескрајно топли се стиховите  од песната „Последниот 

роденден на Матеја“ посветени на големиот македонски поет 

Матеја Матевски... Го враќа неговиот живот и животно 

патешествие како во стара филмска лента, која бавно се врти како 

животот што го изодел овој наш великан, за на крајот да следи 

заклучокот: „Го подлажува хартијата/ Болно воздивнува/ На 

фотографиите не им верува/ Дека играта со спомените била/ 

Голема заблуда на поетите“. 

Силјан е и лирик и драматик и судбопишувач истовремено. Од 

секоја тема сака да ги извлече максималните валери на својата 

специфична поетика и препознатлив стил и во одделни песни 

настапува со леснина и отпуштеност на душата, со еден стих како 

да сака да каже сè, да го пренесе минатото во сегашнината, со 

другиот стих да се расплини како роман од нежни чувства и 

спокојна творечка прелест. Така на игуменот на Слепченскиот 

манастир топло и боженствено му порачува што и како треба да 

направи ако на портите од манастирот затропа незнаен гостин, 

намерник, наречници или тропари, за на крајот ги запише 

стиховите полни блажина: „Бакни ја Господовата рака/ И слушни 

ја песната/ На човекот со ѕвезда на чело“. 

Што може да собере тесната уста на матката во која се мати 

машттеницата, устата на бутинот од кои гладните деца чекаат 

стомне полно маштеница? И колку гладни усни може да нахрани 

добрата поетова мајка? Дури и тогаш кога менгемето стега? Опстој 

и помин во некое село, некоја пожолтена слика од минатото.... Но, 

поетот, така и сака  „Да се напише песна“ тревожна и болна, да се 

наслика животот како жива рана на јавето и сонот, но и: „Да се 

разбуди убавината/ Песна за љубовта/ Да се напише“. 

Атмосферата на минатите времиња  продолжува со морни 

чувства и во другите циклуси каде јачи јанѕата и прокобата на 

поколенијата што заминале зад времето и далечното ехо на убавите 

дни од младоста, потсетувајќи го читателот на вртлогот на 

денешните бурни ветришта, вртлог во кој ја губиме почвата под 

нашите боси нозе и изгубените илузии. Ние, веројатно како народ 

исчезнуваме како што е запишано во неговата антологиска песна 

„Исчезнување“ како прва песна од циклусот „Прашалници“: „Ако 

некој те праша/ Во куќата стара/ Зборува ли тишината/ За нечија 

умна глава// Ти ќе му кажеш/ Кога играта и зборот/ Ќе ги успие 

сонот/ Ноќта е голема лага// Ако некој те праша/ Во куќата на 

молкот/ Зборува ли болката сама// Ти ќе му кажеш/ Од убавината 

на животот/ Исчезна секоја трага“ 

Поетот во неколку песни од овој циклус поставува некои 

прашања од биднината, што ќе се случи ако ни стават пранги на 

нозете („Пранги“), што ќе се случи „Ако исчезнеш“, или „Ако нѐ 

заборават децата“... И, одговорите и колку да се болни, болно 

следат: да ја испееме нашата проштална песна, да си ископаме 

бунар... И во останатите песни од оваа блескава стихозбирка 

поетот со лирска тага продолжува да ја искажува длабоко 

доживеано загриженоста и чувството на болна угроза од сосојбите 

во кои се наоѓа неговата татковина. „Деца без идеали“ ли сме? 

„Деца од болното племе“ ли сме или нивна рода, „Деца во зло 

време“ ли смеб или „Деца на минатото време“ ли сме? „Во мене се 

населил/ Човек со крст на чело/ И кротка мисла/ Мисла олесница“. 

И треба да се слушне гласот на човекот со крст на челото но и 

гласот на поетот и песната на човекот со ѕвезда на челото! Зашто 

„Сонот на предците/ Тајна стража на убавината/ Последна надеж за 

безимените/ И за неродените“ („Писание на видението“) 

Сури магли се тркалаат: пијана радост, заборавено минато, 

лажна сегашност, невидлива иднина, пее поетот а каде ли е 

распната неговата душа о, Боже? „Ни песните/ Ни ѕвездите/ Не се 

блиски/ Не се исти// Народ без име/ Во слепо око/ Солза збрана/ По 

небото летаат/ Црни птици“ („Ниту блиски ниту исти“) 

Душата на поетот Раде Силјан е во „Бакнежот на судбината“! 

Борис АПОСТОЛОВ           

УДК 821.163.3-1(049.3)  

ПОГЛЕД НИЗ ДВОГЛЕД 

(За „ДвоОглед“ од Весна Мундишевска-Велјановска) 

 

Во потрага по тајните лавиринти на поезијата, како помошно 

средство да се откријат далечините, длабочините, психичките 

чувства и нивните севозможни варијации, поетесата Весна 

Мундишевска-Велјановска, метафорички го употребила 

„ДвОгледот“, оптичко средство со магична моќ да ги открива 

нештата, да ги доближи или оддалечи од опсерваторот. 

Како вовед, ова претставува само првичен и привиден изблик 

на критичарски чувства, за да се дојде до суштината на поетското 

творештво на авторката, и... „ДвОгледот“ кој метафорички 

фигурира во насловот и тоа не случајно.  

На задната страна од корицата, поетесата ќе каже: „ДвОглед“ 

не е само двојно гледање, двоен глед, опит, експеримент, туку е и 

оглед и соглед“, а јас би рекол и поглед, „кој ги сублимира 

турбуленциите на секојдневните состојби и психолошки реакции 

од нив“ и со нив, но и контра реакции, „во една модерна естетика 

на егзистенцијализмот“! 

Иако „ДвОгледот“ е конструиран со два оптички инструменти 

низ кои едновремено се гледаат и доближуваат нештата, сепак тие 

нешта не се гледаат со иста перцепција на двете очи. Токму ова 

дијаметрално различно гледање и толкување на нештата, 

претставува мотив кај поетесата Весна Мундишевска-Велјановска, 

на еден мошне креативен, но и на необичен начин, според своето 

стручно образование од областа на техничките науки, својот 

вокабулар да го инкорпорира во голем дел од нејзиниот поетски 

изблик. Ваквиот нејзин израз, според мое мислење, навлегува во 

сферата на херметизмот. Но, нема „ДвОглед“ на светов што може 

толку блиску да ја доближи нечија човечка душа, посебно ако е таа 

поетска! Бидејќи, таа е енигма! 

Кога еден критичар за прв пат ќе се сретне со поезијата на 

една, за него непозната авторка, иако таа зад себе има 

задоволувачко наследство од осум збирки поезија, учесник во два 

избора, изработка на многу стручни книги, трудови од областа на 

методологијата на наставата итн., тој треба да го трасира патот по 

кој ќе ги открива и растајнува поетските тајни на авторот. Тоа е 

неизвесен пат, исполнет со скриени замки, пречки и други 

неизвесности. 

Во навидум обичен стих, строфа, исполнет со лиричен набој, се 

крие извонредна мисла, метафора, поетска слика, кованица итн., и 

во рамките на своите можности, сето тоа критичарот треба да го 

открие и да го валоризира. 

Уште неколку размисли за метафората на „ДвОгледот“. 

Всушност, таа искажува двојност во човекот или двојното „јас“ во 

него. Зошто е тоа така? И дали треба да е така? Во некои случаи не, 

во други да! Каков е случајот со песнарката на Мундишевска-

Велјановска? Очигледно е, ако го нема тоа двојство, тој дуализам 

во себе и во светот (поетски и приватен), нема да дојдат до израз 

поетските изблици. 

Весна Мундишевска-Велјановска живее и создава во некој за 

неа, поинаков свет, разбирлив само за неа (ако ја исклучиме 

професионалната определба), но тој свој свет сака да го сподели и 

со другите. Е, тоа е веќе друга работа! Кога и другите ќе го сфатат 

и разберат тој нејзин свет, за волја на вистината, без срцепарачки и 

љубовни изблици, ќе се вплеткаат во ткаежот на една повисока 

размисла од која нема излегување. Таа својот поетски килим го 

ткае со поинакви конци и разбои. Ткаежот е возбудлив, 

недопирлив за секого, а прилично близок. Шарите на килимот се 

необични: од старите македонски до современите светски шари. 

Иако книгата е отпечатена во 2015 година од страна на „Матица 

македонска“, таа не губи од својата убавина, туку уште повеќе се 

засилува. Всушност, таа се претставува како старо, прележано 

вино. Времето, амбиентот, настаните се менуваат со неверојатна 

брзина, а она изреченото од авторката, останува како синоним на 

едно предвидување. Нели дуљбијата гледа на далеку? Пред да се 

ѕирне низ/во „ДвОгледот“, тој треба да се извади од заштитната 

футрола, т.е, поетесата нѐ воведува со една песна во два дела: 

„Птица во штица“, со поднаслови: „Иницијатива“ и „Перспектива“. 

Кај овие две песни, најмал заеднички содржател е дрвото. А дрво 

како дрво, и тоа е живо битие, додека е живо. Штета е ако едно 

дрво го уништиме од бес, од интерес или од некоја друга 

поганштина. И дрвото има чувства и болка: неговиот крик се 

слуша на далеку, кога ќе се пресече, а тоа осмртено, паѓа на 

земјата. Дали овие две воведни песни треба да бидат лајтмотив на 

целата збирка? Не! Бидејќи, кога ќе се прочита целата стихозбирка, 

ќе се најдеме сред густа шума од разни чувства, емоции, 

социјални, психолошки, лирски изблици, хуманистички пораки, 

има и револт, критики, но и пофалби. Во двете песни, веќе мртвото 

дрво, поетесата се обидува да го облагороди (покренува 

иницијатива), да му ја врати душата. Преку цртање на форми, 

копаница, каква што авторката наумила, а како финален дел, 

следува лакирањето и тогаш: „Дрвото развлече крилја,/ испушти 

крик,/ витрината ја исучи во жица/ и се возгорди – Птица.“ На 

крајот од песната („Перспектива“), таа завршува со рима: жица – 

Птица, со што се добива звучен ефект. Инаку, песните се 

пишувани во бел стих, но по потреба, со вметнување на римувани 

пасажи. 

Во поговорот, Милица Димитријовска-Радевска мошне умешно 

и прецизно ги елаборира душевните превирања во поезијата на 

Весна Мундишевска-Велјановска, и наоѓа единство на интервали, 

хармонична композиција на „ДвОглед“. Во вкоричените песни, 

според мое мислење, внатре нешто врие, клокоти, еруптира. 

Изблиците на револт, осуда, радост, тага, среќа, несреќа, се 

пропратни елементи. Хармонијата на/во збирката се темели само 

на тоа, што таа е поделена на два циклуси со по 22 песни. 

Рецепциите и перцепциите, секоја за себе, изгледаат хаотично во 

однос на својот поглед, светоглед. Сепак, хаосот е предизвик, 

танатосот („Контурна линија“) да си тече по својот вообичаен тек. 

Тоа оваа авторка мошне вешто го користи, употребувајќи ги сите 

можни поетски алатки. 

Целта на сите овие умствени напори е да се биде доблесен, а 

доблеста се учи или пак, можеби е генетски вградена и по многу 

нешта таа се разликува од онаа, која се учи, бидејќи, од онаа, 

првата, може да се отстапи, прифати, во зависност од околностите. 

Кај вторава – генетската – владеат поинакви принципи на 

доследност. Во поезијата на Весна Мундишевска-Велјановска, се 

среќаваме со лапидарност на стихот. Таа не го изразува 

сиромаштвото на стихот, туку моќно богатство на духот, 

инвенцијата. Со малку зборови да се каже многу. Во песната 

„Шах-позиција“, може да се каже со алегориски призвук, се 

среќава „петтиот елемент/ дреме во дилема“. Според индиската 

филозофија, петтиот елемент е празнината, која еве, иако со 

лапидарен стих, Весна мошне успешно ја пополнува, како со 

радосни, така и со тажни елементи, проблеми од секојдневниот 

живот на човекот, жената. Токму затоа, сметам дека во првиот 

циклус се чувствува доза на резигнација, апатија, песимизам 

(песната „Град“, каде што поетесата, покрај сите напори што ги 

вложила таа и нејзините соучесници, не успеала да воведат нешто 

ново, да се отстрани зачмаеноста во градот), па од таму и доаѓа 

песимизмот. Ваквите состојби, животот го прават мачен, 

безперспективен, и покрај сите обиди тој да се подобри. Не 

помагаат ниту шаховските мајстории и тактики, затоа: „животов/ 

боли посилно од/ смртта“. Но, женската лирика, како што знае да 

биде, сензуална, возбудлива, кај поетесата доаѓа до израз во 

последните две песни од овој циклус: „Танц со липата“, одлична 

песна, и „Залезот в срце“, песни кои навестуваат крај на 

песимизмот и почеток на нови огледи/погледи во/низ 

перцепцијата. Во вториот циклус – „Перцепција“ помалку се 

чувствуваат песимистички тонови, но се продолжува по истата 

линија на укажувања и отстранување на човечките и 

општествените аномалии, но сега од страна на перцепција или 

перцепторот, како набљудувач и учесник во настаните. Навевот на 

оптимизам може да се почувствува во песната „Промисла“ и тоа во 

финалниот дел: „Затоа велам:/ Прогон/ за премислата!/ Погон/ на 

животосмислата е/ промислата.“ Со отстранување на колебањата и 

нерешителноста, здравото размислување ќе му даде нови идеи и надежи на 

животот. Весна Мундишевска-Велјановска во двата циклуса како да 

жонглира со стиховни изрази: час употребува рима, час слободен стих, 

некогаш ги сублимира и двата, притоа вметнува зачудувачки кованици, 

дијалектизми, архаизми, локализми и модерни зборови, сѐ во функција да се 

збогати песната, да се разбие апатијата, безперспективноста. Извонредната 

метафора: „Јазикот ми чади од неизрек“, може да се спореди со метафората 

„мозокот ми чади“, во смисла на докажување или негирање или некоја 

индивидуа притисната од нерешливи проблеми е доведена во очај. Во 

функција на разбивањето на монотонијата и дневните фрустрации и 

друштвените игри се во функција („Играње фризби“ – американски начин на 

забава), „Дегустација“ на вино или на животот (ако може да се дегустира). 

Употребата на стилските фигури се пропратни алатки за збогатување на 

песните. Во неколку песни се среќава алитерацијата, анафората, оксиморонот, 

римата и други, преку кои се создаваат живи поетски слики. Притоа, јазикот е 

сосема чист, без контаминации. Лапидарноста и рационалноста се услов да не 

се оди во декаденција и употреба на разни баласти. Ми претстави проблем 

зборот „фанурија“, кој до сега не го имав сретнато. Но, и тоа го решив: една 

пријателка со битолски корени, ми го објасни: има црковно значење и се 

работи за лепче кое се подготвува за причесна – проскура. Вакви и слични 

зборови, убаво би било да се објаснуваат во фуснота. Секој човек има свое 

дрво на животот, од кое, во зависност на самиот човек, какви и колку плодови 

ќе бере, и не дај Боже, да се исуши. Свое дрво на животот, Весна ја одбрала 

липата. Така и Весна понекогаш липа или ќе се радува, ќе пее или плаче. Но, 

мајсторството е како да се опее сопствената липа. Липтежот на зборовите да 

добијат правилен, хармоничен строј. Е, тоа Весна мошне умешно го 

изработила. За неа пластелинот не е само материја за гмечење, туку и 

зборовите не се суви монистри. 

На крајот, се чини, дека во песнарка, Весна Мундишевска-Велјановска 

успеала штицата добиена од пресеченото дрво, да ја претвори во извонредна 

копаница, во која се вткаени сите човечки секојдневни премрежиња, надежи, 

заблуди, љубови, разочарувања, психички трауми и сите светски 

проблеснувања, за човекот и неговиот живот да го изодат до крај овој 

идеализиран свет. 

Се надеваме, Весна Мундишевска-Велјановска како афирмирана и 

докажана поетеса, и понатаму стамено ќе оди по веќе трасираниот пат и со 

своите идни поетски дела, ќе нè израдува со нови поетски изблици.  

Ерол ТУФАН (Турција)        
УДК 821.512.161-1 

Erol Tufan (Turkey) 
 

MEA CULPA (МОЈОТ ГРЕВ) 
Не беше мој грев  

Што скитав  

Љубопитно меѓу 

Разнородните зборови 

Без да најдам  

Излез од Вавилонската кула. 

Ограничено престојував 

Меѓу вас зналците  

И чувари на тајните  

На текушт (н) иов живот. 

 

Мојот грев е што 

Не ви поверував  

Со срце и од душа  

На рецептите што  

Ги нудевте за  

Исцелување на болката  

Која се породи  

При талкањето, 

Болка којашто 

сѐ уште трае.. 

Грешник сум  

Оти се дрзнав  

Сам да се излечам  

Како и шаманот  

Иако знаев дека 

Ќе ми заврши 

Енергијата  

Бидејќи по пат  

Ја раздавав ... 

Деновиве крупни 

Капки вода леат. 

Ноќе ситен  

Песок навева  

По мастилавото 

Ми тело, 

Бришејќи една  

По една од  

Буквите  

Истетовирани  

Во мојата меморија.                                

  

HOMO DUPLEX 
Движејќи се по темната 

Страна на моето јас 

Ги сретнав сите ноќни бдеења 

Што молат за  уште една 

Чашка за по пат накај дома, 

Коцкарите  од втор ред 

Што стрвни чекаат 

Жртва за соголување  

Меѓу трите кутивчиња кибрит и 

Белото топче што  

Се крие меѓу двата прста  

В темнина....  

И ороспии без тапии 

Што талкаат од камен до  

Камен на калдрмата ,  

Небаре змии камењарки 

Што с’скаат наивни момчиња. 

Пакување на црниот треф 

Ас меѓу двата црвени кеца 

Е само играчка која  

Потем породува дебела плачка 

За наивните и лакомите 

Зашеметени од  

Полувода-полавискито 

В чаша кристална  

Понудена  

Од русокоси долгоноги 

Старлети во Мажестик  5. 

Црвеното кадифе  

Не ја покри мојата  

Темна страна 

Картите од новиот (обележан) 

Шпил нежно и бесповратно  

Се лизгаа по нозете на 

Ќерките на ноќта...  

 

 

Раед АЉИШИ (Саудиска Арабија) 

Rajed Aljishi (Saudi Arabia) 
                                                                   УДК 821.411.21-1 

ХАРМОНИЈА 

Хартиите од пепел исчезнаа. 

Сликата постана жена. 

Нејзиниот прозорец се насмевна. 

Ја чувствувам хармонијата со нејзиниот балкон заедно, 

И гавранот на смртта 

Гракна хармонично 

Со нас. 

 

ТАГА 
Страдаш ли од 

Вознемиреноста на поезијата 

И од болката на читањето? 

 

Земи ги моите писма. 

Сподели го лебот од мастило, 

Морето и солта на морнарските напеви 

Со мене. 

Некое тагување не може да заврши 

Сѐ додека не те повреди повеќе 

Отколку што можеш да издржиш да проговориш. 

 

БЕССОНЕТ СО СТИЛ 
Кога желбата  

Ме дефинира како бессонет 

И моите писма ја предаваат 

Мојата заклетва на молчење 

Јас го носам аголот на 

Ноќта на самотијата 

И мојата рака држи шолја чај. 

Ништо не може да нѐ скрие нас двајцата 

Или да ја сокрие нашата кулминација 

Освен ветерот на темнината. 

 Препев од англиски: Сашо Огненовски 

 

 

Варда ГЕНОСАР (Израел) 
Varda Genossar (Israel) 
                                                   УДК 821.411.16-1 

ЖИВОТО МРТВО МОРЕ 

Тајните пулсираат 

зад кристално сјајните карпи, 

рибите бегаат од тоа место 

само по врвовите на планините 

белите коски на древното море 

светат, допрени до тишината. 

 

Снопови врз тешката светлина 

крај темните јами на нашите стравови 

Царува залезот 

како ѕвер што чека во заседа. 

Под нас, тектонските плочи  

на сириско-африканскиот рифт 

уште се местат, 

а ние сме нестрпливи да дознаеме 

кој ќе го расече 

тоа море на смртта 

и кој ќе го пробие патот 

до жедните за љубов 

 

НА СОЛЕНИТЕ ПЛАЖИ 
Земјата се вртеше покрај нас 

во задоволството на телата, 

бевме таму, 

ниту голи, ниту облечени, 

со кожата да се чувствуваме 

живи во допирот, 

го испитавме срамот 

погледнувајќи во намокрените алишта, 

под превртените неба 

Кога погледнавме назад 

се претворивме во столбови 

на сето она што остана 

неизречено.  

Превод од англиски: Славица Гаџова Свидерска 

 

 

Ајнара МАЈА УРОЦ (Шпанија,  Баскија) 
Ainara Maia Urrotz (Spain, Basque Country) 

                                                         УДК 821.134.2-2 

ПЛАОШНИК 

Место за прочистување 

 

Во светињата на чудата 

се помолив за чудо 

среде Охридската црква 

пред гробот на Светиот Климент 

со сета моја вера.  

 

Верував  

оти мостот на љубовта 

повторно ќе биде прооден 

и дека ќе забременам.  

 

Гледам во најубавата глетка кон  

Охридското езеро 

над куќите на рибарите 

под шумата.  

 

Отидов на кафе во градот 

кафето мириса на мојот живот 

кафето зема од животот.  

 

ЈАС СУМ 
Јас сум Ајнара 

и сум и не сум 

Јас сум она што сум 

расплакан поет 

вљубена жена  што го чека неговото враќање 

оној којшто еден ден ќе се претвори во поет. 

Ќе ти рече да не плачеш (животот продолжува) 

ќе ти вети дека ќе се врати (ветувањата се гадна работа) 

еден ден (добар ден) 

поетот (ќе го видам и него на мое место). 

 

Превод од англиски: Михајло Свидерски 

Рахим КАРИМОВ (Киргистан) 
Rakhim Karim (Karimov) (Kyrgyzstan) 

                                                                УДК 82-1(575.2) 

КОНТРАСТ 

Некој во светот јаде доволно 

и тој умира од глад. 

Некој пие коњак и вотка, 

а не може да се напие голтка вода. 

 

Некој се смрзнува на патот 

и одеднаш почнува да гори во пламен. 

Некој моли на прагот, 

а чекори во редицата со банер. 

 

Некој е болен и тој не е слободен 

влетува гол во дупка од мраз 

И пее, а плаче од болка. 

Дали е ова контраст, можеби – живот? 

 

Никој не е загрижен за светот – 

Секој си е господар на себеси. 

Преокупиран само со богата гозба. 

Но сиромавиот сонува за целосност. 

 

Можеби, Светлината, Креацијата, 

хармонијата е скршена. 

Денот и ноќта – времето за проверка, 

ја печатат судбината на часовникот?! 

 

СКУЛПТОР 
Ти си скулптор на своето тело, 

скулптор на духот, мислите, животот. 

Како свилена буба си создаден 

обвиткај се соодветно со кожурецот. 

Рашири ја својата слика, слика, торзото, 

И создај го одново името што се развива. 

За да излезеш со пеперутка во неговото време, 

како свила да си, проѕирен посетител. 

 

Превод од англиски: Даниела Андоновска-Трајковска 

 

 

Стојанка БОЈАНОВА (Бугарија) 
Stoyanka Boyanova (Bulgaria) 

                                                                 УДК 821.163.2-1 

ПОМЕЃУ ДВА СВЕТА 

1. 

Пиеме кафе со моите блиски 

седуммина седиме покрај масата 

петмина од нив се кај мртвите 

шестиот е преку седум планини отаде. 

 

Пиеме кафе од мојата чаша 

ту ми е весело 

оти се сакаме, 

ту ми е тажно  

оти не ги гледам. 

 

Пиеме кафе од една чаша 

седуммина сме 

а сама сум на масата.  

 

7.  

Го отворам прозорецот 

и погледнувам во небото. 

Ги поздравувам блиските 

што заминаа горе 

им одмавнувам на битијата 

што живеат во пространствата.  



РАСТ – списание за книжевност, уметност и култура 
 

 

Бр. 20                                                                  2019 год. 
 

 

159 

 

Збогум им велам. 

Збогум отпоздравуваат.  

Збогум значи да бидеш со Бога.  

 

*** 

Човечкото во нас  

прашува, прашува, прашува... 

Божественото знае сè 

а молчи.  

 

Кога ќе се научат да општат меѓу себе 

божественото и човечкото? 

Кога ќе се вратиме во суштината 

за да општиме со свемирот.  

 

Превод од бугарски: Михајло Свидерски 

 

 

Сузана ЛОВРИЌ (Босна и Херцеговина) 
Suzana Lovrić (Bosnia and Herzegovina) 

 

ТРАНСФУЗИЈА               

Крвта станува производ за широка потрошувачка 

 

се конзумира со метални цевки  

кои подоцна лесно можеме 

да ги претопиме во ордени 

протези 

кафези 

 

ѝ додаваат природна боја 

без конзерванси е 

еколошка крв 

навалете 

 

ПО НАВИКА 
Кога последен пат беше овде 

се заглави стрелката 

зад конкавното стакло  

на зглобот од левата рака 

а длабоко во моето око 

 

како по навика 

 

отворена е тезгата за продажба на темнина 

 

нештото внатре  

се руши брзо 

и лесно 

  

ЕПИТАФ НА ТЕМНАТА НОЌ 
Подмрдни се малку 

тесно ми е во гробот на твојата љубов 

 

Превод од хрватски: Михајло Свидерски 

 

 

Валерио ОРЛИЌ (Хрватска) 

Valerio Orlić (Hrvatska) 
                                                           УДК 821.163.42-1 

МОРЕТО ВО МЕНЕ 

Ќе ги прелетам сите мориња 

и месечеви сенки. 

Ќе се одморам 

на снежните врвови. 

Со орлите 

на долг лет ќе појдам. 

Стихови ќе кажувам, 

сѐ додека не видам 

како моето битие 

сепак ја посакува самотијата. 

Ќе се притаам 

во бистриот извор на зборовите, 

ќе ги растворам соништата 

и голотијата ќе ја сонувам. 

Низ песна ќе се родам 

за да го видиш морето во мене. 

 

КРИК 
Меѓу восочните фигури 

не можеш да умреш. 

Ниту од моите песни 

можеш да исчезнеш. 

Во секој стих 

ќе ги пронајдеш заоблените лаци 

на своите храмови. 

Ти робуваш во моите зборови, 

твоите катанци се моја инспирација, 

твојата темница е моја слобода 

во крикот на породената песна. 

 

ВО ТВОЕТО СРЦЕ 
Во твоите  

очи 

сум човек. 

 

Во твојата 

прегратка 

момче. 

 

На твоите 

гради љубовник. 

Во твоето  

срце 

поет. 

Превод од хрватски на македонски:  

Даниела Андоновска-Трајковска 

 

 

Марко СТАНОЕВИЌ (Бања Лука, Р. Српска) 
                                                          УДК 821.163.41-1 

ОДЈАВНА ПЕСНА 

Еднаш кога ќе се најдам 

ќе биде тоа во времето заспано 

на место каде не се дише, 

не се говори 

на место каде се молчи 

на ветерот на тишината што ја пои вечноста. 

 

Од ничие око ќе се слее солза, 

ќе се чуе крик од перото на поетот 

ќе живеам во нечие мастило како тага 

и, во нечие срце како последно отчукување. 

 

Во подземниот премин 

ќе процветаат розите на меланхолијата 

ќе ги залева страдањето на бескуќниците 

и гревовите на минувачите 

 

Сите улици, водени од дождот 

ќе ги сликаат трагите од мојот ут 

И НЕ! Нема да „Намигнувам од небото“ 

ќе бидам бара која ја прескокнувате, 

oграничена ископина 

која ја снемува со залезот на сонцето. 

 

Не ме барајте пронајден! 

Реков: Еднаш кога ќе се најдам 

ќе биде тоа во времето заспано 

на место каде не се дише, 

не се говори 

на место каде се молчи 

на ветерот на тишината што ја пои вечноста. 

 

НЕМИР 
Коските го собраа целиот ветер, 

извор сум на бурата 

што за облакот лепи мисли 

за со дождот и моите солзи да паднат 

за со суво око вистината да ја гледам – 

Свенатат душа што моли за процвет 

------------------------------------------------ 

 

На крилjата на воздухот меур од тага 

дише како пролетен пејсаж 

пупка сум на умирањето, 

И ЖИВОТ на расеаната папел. 

 

Загрнат со шалот на страдањето, 

со засипнат глас го изговорувам 

породот на кошмарот, сништата изгинати 

во битката за стварноста 

 

Во мене живее множина што ме дели 

секој ден сум поделечен од себе 

но, кога ќе заминам нема да си одам 

ќе бидам запишан во песната, 

ќе се слевам низ мастило некое 

како збор што опишува немир 

Препев од српски на македонски: Сашо Огненовски 

Стефан ВИШЕКРУНА (Србија) 

ЧОВЕЧКА СОСТОЈБА 

 УДК 821.163.41-1 

Со светот владее зараза на психоза 

Луѓето со излудена брзина 

Се претвораат во фабрички броеви. 

 

Денес човекот станал се 

Освен човек, 

Кризираме од ништост, 

Аптеките никнат како печурки по дожд 

Дригата и алкохолот го палат човечкото суштество 

Кладилниците се преполни. 

 

Се градат нови лудници, 

Гробиштата голтаат се по ред, 

Криминал завладеал во се. 

 

Чесноста стана најдрагоцен антиквитет, 

Љубовта е замо збор, 

Ужасното скитање поразува многу 

Се е на продажба. 

Душата гние раскашана по канализациите. 

 

Искомплексираните сеништа 

Живеат само на распадната хартија на животот, 

Неразумна хедонија го разорува срцето, 

А сите очи се хипнотизирани со содомија, 

Пару моќ и слава се нивна 

Совршена филозофија на живеењето, 

Per excellence. 

 

НЕ ЛАЈ ВО ПРАЗНО 
Не лај во празно! 

Тоа само бесните пци го прават 

Што губат контрола врз себе. 

 

Прегризи го бетонот на патот кон 

Своите соништа 

Без страв дека од тоа ќе ти отпаднат забите! 

 

И во очите на најлошата жена  

Во твојот живот 

Се наоѓа ремек дело на прашањето и одговорот. 

 

Луѓето се храмови на стравовите 

Кои ги презираат галебите, 

А се поистоветуваат со кртовите. 

 

Пеколен подбив е да се дружиш со облаците, 

А да се просат трошки од земјата. 

 

Самотијата е ослободување од  

Маскарадата на животот. 

Препев од српски на македонски: Сашо Огненовски 
 

 
Искра ПЕНЕВА (Србија) 
                                                    УДК 821.163.41-1 

КУТИЈА ЗА ТАЈНИ 

Ја отвораш својата тајна кутија 

 

Ме отклучуваш 

 

Тлеат трошките  

Ги хранат никулците 

Недоволно посолени за раст 

Ја земеш секирата 

Ги сечеш зелените лисја 

Што се раздвижија на ветрот 

 

Во нивното нежно шушкање 

По грешка го препозна 

Движењето на змијата 

 

Ги ставаш во хербариум 

Го ставаш и срцето на змијата 

Еден ден ќе ја увидиш разликата 

 

Заклучи ме сега повторно 

Клучот фрли го 

За никогаш повторно да не го најдеш  
 
ВАГА(ЊА) 
На тасовите ги полагам одлуките 

Празните чинии тонат 

Прозрачноста ги разјадува железните заклучоци 

 

Го мерам времето - 

Колку ќе помине 

Додека тасовите не се изедначат 

 

НОЌНА ГЛЕТКА 
Асфалтната линија на оваа улица по која што одам  

води во бездна 

 

Неонките откриваат 

Лажна болскост на осумаголни кристали 

Во преминувањата со гладните кучиња 

 

Тие ми се пулат и од аглите на очните капаци 

(Ми) ја крадат тагата 

 

Одам по асфалтот 

Ѓорѓе Д. СИБИНОВИЌ (Србија)  

Djordje D. Sibinović (Serbia) 

УДК 821.163.41-1 

ЗАЈДИСОНЦЕ 

Зборував со еден лекар 

зошто сум тажен 

од зајдисонце до мрак... 

семејството се собира 

денот умира  

мракот се раѓа 

почнува животот 

за кој ти е потребна 

внатрешна светлост 

да не залуташ... 

затоа си тажен 

ако си сам. 

го гледав 

тапо... 

помислив на Бетовен 

и месечевата соната.. 

се гледаме утре 

докторе... 

 

БИОГРАФИЈА 
се занимавам со себеси 

по ќошовите 

на домот 

наоѓам вистини 

од кои занемувам... 

кој е тој 

што оставил траги 

без уверливи потврди 

за себеси... 

доволни за она 

што е скриено 

од сите 

она што 

го заборавав пред 

да го запаметам, 

дека седев на крапа со куче, 

дека јавав коњ 

свирев гитара 

скокав од мостот во реката 

јас, 

што само 

работам... 

Превод од српски на македонски: Михајло Свидерски 
 

 

Милица ЈЕФТИМИЈЕВИЌ ЛИЛИЌ (Србија) 
Milica Jeftimijević Lilić (Serbia)        

УДК 821.163.41-1 

 

ПОЕЗИЈА 

Родена од телото и умот, двојство сум, 

небесната суштина и плотта ме одредува. 

Понекогаш го славам Творецот, душата на сѐ што постои, 

Понекогаш сум цела од тело, 

Земното мое суштество се распламтува, восхитува. 

Понекогаш немоќна ги проколнувам подлите мисли на светот, 

Понекогаш тажно ќе заквичам 

за изгубениот дом, за човекот, за умот. 

Но секаде отворедна сум за восхитот на срцето 

Што кај мене бега. 

Лак сум за немирните по дух, 

Секогаш податна за раката која бара. 

 

И ќе бидам тоа што сум, му се допаѓа ли тоа некому или не. 

Јас сум сушт живот стегнат во реченото, 

Сушта душа што испливала од оковите на телото, 

Сушта страст што се издигнала над телото. 

Јас сум Вистината на светот (за светот) непорекната, 

Векови наназад дишам низ нови генерации читатели, 

За оние кои се глуви за моите опомени, 

не се грижам, 

па нека се и мудреци и свештеници. 

Трговците ги презирам дури и вешто 

недоносчето да ми го слават. 

 

Кокетна сум и не заведувам без потреба. 

И нема да ѝ се умилкувам на некоја си возгордеана свита, 

Доволни ми се блиските очи. 

И ќе преживеам без глупостите 

на мрзоволните толкувачи. 

Моето Знаење е постаро, 

и нема да им се додворувам за да ме чујат 

Стручно оспособените за афирмација 

на клановските интереси. 

Не, не сум неискусна девојка, 

Што мора напред да оди, 

И нема да им седам во скутот  

на почитуваните професори, 

академици за да го поттикнам 

нивниот истрошен ерос 

со мојата млада крв, 

Не сакам лигавење на моите силни гради. 

 

Јас сум отворена за судар со орканите  

Кои ќе ги надмудрам со Постојаност, 

Јас сум најздравата ќерка на умот и телото. 

Мене не може да ме запре никој 

Иако Вселената сака да ме замолчи, 

Но јас сум нејзина совест и сѐ ќе кажам, кога тогаш! 

Превод од српски: Даниела Андоновска-Трајковска 

Данијела ТРАЈКОВИЌ (Србија) 
Danijela Trajković (Serbia) 

                                                                   УДК 821.163.41-1 

КОЈА СУМ ЈАС? 

Јас сум бемка на небото 

во облик на птица со раширени крилја 

Првиот слој на океанската шир 

низ која сонцето се пробива со нокти 

Преживеана божица 

што ноќе ти влегува во кревет 

и го вдишува еликсирот на инспирацијата 

Побената робинка на денешно време 

пребегната под твојот покрив 

да му служи на машкоста на еден нежен младич 

Вештерка што ја изиграла инквизицијата 

и ги маѓепсала твоите раце 

да создаваат за мене 

Невидлива жена 

која чекори низ тебе 

Соба 

во која само ти смееш да влезеш 

Вовед 

разработка 

и заклучок 

книги за тебе 

 

СЛУШАТЕЛ 
Никој повеќе не сака 

да слуша за мојата љубов 

ни најдобрата другарка 

ни Бог 

ниту ти 

 

сепак 

постои некој 

кој сака да слуша 

ете го тука 

малку подалеку од мене 

ги стружи роговите 

замавнува со опашката 

од задоволство 

 

во мракот знам 

дека сè уште ме слуша 

по ударите 

и грозоморната смеа 

 

ако 

нема да го избркам 

онаму 

од кај што е дојден. 

Превод од српски: Славица Гаџова Свидерска 

 

Ненад ТРАЈКОВИЌ (Србија) 
Nenad Trajković (Serbia) 

                                                                 УДК 821.163.41-1 

МЕРКА 

Одамна ги најдовме очекувањата 

суптилното доведување на идејата до пукање 

сепак некоја минута сè стоеше во место 

и се чекаше знак од чисто суеверие 

иако час подоцна изгледаше 

како оддавање почест 

и повторно пред нас 

имавме недовршена книга 

што ќе ја запали некој скитник 

за да си ги згрее прстите 

и тука ја положивме верата 

животот може да се продолжува до недоглед 

само треба да се наполни куферот 

со вистинските мали нешта 

Затоа проучивме 

бонсаи, витраж, оригами... 

Така може да се живее навистина долго 

само да не станува главата 

сè потешка и потешка 

 

признавам 

сè направивме како што треба, 

само што немавме мерка. 

 

ПОМЕЃУ 
Помеѓу 

е плачот од мајчината утроба 

што не го заборавам 

 

Помеѓу 

е зборот што се препозна- 

празноверните плишани мечиња 

на полиците со купена среќа 

 

Помеѓу 

е скаменетиот букет – 

архаична белешка 

за мирисот 

 

Помеѓу 

престануваш да мислиш 

 

и сосема умираш 

ѕидот е воздух 

Помеѓу 

се изгубените нешта 

помеѓу 

Превод од српски: Славица Гаџова Свидерска 

Лабуд Н. ЛОНЧАР (Црна Гора) 
УДК 821.163.4(497.16) 

ДОЈДИ МИ                               

Дојди, 

Дојди ми. 

Дојди ми еднаш во постелата 

И донеси ја Месечината меѓу градите, 

Крилјата на шарените птици, 

Жуборот на бистриот поток, 

Рака јагоди, 

Откосот пченица, 

Одамна кажаната лага, 

Срамежливата насмевка и 

Моливот за цртање на пеперутки 

По стомакот. 

Камчето од грстот камчиња 

Лебедовите перја за под перницата. 

Ливадата под пазувите, 

Стапалата меки 

И срцето диво отчукува... 

 

Само во постелата  

немој да ја донесеш  

Песната на птиците 

И мирисот на утрата 

Затоа што често со себе го носат –  

Мирисот на умирањата...  

 

СИДРО НА НОЌТА 
На таванот 

во мракот 

Скриени од ѕвездите 

И погледите 

Бараме 

Белези и лузни 

По нашите тела.  

 

Во мракот 

Скриени од ѕвездите 

Меѓу старите книги 

Бараме јаже 

За да ја врземе Месечината – 

Стануваме сидро на ноќта.  

 

На таванот 

Прегрнати од страв 

Во пајажината на ноќта 

Наоѓаме  

Напуштени кукли 

и збор што потсетува на љубов. 

 

На таванот 

Во мракот  

Скриени од ѕвездите 

Бараме јаже 

За да ја врземе Месечината.  

 

Моите и твоите лузни 

Стануваат сидро на ноќта 

И зборот станува љубов!  

Превод од српски на македонски:  

Даниела Андоновска-Трајковска 

 

 

Соња ЦЕКОВА СТОЈАНОСКА (Словенија) 

                                                         УДК 821.163.6-1 

ЗАЧУВАНА ДУША 

Безбоен дијалог водиме, пријателе! 

Дај да си налееме чисто вино 

и да ги отвориме школките – 

бисери веќе одамна нема. 

Знам, тантелата од зборови 

восхитува, 

иако е проституирана 

до бесвест. 

Сите сакаме од голото… 

Но само во темнината, 

проследена со бледа светлина 

на бесрамниот месечко. 

Бакнежот само така 

може да се почувствува. 

Денес ниту каменот нема 

повеќе тежина, 

зборот е лесен како перце 

и остар како сабја. 

Глави паѓаат, 

прстите растат, 

се зема здив 

пред првите сончеви зраци 

и се издржува до зајдисонце. 

 

Избриши ја правта 

од стариот грамофон. 

Плочата веќе грчи, 

но има душа, 

зачувана во оригинална опаковка. 

 

КАКО РАСТАТ ЕДНИ ПРИКАЗНИ 

Еднаш ми раскажуваше 

дека таа во кутичето ги чува 

млечните запчиња 

на сите свои деца. 

Секое запче со својата приказна 

е единствен голем бел камен 

на нивната заедничка 

убава и цврста кула. 

Добрите суштества 

раселени низ целиот свет 

му помагаат на белото глувче 

што заедно со забната самовила 

и со еднорогот 

ги чуваат портите на кулата 

и ги бркаат сите злобни волци 

и вештерки со чудно црвени јаболка. 

Приказните чекаат 

на балсамизација 

за да можат да ја облечат 

облеката на долговечноста 

и да се накитат со вечна 

мудрост и убавина. 

И да се најде некој 

што сепак ќе има време 

да ги запише тие приказни. 

 

Ете, слогата сепак влијае 

трајните заби да потраат неколку децении. 

И во еден миг луѓето стануваат 

крајно возрасни и забите почнуваат 

повторно да им паѓаат. 

